
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Зураг чимэглэл болон хавтасны зургийг орос эхээс авав.

	ГЭР БҮЛИЙН МАРГААН

	Эдүгээ Гагарин гэж нэрлэгдэх болсон эртний Гжатск хот 250 жилийнхээ ойг ёслон тэмдэглэхээр бэлтгэж байлаа. Смоленскийн зураачид ойн медаль, дурсгалын тэмдгийн зураг төсөл зохиожээ. Тэр бүх зураг төслийг Гжатскийн хамгийн хүндтэй иргэдэд үзүүлж сонгон шалгаруулахаар хотын намын хорооны үзэл суртлын асуудал эрхэлсэн нарийн бичгийн даргыг Гагарины байшинд ирэхэд нь бид тэнд байв.

	Бүгдээрээ л үзлээ. Зургууд уран гоё болжээ. Яв цав реалистаас авхуулаад томьёолон баяжуулсан зэрэг янз бүрийн арга маягаар зурсан нь аргагүй л сансрын аяс амьсгалтай болжээ. Дээр нь: «Гагарин хотын 250 жилийн ой» гэсэн бичиг тодхон харагдана.

	Гайхалтай болж, тун аятайхан. Ер нь давгүй. Хүмүүс их мэрийсэн нь илт байна гэж Анна Тимофеевна сэтгэл ханамжтай өгүүлнэ. Анна Тимофеевна бас барималчин Мухинын «Тариачин эмэгтэй» хэмээх хөшөөний мөн тийм он тэтгэсэн, сүрлэг, бат бэх (тийм хөшөөг хөдөлгөнө гэж саналтгүй) амгалан тайван дүр, дотроос нь гэрэлтэх мэт гуа үзэсгэлэнг дурслаа.

	Арван наймдугаар зууны эхээр Гжат голд Вазуза гол цутгах эрэг дээр оросын эзэн хаан их Петр анх Гжатск хотыг үндэслэсэн юм шүү гэж Алексей Иванович «тамхичин» хүний баргиа хоолойгоор өгүүллээ.

	Анна Тимофеевнагаас бусад нь бүгд л түүн рүү гайхсан байдалтай ч бишрэнгүй харав.

	— Тийм л байгаа юм гэж тэр уурсангуй дуугарлаа.

	— Чи ер нь юу гэж дэмий юм яриад байгаа юм бэ? Чамаас дор хүн гэж хаана байх вэ дээ гэж эхнэр нь зэмлэнгүй хэлэв.

	— Энэ чинь Санкт-Петербургийг талх, ер нь хэрэгцээт бүхнээр хангадаг буудал хот байсан юм гэж Алексей Иванович уужуу тайвуу, нухацтай өгүүлэв.

	— Чи хэдгэнэ шиг битгий бувтнаад байгаач дээ гэж эхнэр нь дахин дуугарлаа.

	— Тэр байтугай Гжат голоор барилгын мод урсгадаг байсан юм шүү гэж Алексей Иванович нэмж хэлээд дуугүй болов. 

	Хотын намын хорооны нарийн бичгийн дарга авхаалжтай сэргэлэн хүн ажээ. Тэрээр зураг төслийг түүнд харуулан:

	— Алексей Иванович, танд чухам юу нь таашаагдахгүй байгаа хэрэг вэ? гэж асуулаа.

	— Энэ бүх зураг төсөлд манай Юрагийн шинж төрх байгааг харж байна. Харин хуучны шинж төрх хаа байна? Гжат голын хөвөөн дээр Гжатскийг манай Юра үндэслэсэн юм уу?

	— Тэр чинь Гагарин гэдэг хотыг байгуулж эрэлхэг зоригоороо түүнийг алдаршуулсан юм гэж хотын намын хороон дарга хариулав.

	— Би маргасан юм алга. Юрка гавьяа байгуулсан, тэрийг ч энд тусгасан байна. Гэхдээ энэ хотын Петрийн үеийн хуучин орос шинж огт харагдахгүй байна шүү дээ.

	— Чи чинь юу бол оо вэ? Эзэн хааныг мөрөөсөө юу? Зөвлөлтийн медаль дээр хааны дүрийг хэн чамд цохиж өгөх юм гэж Анна Тимофеевна ундууцав.

	— Хааныг мөрөөссөн юм алга, гэхдээ Гжатск хотын уугуул нэрийг цохих ёстой!

	— Гжатск гэж ямар ч хот байхгүй. Гагарин хот л гэж бий!

	— Өнөөдөр Гагарин, маргааш гэхэд Самарин аягүй бол Фуфарин гэх нь ээ... Оренбургийг бас Чкаловын гэх байсан гээд тэр дүрсгүйхэн инээмсэглэлээ. 

	Тэрхэн зуур тэр амь үрэгдсэн хүүтэйгээ хачин адилхан болов.

	— Үүнд чинь төстэй юм юу байгаа юм бэ? Чкалов Оренбургт төрсөн юм гэж үү? Тэр хэзээ ч тэнд байгаагүй гэж Анна Тимофеевнаг хэлэхэд

	— Тэр ч байтугай алдарт нисэх сургуульд нь сурч байгаагүй юм гэж намын хорооны нарийн бичгийн дарга хажуугаас нь нэмэрлэв.

	— Ямар ч л байсан Гжатск, Санкт-Петербургийг гурил будаагаараа хооллож байсан юм гэж Алексей Иванович тас зөрлөө.

	— Мөн ярив аа, Ленинград хот 250 жилийнхээ ойг тэмдэглэх гэж байхад Петербург, Петрградын тухай хэн дурссан юм бэ?

	Манай Юркаг их Ленинтэй зүйрлэх гээ юу?

	Анна Тимофеевнагийн хэрсүүлэг царайлсан палигар өргөн нүүр үл мэдэг улайсхийв.

	— Эцэг нь хүүгээ эсэргүүцэж байгааг харж байгаа биз!

	— Үгүй. Би хайртай хүүгийнхээ эсрэг юм хэлээгүй гэж Алексей Иванович бат нот атлаа гунигтай хэлснээ: — За яах вэ, энэ медаль дээрээ «Гагарин» гэж бич л дээ, харин дор нь жижигхэн ч болсон үсгээр «Гжатск» гэж бичихгүй юу гэж гуйв.

	Дөлгөөхөн урсах Гжат голын хөвөөн дээрх жирийн нэг хөндийд Гагарины удам угсааныхан аж төрсөөр ирсэн бөгөөд Гжатскийн хөвгүүн дурсгалт дөрөвдүгээр сарын нэгэнд сансрын уудамд цойлон нисжээ.


СУРГУУЛЬД ОРЛОО

	Дайн тэр үед Смоленскт хүрээд байлаа. Хамтралын мал сүргийг ар тийш татахаар зэхэж байв. «Дүрвэн нүүх» гэдэг нь урьд нь хэн ч хэлж үзээгүй хэцүү шинэ үг байлаа. Дүрвэн нүүх гэхдээ «нүүх» хэмээн санаа алдан хэлдэг байлаа. Клушино тосгоныхон ямар ч болов хичээл эхлэх өдрийг баяр ёслолын байдалтай өнгөрөөлөө. Зэвүүн муу юм гаарч байсан ч гэсэн тэр өдөр шинэ сурагчдын хувьд сайн сайхан, ариун дуртгал болон үлдэх ёстой байлаа. Шинэхэн ногоон мөчрөөр сургуулиа чимж, шохойгоор уриа бичиж, хүүхдүүдээ халуун усанд улаа бутартал оруулж, аль байдаг шинэ сайхан бүхнээ өмсгөжээ.

	Анна Тимофеевна хүүгээ яаж гоёж байснаа сэтгэл машид хайлан дурсдаг. Анна Тимофеевна бүдүүн гурилаар зузаан бин хайрч сонинд боогоод гар хийцийн үүргэвчинд ном дэвтэртэй нь хамт хийж өгчээ. Гагарины байшин тосгоны нөгөө захын махир урт гудамжинд сургуулиас бүр хол болохоор Юра их завсарлагаагаар ч гэртээ ирж амжихааргүй байв. Нүүрээ мөлчийтөл угааж, үсээ гөлчийтөл самнаж, бүх юмаа яв цав болгосон ч Юра ээжээсээ:

	— Та үүргэвчинд цөмийг нь хийсэн үү? гэж байн байн асууна.

	— Бүгдийг нь хийлгүй яах вэ хүү минь, за алив хувцсаа өмс!

	Бяцхан Юра хөөрч баяссандаа болоод үүргэвчийнхээ мөрөвчийг ч олохгүй сандарч байв. Анна Тимофеевна хүүгийнхээ турь муутай чөргөр гарыг мөрөвчинд нь оруулж гогцоог нь татаж өгөх тэрхэн агшинд энхрийлэх, өрөвдөх сэтгэл төрж зүрх нь эмээнгүй догдлов.

	Юра саравчтай малгайгаа дарж өмссөнөө үүд рүү шийдмэг алхав.

	— Хүү минь битгий дүрсгүйтэж үзээрэй! Багшийнхаа үгэнд сайн ордог юм шүү гэж захилаа.

	Анна Тимофеевна гадаа гарав. Сүм, оршуулах газрын цаана тосгоны сургууль байдаг тул үл харагдана. Сүмийн хана туурга, оршуулгын газрын хашаа, сүмийн залгаа орших тосгоны зөвлөлийн байшингийн туурган дээр дайны тухай зурагт хуудас наажээ. «Германы булаан эзлэгчдэд үхэл!», «Эх орон чинь дуудаж байна», «Алхам ч бүү ухар» гэсэн энэ бүх ухуулах хуудсыг Анна Тимофеевна бүр цээжээр мэднэ. Тосгоны нөгөө захад, хашааны цаахна цэрэг татлагын насны арав гаруй залуу, ахмад дайчин - тахир татуу болсон хүний удирдлагаар гар хөлийн сургууль хийж, буу эзэмших арга барил заалгаж байлаа. Тэр залуус байлдааны ямар ч зэвсэггүй, сум хийж буудах бололцоогүй болгон зорилгоор нүхэлсэн сургуулийн винтов, гөлийтөл зорсон бороохой, модхон барьжээ. Шүдээ хүртэл зэвсэглэсэн дайсныг Клушино тосгоны энэ дайчид тогтоон зогсооно гэж итгэхэд бэрх ажээ.

	Алексей Иванович хазганасаар хүрч ирэв. Түүний өргөн нүүр их л баргар байна.

	— Бас л авсангүй, ямар ч л байсан эх орноо эцэг өвгөд шигээ хамгаална даа гэж тэр сэтгэлдээ шивнэж явав.

	— Алеша минь, энэ дайн чамайг ч тойрохгүй шүү дээ гэж Анна Тимофеевна гунигтай хэллээ.

	— Тэр ч яриагүй даг аа гэж Гагарин шүүрс алдсанаа, — Хүмүүс дайсныг бүр Вязьм руу гарч ирсэн гэлцэх юм.

	— Тэднийг чинь дийлэх хүч гэж байдаггүй хэрэг үү?

	— Дийлэх цаг ирнэ ээ, гайгүй.

	— Тэр цаг чинь хэзээ ирэх юм бэ?

	— Ард түмэн хүлцэхээ больсон цагт.

	Хичээл тарахын өмнөхөн Анна Тимофеевна аанай л түгшүүр, гунигийн бодолд автсаар сургууль дээр очлоо. Хүүгээ замаас тосно гэж бодсон боловч хичээлийн анхны өдөр яагаад ч юм сунжирчээ. Анна Тимофеевнаг цонхны дэргэд тулж очиход зэргэлдээ тосгоноос ирсэн сэвхтэй жаахан охин Бармалейн тухай шүлгийг үгээ залгин ээрэн байж уншиж байв.

	Дараа нь чигчийн чинээ эр шиг жаахан цагаан хөвгүүний ээлж боллоо. Хөвгүүн багшийнхаа ширээнд тулж очоод, саарал цамцаа доош нь дугтран засаад, ханиалгаснаа, 

	— Над дуртай шүлэг байхгүй гэв.

	— За тэгвэл яах вэ, дургүй ч билээ шүлгээсээ, юу дуртайгаа унш даа хэмээн багш Ксения Герасимовна инээмсэглэв.

	Тэгтэл нөгөө тарган жаал цамцаа дахин доош нь дугтарч, хоолойгоо зассанаа, 

	— Дургүй шүлгээ ч гэсэн уншиж чадахгүй. Нэгэнт дургүй шүлгийг юугаа хийж тогтоох билээ гэж хэлэв.

	Тэгээд суудалдаа эргэн ирж суумагцаа нөхдийнхөө жиг жиг хэмээн дооглохыг ч үл ойшоон, ширээн дотроосоо идэх юм нямбайлан гаргаад, ажиг ч үгүй идэж эхлэв.

	Дараа нь Ксения Герасимовна Гагариныг дуудлаа. Багш нь түүний нэрийг хэлж ч амжаагүй шахам байхад Юра ширээнийхээ араас годхийн босож багшийнхаа дэргэд очив. Тэгээд цангинасан дуугаар:

	— Миний дуртай шүлэг гэж хэллээ. 

	Анна Тимофеевна хүүгийнхээ хөөр баяр, тэсэж ядсан сэтгэлийг ойлгож байлаа. Юра нисэх онгоцны тухай, нисэгчдийн тухай, огторгуйн тухай шүлэг унших дуртай билээ. Тэр байтугай нэг удаа районы сайн дурын уран сайханчдын үзлэгт орж, баярын бичиг, С. Маршакийн номоор шагнуулж байсан ажээ. 

	 

	Онцын сайн нөхөр нисэгч минь

	Огторгуйн уудамд чамтай хамт дүүлэх сэн, би 

	Ойн хүчит баавгай тайгад хэрхэн зугаалдгийг 

	Од мичид тэнгэрт яаж нүүдэллэдгийг харах сан 

	Орон гэртээ удтал суухад уйтгартай юм... 

	Орон гэртээ удтал суухад уйтгартай юм...

	 

	гэж уншихад багш нь түүнийг таслан зогсоож:

	— Чи яагаад л зурагдсан пянз шиг нэг үгээ давтаад байгаа юм бэ? Цааш нь уншаач гэв.

	— Орон гэртээ удтал суухад уйтгартай юм гэж Юраг замхарсан дуугаар дахин уншихад хүүхдүүд нирхийтэл инээлдлээ. 

	Юраг багш руугаа ууртай, нөхөд өөдөө зовнингуй харах зуур тарахын хонх хангинав.

	— За орон гэртээ уйтгартай байсан ч харих л болж дээ. Бидний анхны өдрийн хичээл дууслаа гэж Ксения Герасимовна өгүүлэв.

	Хүүхдүүд ширээнийхээ тагийг нижигнүүлэн бослоо.

	— Хүүхдүүд ээ! Битгий тараарай. Өндөр намаараа жагсацгаа гэж багш хэллээ. 

	Хүүхдүүд бие биеэсээ өндөр болох гэж үймэлдэв. Юрагийн сэтгэл бүхнээс илүү догдолжээ. Юра бусдын зулайнаас өөрийнхөө дух, чамархай руу тоолон үзэхэд өөрөө бусдаас дандаан өндөр байх бүлгээ. Гайхалтай хэрэг ээ, би ангидаа хамгийн өндөр нь байх нь ээ! гэж бодоод Юра даруу боловч бахархуу нь аргагүй баруун жигүүрт нь байраа эзлэн зогссон боловч бие чацархуу хүүхдүүд түүнийг түрсээр хамгийн сүүлд оруулав.

	Түүний «зовлон» үүгээр бас дууссангүй. Хоёр охин харин сайн санааны үүднээс өөрсдийгөө Юрагаас намхан гэж тооцож түүнийг урдуураа оруулав. Гэтэл багш нь буцаагаад хамгийн сүүлд зогсоочихлоо. Юра уйлчихгүйн тулд уруулаа зуун, биеэ барин зогссоор байв. Жагсаалын эхэнд нөгөө, нэг ч шүлэг мэдэхгүй байсан цулцгар жаал хэнэггүй зогсоно.

	«За одоо харьцгаа» гэж багшийгаа хэлмэгц Юра ангиасаа годхийн гарч ээжийнхээ эелдэг гараас хөтлөв. 

	Ээж нь цонхоор бүхнийг харж, учрыг ойлгожээ.

	— Хүү минь бүү зов! Чи бүгдээс нь өндөр болох цаг ирнэ гэж Анна Тимофеевна хүүгээ аргадав.

	Анна Тимофеевна хүүгийнхээ ирээдүйг толинд харсан мэт мэджээ. 

	Түүний хүү 1961 оны 4 дүгээр сарын үл мартагдах тэр өдөр үнэхээр бүхнээс өндөр болж билээ.

	 


ТОСГОНЫ ДУНДАХ ТОЛГОД

	Тэр өдөр хамтралын ерөнхий захиргааны өмнөх жижигхэн талбайд цуглаан болж, Клушино тосгоны журамт цэргийн ангийг үдэж мордууллаа. Хамтралын дарга цуглааныг нээж захиас сургамжийн үг хэлэв.

	— Клушино тосгоныхон аль дээр үеэсээ орос орны дайснуудыг аймшиггүй багалзуурдан дарж явсан билээ. Манай нутгийн дайчин алдрыг Клушиногийн ардын журамт цэрэг та бүхэн гутаахгүй гэдэгт итгэж байна. Та бүхнийг ялалтаа мандуулан эгж ирэхийг чинь хүлээе гэж хэлэхэд нь журамт цэргийнхэн нэгэн зэрэг «Ура» гэж хашхирав. Тэгээд нэгэн командаар эргэж, дайсныг тосон Гжатскийн зүг хөдөллөө.

	Тэд тариа хагалах, ургац хураах үедээ юу л өмсөж гардаг вэ, тэр л янзаараа хуучин цамц, хөвөнтэй цамц, саравчтай малгай өмсжээ. Хүн болгон солих дотуур хувцас, хөлийн ороолт, гар нүүрийн алчуур, савангаа хийсэн хүүдий мөрөвчилжээ. Хэнд нь ч галт зэвсэг, хүйтэн зэвсэг байсангүй. Журамт цэргийн даргаар томилогдсон хамтралын намын байгууллагын нарийн бичгийн даргын бүсэнд л гар бууны хоосон гэр дүүжлээстэй байгаа нь богцыг орлоно. Энэ журамт цэргийнхэн ийм энгийн байдалтай байснаас болсон юм уу, хэн ч уйлж, унжсангүй. Энэ нас ахимаг, зэвсэггүй, энгийн хүмүүсийг цус асгаруулсан ширүүн тулалдаан угтаж байна гэж ердөө ч итгэхгүй байлаа. Алексей Иванович Гагариныг жагсаалын дэргэд тэнгэрээс буугаад ирсэн юм шиг гарч очих үед тэд гандгарь өвс ургасан ганга гатлан тосгоноос гарч явсан байлаа.

	Журамт цэргийнхнийг үдэгсдийн дунд байсан Анна Тимофеевна нөхрийнхөө хойноос ухасхийх гэснээ болив. Алексей Ивановичид журамт цэргийн дарга ойртож очоод нэг юм хэлсэн боловч цаадах нь дуулсан янзгүй явсаар л байлаа. Отрядын дарга алгаа амандаа ойртуулан команд өгөхөд сайн дурынхан алхаагаа ширүүсгэв. Гагарин хоцрохгүй юм сан гэж байдгаараа мэрийнэ.

	Журамт цэргийнхэн гүвээ даваад их бууны галын туяанд тэнгэр улайран байх зүг шогших нь холгүй одоход Гагарин өөрийн эрхгүй хоцорлоо. Тэр бээр байдаг чадлаараа хоцрохгүйг мэрийсэн боловч доголон хөл нь бусадтай эн тэнцүүхэн алхлах боломж олгосонгүй. Тэнхэл хүрсэнгүй. Тийнхүү улам улам хоцорсоор л байв. Дараа нь зогсон, холдон байгаа жагсаалын араас гунигтай, ууртай харснаа, газар нулимаад, эргэн одлоо. 

	— Тэгж л таарна аа гэж Анна Тимофеевна шивнээд, нулимсанд норсон нүүрээ арчлаа. 

	Халгай, бөөрөлзгөнө, чонын өргөсний бутан дундуур бүдэчсээр гэр лүүгээ буцаж яваа Алексей Ивановичийг харснаа Анна Тимофеевна яая гэхэв дээ гэж арга тасарсан байртай шивнэв. 

	Алексей Иванович нүүрнийхээ хөлсийг арчив. Нэрээ их хичээдэг зан нь гутсанд зовнин өрөвдөж дэргэдээ бөндгөнөж байсан Юрад,

	— За хоёулаа Дарья эгчийндээ очъё. Надад талхны хөрөнгө өгнө гэсэн юм сан гэв.

	Ээж хүү хоёрын замд булш бүхий гүвээ тааралдсан нь мандарваа цэцэг, гэсэр цэцэг, намрын алтлаг навчист битүү хучигджээ. Гүвээн дээрх булш жижигхэн модон хайстай агаад булшны эргэн тойронд хөвд ургаж чулуун дээрх бичиг нь баларч, гаргагдахгүй болжээ. 

	Анна Тимофеевна зогсож азнав.

	— Харав уу? Иван Семеновичийн булшийг бүр харахаа больсон байсан юм. Зөвлөлт засаг байгуулсан хүмүүсийг муугаар хэлдэг цаг байсан юм даа.

	— Ээж ээ! Түүнийг цагаантнууд алсан юм уу?

	— Октябрийн хувьсгалын дараахан эсэргүүчүүд үймээн дэгдээж, тосгоны зарим коммунист нууц байдалд орсон юм. Харин Иван Семенич Сушкин "Би хүмүүст муу юм хийгээгүй. Над нуугдахын хэрэг юү бил ээ?" гээд нуугдаагүй юм. Хүүхэд шиг цайлган цагаан сэтгэлтэй хүн байж билээ. Гэтэл үймээн гаргагч морин цэргийнхэн Иван Семеничийг гэртээ байхад нь баривчлан, буудахаар авч яваад тэр газраа ч хүрэлгүй бууны бөгсөөр цохиод алчихсан юм.

	Ээж хүү хоёр Клушино тосгоны хамгийн анхны коммунистын булшны дэргэд хэсэг дуугүй зогсож хүндэтгээд цааш явлаа. Юрагийн амьдралд хожим аль сонин юм тохиолдсоныг тэр гэх вэ, гэхдээ тосгоны дундах энэ гүвээг ер мартаагүй билээ...

	 


БААТРУУДЫН ӨЛГИЙ НУТАГ

	Ксения Герасимовна: Та нарыг «тун удахгүй аялалд авч явна» гэжээ. Тэгэхдээ Ксения Герасимовна «авч явна» гэдэг үгийг их л нухацтай хэлжээ. «Аялал» гэдэг тэр үгэнд холын нутаг, үл мэдэгдэх хотын тухай нэгэн сонин бодол байх шиг хүүхдүүдэд санагдана. Хаашаа явах юм бол доо гэж дор бүрдээ л бодно. Смоленск явах юм бол уу? гэтэл тэнд немцүүд1 байгаа. Вязьм явах юм бол уу? Тэнд бас л немцүүд бий. Гжатск явах байх гэхэд тэр хот нүүж байдаг. Арай Москва руу явах юм биш байгаа даа?

	Бүх юм санаснаас өөрөөр боллоо. Аялал тэрүүхэн зуур болов. Харийн булаан эзлэгчидтэй оросын баатрууд олон үеийн турш тэмцэлдэж ирсэн Гжатскийн дурсгалт газар шороон дээр Клушино тосгоны ойролцоо л аялал маань боллоо. Тэртээ эрт үед оросын баатрууд шинэ тулгар улсынхаа харуулд энд зогсож байжээ.

	Багш, тосгоны захад гармагц чулуугаар ховил гарган эмжиж овоолсон шороотой, зэрлэг өвсөнд хучигдаж бүдгэрсэн замтай газрыг зааж энэ газрыг «Баатруудын өлгий» гэдэг юм. Чухам яагаад ингэж нэрлэснийг мэдэх үү? гэлээ. 

	Хүүхдүүд дуугүй зогссоноо:

	— Баатрууд суудаг байсан болохоор тэр байх гэж Пузан ухаан гаргав.

	— Зүгээр л нэг сууж байсан юм биш, оросын газар нутгийг хамгаалж байсан юм гэж тэд бие биеэсээ өрсөлдөн ярив. Багш нь овгор шороо өөд авирч гараад:

	— Баатрууд минь та нар, амар тайван байцгаана уу? Дайсны цэрэг та нарыг түгшүүлээгүй биз? гэж хашхирав.

	Талын салхи багшийн буурал үсийг хийсгэнэ. Гэвч багш анзаараагүй адил байж, нэг юм чих тавин сонсоно. Тэгтэл хариу ирж, хязгааргүй алс холоос бөглүү авч бат нотоор

	— Амар тайван биш байна, дайны хар сүүдэр ойртож байна гэх үг цуурайтав. Тэгж хэлээгүй ч гэсэн бяцхан Юра Гагаринд эртний өвгөдийн дуу хоолой тэгж хэлж байгаа юм шиг санагдсан байх. Ксения Герасимовна овгор шороон дээрээс бууж хүүхдүүдийг хамтралын тариан талбайн захад байдаг шарил руу аваачлаа. Оросын дайчдын нойрсож буй энэ газраар 17 дугаар зууны үед гетман Жолкевский Москва орохоор гарчээ. Тэгээд энд аймшигтай тулалдаан болжээ. Дмитрий Шуйский тэр тулалдаанд бараг бүх цэргээ алдсан юм. Гетманы цэргээс ч олон хүн үлдсэнгүй. Тэр тулалдааны дараа Жолкевский: «дахиад нэг иймэрхүү ялалт үзвэл бидний төгсгөл ирэх юм байна» гэж гунигтай өгүүлсэн гэдэг. Үнэхээр түүний аян дайн гунигтайгаар төгссөн билээ...

	— Хүүхдүүд ээ, өөр ямар хүн Клушино тосгоноор өнгөрч Москва руу довтолсон бил ээ? гэж Ксения Герасимовна асуулаа.

	Хэд хэдэн сурагч Наполеон гэж зэрэг дуугарав.

	— Зүйтэй. Наполеон өнгөрсөн юм. Манай тосгон ийм л их түүхтэй газар даа гэж багш бахархал төгс хэлэв.

	— Ксения Герасимовна! Гитлер наашаа ирэх бол уу? гэж Пузан асуув.

	— Чи яагаад тэгж асуух болов?

	— Тэднийг аль хэдийн Гжатскийн дэргэд ирсэн гэж ярилцах юм.

	— Хүн чихээ хэзээ ч хардаггүйн адил Гитлер хэзээ ч Москваг үзэхгүй гэж Ксения Герасимовна итгэлтэй дуугаар хэлэв. 

	Гэхдээ л шууд хариу хэлэхээс түдгэлзэв.

	— Тэгвэл энд ирэх үү? гэж Пузан цөхрөлгүй асууна.

	Тэр үгийнхээ хариуг дуулж амжсангүй. Ойн цаанаас германы нисэх онгоц гарч ирээд газар шүргэх шахам доогуур нисэж өнгөрөхдөө пулемётоор шүршлээ.

	— Хэвтээд! гэж Ксения Герасимовна хашхирав.

	Хүүхдүүд зогсож байсан газар газраа элгээрээ наалдан хэвтэцгээлээ. Онгоцны далавчин дээрх хас тэмдэг, их бие дээрх хэрээс тэмдгийг тэд тов тодхон харж амжжээ.

	Онгоц тосгон руу нисэн одлоо. Түүний том амтай пулемётын шүрших нь чанга, исгэрэнгүй сонстоно.

	— Хүүе! Шатаах бөмбөг хаяж байна гэж сэвхт нүүрт Билинкина хашхирав.

	Тэр зуур тосгоны дээгүүр дөл дүрэлзэж хар утаа суунаглав.

	— Хүүе! Сургууль маань шатаж байна! гэж Юра арга барагдангуй хашхирав. 

	Хүүхдүүд тосгон руу байдаг чадлаараа гүйлдлээ.

	— Зогсоцгоо! Та нар хаачих нь вэ? гэж Ксения Герасимовна тэнхээгээрээ хашхирсан боловч хэн ч түүний үгийг сонсоогүй тул араас нь гүйлээ.

	Тэднийг Клушино тосгонд дөхөж ирэх үед тэр агаарын дээрэмчин мулгуу, хар хэргээ хийчхээд арилаад өглөө. Тосгон бүх талаасаа шатаж эхэллээ. Сургуулийн шатаж байгаа барилгаас холгүйхэн залуухан эмэгтэй толгойгоороо газар хатган хэвтэж байлаа. Түүний мушгиралдан эргэж ил гарсан хөл нь өөрийнх нь биш хүний мэт санагдана. Шуудан зөөгч Дуня тосгонд алагдсан анхны хүн байсан болохоор хүүхдүүд ойртож ч чадахгүй зогсоцгооно. Ксения Герасимовна алагдсан бүсгүйн хувцсыг доош буулган алчуураар нүүрийг нь бүтээлээ. Энэ үед захиргааны контороос хөл толгойгүй шаварт будагдсан эрчүүл гүйлдэн гарч ирээд Дуняг өргөн авч явлаа. Энэхэн зуур хэн нэгэн хүний ээрэн уйлах чимээг бүгд сонслоо. Сургуулийн өмнөх модон саравчны дэргэд үл таних нэгэн охин зангидсан бяцхан гарынхаа араар нүдээ даран уйлна. Хүүхдүүд тэр дороо үл таних бяцхан охиныг тойрон авав.

	— Чи ч ингэхэд хэн байна аа? гэж Ксения Герасимовна явган суух зуураа асуулаа. 

	Охин бүр чангаар уйлав.

	— Чи хаанаас ирсэн охин бэ?

	Ксения Герасимовна охины бяцхан гарыг нүүрнээс нь холдуулбал битүү сэвх болсон царай гарч ирэв. Товч шиг жижигхэн хамар, дугуй хацар, хархан нүд энэ бүхнийг харахад бас хугацаа оров. Охины нүүр, наргиан болгож хоёр нүүрс шургуулчихсан жүржийг санагдуулна. Охины бүх байдал хүүхдүүдэд дорхноо таалагдлаа.

	— Хүүе ямар ч хөөрхөн амьтан бэ энэ чинь, Люда Билинкинагаас ч илүү цоохор юм гэж Пузан гайхан өгүүлэхэд

	— Цог хорхой шиг гэж Пек Фрязин хэлэв.

	— Жиших юм аа мөн олж дээ, бас Людка үүнтэй адилхан юм гэнэ шүү! Людка үүн шиг болох гэвэл тэнгэр хүрэхтэй адил болно гэж зөрлөө.

	Ксения Герасимовна

	— Та нар чимээгүй байгаач гэж ууртай зандарснаа: — Охин минь чи ингэхэд хаанаас ирсэн юм бэ? гэж дахин асуув.

	Сэвхтэй бяцхан охин уйлахаа больж их л хэрсүүгээр Мясоедовоос гэж хариуллаа.

	— Чамайг хэн гэдэг юм бэ?

	— Настя

	— Овог чинь?

	— Жигалин

	— Байз, чи ингэхэд хамтралын даргын охин арай биш биз дээ?

	— Тийм ээ

	— Чи тэгээд энд юу хийж яваа юм бэ?

	— Ээж намайг авчирч, Дуня эгчийнд орхисон юм.

	— Дуня чиний ойрын хамаатан уу?

	— Тэр чинь Валя эгчийн охин байхгүй юу.

	— Аав ээж чинь одоо хаана байгаа вэ?

	— Аав журамт цэргийнхэнтэй хамт явсан. Ээж цэргийн эмнэлэгт ажиллаж байгаа.

	Ксения Герасимовна хэсэг бодлогоширсноо:

	— За охин минь, битгий уйл. Уйлаад ямар ч нэмэр болохгүй, чи одоо надтай хамт байх болно гэж шийдмэг хэлэв.

	...Клушино тосгоны сургууль хамтралын ерөнхий захиргааны байранд нүүж ирлээ. Энд бас сургуулийнхаа хаягийг зүүв.

	Хичээл тарсны дараагаар хүүхдүүд гудамжинд шуугилдан гарахад Пузан, Пек Фрязинд очоод:

	— Шук ээ, хоёулаа шинэ ирсэн охины шүүсийг шахъя гэв.

	— Харин чиний л шүүсийг шахвал таарна даа гэж Настя адрав. Уг нь Настя дуугүй л байж байдаг байлаа. Юу гэвэл шинэ хүүхдийн шүүсийг хэзээ ямагт шахдаг хойно тэнд айдастай юм байсангүй, гэтэл дээр нь Настягийн үг Пузаны эгдүү зэвүүг хүргэж, яаруу зан нь Жук Фрязаны дургүйг хүргэжээ. Настягийн шүүсийг шахах тэр хоёрын дүрсгүй зан нь бүр гаарчээ.

	— Болиоч дээ!.. Тэнэгүүд!.. гэж Настя хашхирав.

	— Чөтгөрүүд минь!.. хэмээх дуунд нь арга барагдан уйлагнах өнгө сонсогдоно.

	Настя тавиач ээ гэж тэнхээгээрээ хашхирсан боловч харин ч тэр бяцхан «дарангуйлагчдыг» улам ч хөгжөөлөө. Настягийн нүдэнд нулимс мэлтийв. Настя уйллаа.

	Тэгтэл туниа муутай Настягийн оронд хан хүний бяртай мөртэй тулгарч, хавиргаараа мөргөн, үсрээд явчхав. Юра Гагарин гараад иржээ.

	— Чи юу юм бэ гэж Пузан гомдолтой нь аргагүй хэллээ. Гэхдээ хариу нударга зөрсөнгүй, юу гэвэл тэр зөөлөн зангаараа нэртэй ба зөвхөн өөрөөсөө доройг л дийлэх бүлгээ. Харин Юра Гагаринтай орооцолдоогүй нь дээр гэдгийг тосгоны хүүхдүүд андахгүй. Харин Пек Фрязин үзээд алдъя гэж шийдэн дайрсан боловч хэдхэн хормын дараа газар тэрийн ойчив.

	Тэгснээ босон харайж нударгаа зангидан дайрсан авч дахин шаварт нүүрээрээ харуулдан ойчлоо. Юра ерөөс эс уурлана. Харц нь хөгжилтэй авч ширүүн. Уруулд нь инээвхийлэл тодорно. Юра агч модны үндэс шиг бат бэх зогсох ажээ. Түүнтэй орооцолдохын хэрэг ер үгүй гэдгийг тэд мэджээ. Пузан чив чимээгүйхэн зайлж, «Зоригт» Пек Фрязин хараан зүхсээр араас нь гүйлээ.

	Юра Гагарин Настяд ойртон:

	— Битгий уйл аа, тэд тоглосон юм байхгүй юу гэв.

	Настя хамраа хэдэнтээ арчсанаа тайвшрав.

	— Чи ямар бяртай юм бэ, тэдэнд ёстой л үзүүлээд өглөө шүү гэж Настя бахархсан байртай өгүүлэв.

	— Энэ яах вэ дээ тоглоом гэж Гагарин гар сэгсрэв. Тэгээд Настягийн сэвхтэй нүүр лүү их л баясангуй ширтэнэ. Юра түүний төлөө мятрамхай Пузан, онгироо Фрязинтай биш, харин Жолкевскийн бүх цэрэгтэй тулалдахаас ч буцахгүй байлаа. Энэ хөөрхөн амьтныг чухам яаж баярлуулахаа эс мэдэн Юра:

	— Хүүе, чи эртний баатруудын өлгийг үзсэн үү гэж асуухад Настя:

	— Үгүй шүү гэж гэнэ сэрэггүй байртай дуугарлаа.

	— За тэгвэл явъя.

	Юра Настяд өөрийнхөө мэддэг бүх л нарийн нандин юмыг сонирхууллаа. Эртний баатруудын өлгий, оросын аймшиггүй дайчдын булш бүхий толгодыг үзүүлж, хувьсгалаас өмнө шулам үүрлэж байсан гэж ярьдаг хуучин салхин тээрэм, шөнө нь ногоон гэрэл сүүмгэнэдэг гэх оршуулгын газар, сүүлд нь намагт шигдсэн нөгөө онгоцны хэмхэрхийг харууллаа. Настя энэ бүхнийг нь гайхан сонирхож, манай Мясоедов бас л оросын яруу алдрын дурсгалт зүйл ихтэй. Харин шатсан онгоц л байхгүй дээ гэж ярив. Түүнээс ондоо юм бодно.

	— Пирожки байдаг ч болоосой гэж Настя мөрөөсөнгүй дуугарав.

	Тэд нөгөө шуламс үүрлэж байсан гэх, салхин тээрмийн хавилцаах газар булагдсан чулуун дээр сууж байлаа. 

	Юра инээмсэглэн:

	— Чи өлс өө юү? гэж асуулаа.

	— Үгүй л дээ. Гэхдээ л пирожки идмээр санагдаад... Манайхан өдөр бүр тэгэхдээ бүр өндөгтэй, мөөгтэй, байцаатай, будаатай, хар чавга, алим, интоортой янз бүрийн пирожки хийдэг байсан юм.

	— Чи ч ер нь их эрх танхил амьтан байх нь ээ дээ гэж Юра инээмсэглэв.

	— Тэгэлгүй яах вэ гэж Настя бардамнасан байдалтай өгүүлснээ:

	— Би чинь бурхны хүүхэд байхгүй юу гэв.

	— Бурхны гэсэн чинь юу гэсэн үг вэ?

	— Яах вэ дээ, аав, ээж хоёр хүүхэд яагаад ч төрүүлж чаддаггүй байжээ. Тэгээд настай авгайгаар бурхнаас намайг гуйлгасан юм гэнэ билээ.

	— Тэгэхээр бурхан гэж байдаг байх нь ээ гэж Юра их гайхсан царайтай асуулаа.

	— Хөгшин хүмүүст л байдаг юм. Залуу хүнд бол ч байхгүй л дээ.

	— Мөн харамсалтайяа, хэрэв бидэнд бурхан гэж байдаг бол пирожки гуйх сан гээд Юра инээлээ.

	— Чи намайг шоолж байх шив дээ, чамтай дахиад явахгүй гэж Настя гоморхов.

	Юра гэнэт уран ухаан сийлж:

	— Настя, хоёулаа манайд очих уу? Ээж өчигдөр гурил эсгэж байсан юм. Амтат бялуу хийгээ болов уу. Ямар ч гэсэн боорцог хийсэн байх, явах уу? гэхэд Настя баясгалантайгаар нүдээ тормолзуулан:

	— Жимсний нухаштай боорцог идвэл мөн ч сайхан даа гэж дуу алдав.

	Гэтэл тэр хоёр амттай боов идэхээсээ наана таван салаатай «боов» хүртэх нь дөхөв өө.

	Гагаринийд сандарч тэвдсэн Ксения Герасимовна нэлээд ууртай сууж байв.

	— За нэг юм морилж ирцгээв үү? гэж тэр хоёрыг харан ууртай дуугарлаа.

	— Би ухаан л гарчих дөхөж байхад энэ хоёр зовсон ч шинжгүй.

	— Ингэхэд та хоёр ер нь хаашаагаа арилчхав аа?

	— Хаашаа ч яваагүй гэж өгүүлснээ Юра мөрөө хавчин, — Зүгээр л зугаалсан юм гэв.

	— Эрүүл агаараар амьсгаллаа гэж Настя тодосгов.

	— Эрүүл агаараар амьсгаллаа гэнэ шүү.

	— Харж байна уу? гэж Ксения Герасимовна шогшров. 

	Тэгснээ Юраг нэлээн зэмлэх аястай ширтсэнээ ундууцсандаа буурал үсээ сэгсрээд, хүү өөдөө зэмлэнгүй харж байсан Анна Тимофеевнад

	— Танай хүү тун тусгүй байна шүү гэв.

	— Энэ одоо яасан юм бол доо гэж Анна Тимофеевна арга барагдангуй хэлэв.

	— Биеэ зөв авч явж чадахгүй байна гэв.

	Энэ үед Алексей Иванович гаднаас орж ирсэн боловч тэдний ярианд саад болохгүй гэж үүдний тэнд чимээгүйхэн зогслоо.

	— Зодолдоно. Бас тэгээд нөхдийгөө гомдооно.

	— Би ер нь хүн болсоор хэнийг ч гомдоогоогүй гэж Юра бувтнав.

	— Хичээл тараад яалаа?

	— Тэгвэл тэд яагаад миний шүүсийг шахна гэсэн юм бэ? гэж Настя хажуугаас нь түүнийг өмөөрөв.

	— Шүүс шахах биш ээ, зодох гэж хэлдэг юм гэж Ксения Герасимовна багш хүнийхээ дадлаар залруулан хэлснээ нүүрээ үл мэдэг улайлган:

	— Юра уучлаарай, өмөөрсөн учрыг чинь би мэдсэнгүй дээ. Настя явах уу даа гэлээ. 

	Ширээн дээр халуун данх авчирч тавив.

	Анна Тимофеевна тэгээд

	— Ксения Герасимовна! Та цай уухгүй юу? Бас халуун боорцогтой шүү гэхэд

	— Баярлалаа. Анна Тимофеевна минь, уншиж, засах дэвтэр уул овоо шиг байгаа. Амжихгүй нь. Баяртай гээд гарлаа. Настяг дагуулан гарах тэрхэн зуур Юра найзынхаа бяцхан гарт халуун боорцгоо атгуулж бас амжжээ.

	Багш эмэгтэйг гарсны дараахан Алексей Иванович цай уух зуураа хүүгийнхээ «гавьяаг» бахархан, эрт урьдын явдлаа дурслаа.

	— Манайхан удмаараа эр зоригтой улс байсан юм гэж бахархсан янзтай өгүүлэн гэрийнхнээ тойруулан харахад иймэрхүү ярианд дургүй Анна Тимофеевна

	— За боль, мундаг дайчин эр минь! гэж нөхрөө зандчив.

	— Үнэн л юм ярьж байна. Миний эцэг Иван Гагарин хошуундаа л лав тэргүүн зэргийн зодооч хүн байсан юм чинь!

	— Тэрүүн дорхноо тэргүүн зэргийн архичин байсан гэсэн нь арай дээр байх.

	— Тэр ч бас үнэн. Хувингаар нь уусан ч ганхдаггүй хүн байсан юм. Танай Шахматовынхныг ёстой л нүдчихдэг байж билээ.

	— Мөн их гавьяа байх нь ээ! Манайхан хэзээ ч зодолдож яваагүй. Бид чинь Путиловын заводын ажилчин удмын улс шүү гэж Анна Тимофеевна эгдүүцэв.

	Үнэхээр ч Анна Тимофеевнагийн эцэг нь бүх насаараа алдарт Путиловын үйлдвэрт ажилласан жинхэнэ Питерийн ажилчин хүн билээ.

	— Мясоедовынхон ч удмаараа дайчин улс даа. Хэн ч тэднийг дийлдэггүй байсан юм гэж Алексей Иванович үгийг нь сонсолгүй ярьсаар л байв.

	— Аав аа, тэд Поддамшийн гацааг сүйтгэсэн гэж үнэн үү? гэж ууган хүү Валентин нь асуулаа.

	— Эвдсэн юм биш ээ, гуалин нэг бүрээр нь салгасан юм. Тэгээд мөн тэр өдөр нь босгоод тавьчихсан. Ёстой л уран гартай, баатарлаг, ялгуусан улс байсан юм..!

	Үе удмаараа сайрхах энэ ярианд илт дургүйцсэн Анна Тимофеевна:

	— За больж үз, доншууч минь гэж дахин дуугарав.

	Хамгийн бага Борягаас бусад нь эцгийнхээ яриаг бахархалтай сонсоно.

	— Гагариныхан бол эрх дураараа явахад дуртай улс байсан юм. Би ч гэсэн энэ хорвоогоор бишгүй л нэг явлаа... гэж Алексей Иванович жинтэй дуугарлаа. 

	— Энд юу нь сайн юм бэ гэж Анна Тимофеевнаг үгийг нь таслахад:

	— Юу, юу нь сайн гэж? бусдын нутаг орныг үзэж, сонирхолтой улстай уулзан учирч, нуур далайг харах хэрэгтэй. Хүн гэрийн мухар сахиж сууж болохгүй шүү дээ. Түүнд энэ дэлхий хэрэгтэй гэв.

	— Мөрөөсөв өө, мөн!.. Иван Гагарин чинь хэрэн хэсэж зугаа цэнгэл болж амьдарсан ч ямар ч ул мөргүй л дууссан шүү дээ гэж Анна Тимофеевнаг өгүүлэхэд:

	— Алчихсан юм уу? гэж бяцхан Зоя дуу алдав.

	— Согтуугаараа галт тэргэн доогуур орчихсон юм.

	— Гэлээ ч гэсэн тэр амьдарч, цэнгэж баясаж чаддаг байсан юм. Баярлан баясаж чадна гэдэг бол бас агуу их үйлс, тэгж чадвал юу ч аймшигтай биш хэмээн Алексей Ивановичийг шүүрс алдахад:

	— Харин үүн дээр бол чамтай санал нэг байна шүү гэж Анна Тимофеевна инээвхийлэв.

ШӨНӨ ДУНДЫН ҮЕЭР

	Тэд дайсны цэргүүдийг шөнө дундын үеэр... Клушино тосгонд ирнэ гэдгийг мэдэж байв. Бүслэлтэд орчихгүйн тулд манайхан хэд хэдэн байшинг дэлбэлээд бүх л зэвсэг техник, шархадсан байлдагчдаа аваад галын цэг болгон төхөөрөмжилсөн газар доорх зоорио ашиглаж чадалгүйгээр ухарлаа.

	Тулалдаан сууринаас өмнө, хойно зүгт нижигнэн, германчууд Клушиногийн хоёр талаар цувах тул хүүдий - бүслэлтэд орчхолгүй ийнхүү орхих хэрэгтэй байлаа. Клушино тосгон ийнхүү хэний ч биш, хоёр талын дунд нь үлдлээ. Орой болж наран шингэх үеэр буун дуу бүр алслан дорно зүгт сонстох болов. Ингээд Клушино тосгон ердөө л нэг өдрийн дотор фашистын цэргийн ар талд үлдчихлээ. Ингэхлээр урилгагүй зочид хэзээ л бол хүрээд ирэх байлаа.

	Немцүүдийн тухай элдвийг ярилцана. Тэгэхдээ алив дайсан эхлээд аймаар авч яваандаа учир нь олдоно гэдэг дээр бүх яриа нийлнэ. Гол нь эхэлж нүүр учрахад тэсэх хэрэгтэй гэлцэнэ.

	Анна Тимофеевна 14 настай охин Зоягийнхаа төлөө илүү их зовнино. Охин нь цутгамал мэт бие гоолиг, наснаасаа яльгүй эгчмэд харагдах бүлгээ.

	Гэр бүлийн зөвлөгөөн хийж Анна Тимофеевна хүүхдүүдтэйгээ хамт хөршийндөө очиж, хоосон байшин байна гэж сэжиг төрүүлэхгүйн тулд Алексей Иванович гэртээ ганцаараа үлдэхээр шийдлээ. Тэр ёсоор ч болов. Горбатенька авгайн байшинд голдуу хүүхэд хөгшид, эмэгтэйчүүд бүтэж үхтлээ чихэв. Горбатенька авгай тэдэнд байдаг л хувцас, тос болсон хөвөнтэй цамц, даавуу, алчуур, дотуур цамцаа ч гаргаж өгөв. Тэр хүмүүс даарч хөрөхгүй бас тэгээд зальхай дайсны шунахай харцыг хуурахын тулд дайралдсан болгоноороо л хучиж дулаалж авцгаажээ. Хэдийгээр нойр огт хүрэхгүй ч бүгд эрт хэвтлээ. Нам гүмийн дунд дүүжин цаг цохих чимээ чанга сонстох нь шалан дээр хэвтэж байгаа хүмүүст цээжин дотроос нь цохилон сонстох шиг санагдана. Тэгтэл тосгоны ноход улих сонстоно. Улих улихдаа маш арга барагдан, сэтгэл шаналам удтал улих тул алаад хаячихмаар санагдана. Тэгснээ дахиад л ажин түжин боллоо. Эдүгээ цагны цохилох чимээнээс арга барагдан чамархайгаар өвдөх тул аваад хэмх чулуудчих сан гэж санагдана.

	Цонх битүүлэн халхалсан болохоор дүүжин цагны зүү ч үл харагдана. Цаг хугацаа ийнхүү амьдрал үхэл хоёрын хооронд зогсон тарчлаана. Шөнө дундуур уу, өглөөгүүр үү, чухамдаа хэдийд Клушино тосгон харийн хүмүүсийн аймшигт яриа, машины моторын нүргээнээр дүүрснийг хэн ч мэдсэнгүй. Нэг л мэдэх нь ээ үүд дэлгэгдэн, гар чийдэнгийн хурц гэрэл нүд сохлом гялсхийв. Чийдэнгийн хурц гэрэл хүн бүрийн нүүрийг сохор хүний гар адил тэмтэчнэ. Шалан дээр хэвтэж байсан хүмүүс зарим нь гараараа, зарим нь хөвөнтэй цамцныхаа захаар, нөгөө зарим нь даавуугаар нүүрээ халхална.

	Нойрсохыг огтхон ч хүсээгүй энэ айж түгшсэн хүмүүс унтсан мэт анир чимээгүй хэвтвэл аврагдаж магадгүй гэж бодсоныг тэр немц цэрэг тааварлажээ. Анна Тимофеевна нойрмог царай гарган хажуу тийш эргэнгээ Зояг их биеэрээ хаацайлав.

	Немц цэргийн гар чийдэнгийн нүд сохлом хурц гэрэл найм орчим насны нэгэн хөвгүүн дээр тусав. Тэр хүү нойрмоглон босож нарны хурц гэрлээс анивчих мэт нүүрээ үрчийлгэснээ нүдээ нээн дөнгөж саяхан зүүдэндээ үзсэн тэр бүхнээ санан харийн цэргийн гарт байгаа чийдэнгийн хурц гэрлийн өөдөөс харан инээмсэглэв. Чухамдаа Юра зүүд нойрноосоо дөнгөж сэрсэн болохоор буруу номтон орон гэрт нь орж ирээд байсныг ч сайн ухаарсангүй. Гараараа нүүрээ таглан дэргэд нь хэвтэж байсан багш нь ядрангуй царайтай гонзгой нүүрт, хижээл цэргийн хэлсэн үгийг ойлгон нуруу руу нь хүйт даагаад явчихжээ.

	— Үгүй энэ ямар гайхалтай харцтай хүү вэ? Харцыг нь хараач, ингэж харж байгаа юм. Ямар зүүд зүүдэлдэг бол оо!.. гэв. 

	Түдэлгүй тэр цэрэг гэрлээ унтраагаад, хаалгыг нь хүчтэй савж орхиод явж одов.

	— Юра! Юра! Чи минь юү зүүдлээв? гэж багшийгаа шивгэнэж асуухад Юра эвшээлгэснээ:

	— Тор татаж, хавч барьж байна гэж зүүдэллээ гэж хариулжээ.


ХӨГШИН БУРГААС

	Алексей Иванович Гагарин бол ухаалаг мэргэн, үлэмжийн билиг авьяастай атлаа нэгэн эрдмийг гоцлон шүтэж туйлбарлаагүй Лесковын дүнсгэр сэтгэлийг эзэмдэж төрсөн санаанд оромгүй энгийн амьдралтай орос хүний л нэгэн билээ. Хэлбэр, илэрхийллээ л олоогүй болохоос авьяас билиг нь ёстой л хамрынх нь нүхээр ч гарч байсан хүн л дээ. Тийм хүмүүсийн авьяас чадвар өөрсдийн нь уран бүтээлд, бус үр удамд нь тодордог ажээ.

	Тэр бээр зартай сайн мужаан атлаа угийн тахир татуу, бас нөгөө талаар аж амьдралын түмэн ёжлолоос болж хорвоод элээсэн насныхаа ихэнхэд архи, шар айргийн үйлдвэр, цэргийн агуулах зэрэг улс орныхоо хэрэгцээт янз бүрийн хөрөнгө зоорийг манаж хамгаалж иржээ.

	Тэр бээр хар нялхаасаа доголон хүн байсан бөгөөд дайн дажин болохоос өмнө амьжиргаандаа хэд гурван мөнгө нэг талаар нэмэрлэх, нөгөө талаар юм үзэж, нүд тайлсан хүмүүстэй уулзан учирч ухаандаа ухаан нэмэхээр хол ойр багагүй явсан удаатай. Зан ааш нийтэч, яриа хөөрөөтэй боловч ярьж байснаа гэнэт цэнэг нь дуусчхав уу, пүрш нь эцэстээ тулаад мулт үсэрчхэв үү гэлтэй Гоголийн Агафья Тихоновна шиг бусдыг «Тэнэг монди минь, тонил!» гэж зандарчхаад таг чиг болчих сонин хүн.

	 

	[image: зурах, зураг, мод, гадна талбай-г агуулсан зураг

AI-generated content may be incorrect.]

	 

	Булаан эзлэлтийн будангуй өдрүүдэд Алексей Ивановичийн урьд цагт хийж явсан ажил өөрийг нь нэг сайн дөнгөсөн юм. Юу вэ гэвэл, Гжатскийг германчууд эзлээд, Клушиногоор герман цэрэг хуарагнаж байсан үед хэн нэг нь түүнийг тээрэмчний ажил эрхэлж чадна хэмээн дайснуудад алтан хошуу өргөснөөс уг ажлыг Орловт хийх хэрэг гарчээ.

	Өсөж төрсөн орон гэрээсээ хөөгдөн гэргий, үр хүүхдийнхээ хамтаар нүхэн гэрт толгой хоргодон сууж байтал нь нэг өдөр германчууд чирч гаргаж ирээд тээрэмчин хий гэж тулган шаарджээ.

	Тосгоны хаяанд салхин сэнс нь салбайж, нар бороонд сиймийж харлан цагийн эрхэнд хуучирсан салхин тээрэм сүглийн байх бөгөөд өмхөрч унах шахсан тэр тээрмийн хөлөрсөн чулуунуудыг нь бензинээр ажилладаг хөдөлгүүртэй холбож байж сая нэг юм ажиллуулахчаа болжээ.

	— Нутгийнхандаа ч, дайсанд ч миний бие тариа тээрэмдэж байлаа гэж Алексей Иванович ярив. Бензин гэж балгахан юм өгнө. Гэтэл хуучин муу мотор нь яг л аварга махчин загас жараахай залгих шиг бензин иднэ гэж нөхцөлгүй. Тэгээд л тээрэм байсхийгээд л зогсчихоор германчууд омогдоод салахгүй. Ямар миний буруу биш дээ? Бензинийг нь би тэгээд дарсны оронд залгилчих биш. Өөрийнхөндөө болохоор бензинтэй, Германд болохоор байхгүй болчхоод байхад яг л шаардагдана. Тэгж л таараад байх юмыг чинь би ер яах вэ дээ, нэг удаа тэдний нэг бага даргашуу юм нь «ла-ла-ла-ла-! гээд л шүлсээ савируулж, орилоод арай л бариад идчихсэнгүй. Тэгэхээр би түүнд «Чи юу гэж ла-ла гээд орилоод байгаа юм бэ. Чамд би бензин никст (байхгүй) гэж хүний хэлээр хэлсэн дээ! гэв. Тэр бээр цүнхээ шүүрч аваад цаасан дээр нэг юм сараачиж надад өгөөд, аанай л толгой дүйртэл жаал «ла-ла-ла-ла-» гэв. Тэгээд би за за би мэдлээ ауфидер ку-ку (баяртай гэхийг төсөөлжээ) гэж хэлээд комендантын газар луу зүглэлээ... гэж Алексей Иванович ярив.

	Тэр бээр тосгоны дундуур, дайн самууны тарьсан их сүйрлийг уйтгартай харж алгуурхан хазганаж явлаа. Тосгоны олон байшин бөмбөгөнд оргүй арчигдаж, заримаас нь зөвхөн пийшин л үлдэж! Суурин, нэг захаасаа нөгөө зах нь нэвт харагддаг болж, тал бүрд нь шилмүүст модоор хүрээлэгдсэн тариалангийн талбай гунигтай дүнсийнэ. Гудамж огцом эргэн, суурины төв өөд өгсдөг тэр газар хүүгээ явж байгааг харав.

	— Хүүе, бурхан минь, чи чинь яахаараа ийм болчих нь энэ вэ?

	— Гэдэс өвдөөд байна.

	— Пологтоо юү? хэмээн ёжлонгуй инээмсэглээд бүсээ чанга бүсэл, өлөн гэдэс чинь тэгвэл зайлагдахгүй, бие чинь хөнгөрнө гэв.

	— Аав та, өөрөө хаа хүрч яваа юм бэ?

	— Комендант руу. Бичиг аваачиж өг гэсэн юм.

	— Юун бичиг?

	— Арван кило шоколад надад олгохыг хүсээ болов уу л гэж санаж байна.

	— Аав аа, та тэдний шоколадны хойноос бүү оч!

	— Болохгүй, хүү минь бүр доор юм болно. Эс очвол журам сахисангүй гэж сүйд хийнэ. Тэгвэл өнгөрөх нь тэр!

	Юра аавтайгаа хамт явлаа. Үй түмэн үрчлээт их холтос бүхий хуучин царстай төстэй саглагар бүдүүн бургасны хажуугаар тэр хоёр өнгөрч явав.

	— Өвөөг минь амьд ахуйд л энэ мод байсан юм гэж Алексей Иванович сүжрэн өгүүлээд, — Петр хааны үед ч тарьсан байж мэдэх юм! гэв.

	— Аав та зүгээр биз? Үүнийг би чихээ алт болтол сонсож байгаа шүү дээ.

	— Тийм бил үү? хэмээн Алексей Иванович гайхсанаа, — Нэг үгээ дахин дахин яриад, аав нь ч хөгширч дээ... гэв. Комендантын газар хамтралын контор байсан байшинд байрлаж байв. Тэрхүү хашаа хоосроод, немцүүдийн харангадаж үхсэн адууны жүчээ болжээ. Комендантын газрын дэргэдүүр хүзүүнээсээ автомат буу зүүсэн харуулын цэрэг ийш тийш холхино. Харуулын байранд амарч байгаа цэргүүд нь бөөстэйгөө ноцолдоно. Тэд цамцныхаа хормойг сөхөн бөөс гаргаж ирээд, нясалчих ухаан нь дутаад партизан сөнөтүгэй! гэж шалан дээр шидэлнэ.

	— Харж байгаа биз? хэмээн Алексей Иванович хүү рүүгээ дохиод, — Хүн буудах нь бөөс алахаас амар ажээ. Бөөс алахад харин ухаан нь хүрэхгүй байна гэнэ гэв.

	Герман цэргийн харуул тэр хоёрын өөдөөс сүртэй дөхөж ирлээ. Алексей Иванович нөгөө бичгээ түүнд өгвөл тэр бээр уншаад мар мар инээснээ түүнийг комендантын газар луу найрсгаар урив.

	Юра эцэгтэйгээ хамт очих гэсэн боловч харуул оруулсангүй. Юра гар доогуур нь шурган орох гэж оролдсон авч харуулын цэрэг түүний цамцнаас сурмаг гэгч нь шүүрч авав. Барьж авсан хүүхэд бүрээ зан муутай үедээ бол юу юугүй шүд рүү нь дэлсдэг юм. Харуулын цэрэг Юраг барьж авмагц юм хум хэлэлгүй тахтай гутлаараа ар луу нь өшиглөж орхив. Юра арваад метр газар муур адил чив чимээгүй ойчлоо.

	Гарнизоны алуурчин бүдүүн Гуго, батганд баригдсан нүүртэй, урвасан хэлмэрч залуугаа дагуулан Алексей Ивановичийг адууны жүчээ рүү тууж аваачив.

	— Наадахаасаа сайн барьж байгаарай гэж тэд морины уяа мод руу заан надад тушаав. Мөн ч балай харалган улс юм даа, бөөс алах ухаангүй мөртөө хүн зодно. За яах вэ. Миний хувцас ч уг нь зузаан даа гэж бодоод заасан уяанаас нь чанга гэгчийн барив. Гугог хэлмэрчдээ нэг юм хэлтэл нь цаадах нь наад хөвөнтэй хувцсаа тайл гэв. Өмд бий дээ, хамгаална гэж санаад хөвөнтэй цамцаа дээш нь шуув. Тэгтэл хөвөнтэй өмдөө тайл гэлээ. Одоо яая гэхэв, дотуураа зузаан үстэй даавуу өмдтэйдөө гэж санаад, тэсэх дээ л тэснэ гэж санатал, дотуур өмдөө тайл гэв. Ийм мангуу улс гэж байх уу! «Та нарт хүний үнэр байна уу! Би та нарын эцэг шиг хүн» гэтэл тэд нохой хуцсан чинээ санасангүй! Гуго чих дөжиртөл «ла-ла-ла-ла» гэж орилов. За яах вэ, буруутан болъё гэж бодов. Дэргэд минь фашистуудад нухлагдсаар нуруу, туруугаа авч ясан хэдрэг болсон Смоленскийн морь өвс үнэртэн үүрсэж байв. Тэрхүү адгуус ясан толгойгоо мод руу харуулан хүний үйлдэж буй шившгийг ичингүйрэх мэт харyа. Өвгөнийг цохих тоолон арьс нь чичиг чичиг хөдөлнө.

	Гуго, өвгөнийг хэд ташуурдахад хэлмэрч нь:

	— Чи яагаад орилохгүй байна? гэж шалгаав.

	— Би орилох ёсгүй, хүү минь дуулчихна.

	— Чамайг тийм зөөлөн цохиж байгаа юм уу?

	— Илбээгүй нь л магад.

	Гуго жаал амьсгаа аваад дахин «ажилдаа» орно. Тэгснээ хэд цохиод л ядарчихна.

	— Цаадах чинь дөнгөж сая хоолоо идсэн, гар нь чанга байгаа гэж Гугогийн өмнөөс батгат уучлал гуйна.

	— Над гомдол хэлэх юм алга аа...

	Батгат хэлмэрч мод руу ойртоод:

	— Чамайг орилох уу? гэж асууж байна гэв.

	— Сэглэж байсан ч би дуугарахгүй. Би биеийн амрыг эрэхгүй... Хүү минь хажууд байгаа гэж хэлэхэд дуу нь тээр цаана юм шиг дуулдаж байв.

	Гуго дахиад л балбаж гарав. Ухаан балартсан бололтой. Нэг мэдэх нь ээ батгат

	— Чи өөрийгөө ч бодоод түүний бахыг хангахын тулд ч гэлээ өчүүхэн ч билээ нэг орилоодхооч хэмээн ятгаж байв.

	— Энэ удаа чадашгүй, ноёнтоон би ганцаараа байхдаа л тэгж болно. Хүү минь дуулчихна болохгүй гэв.

	Цаадах Гугогийн чинь ааш тун муу. Дарга нар нь түүнийг муу яргачин гээд фронт руу явуулчихна. Гурван жаахан хүүхэдтэй хүн. Чи эцгийн ёсоор түүнийг ойлгооч дээ, хэмээн хэлмэрч гуйна.

	— Тийм л юм бол би магадалгаа өгье... болно биз дээ.

	— Чи битгий хэдэрлээд бай! хэмээн хэлмэрч мөн ааш нь муудсан бололтой орилов.

	— Ийм ч тэнэг юм болох гэж! Би л тэдний янзыг үзээд байгаа юм шиг! Орилж, хашхирахад өвчин намддаг ч тал бий. Гэтэл Юркад дуулгаж болохгүй. Би тэгж огт болохгүй гэж тэр бодов.

	Гуго хэд хэд ороолгоод хэлмэрчээрээ дамжуулан ийм нүдний булайд дэмий хүч гаргахгүй гэв.

	Тэр хувцсаа өмсөн, торхтой уснаас уугаад, цусаа угаан гадаа гартал хүү нь замын цаахантаа бургасны дор зогсож байв. Хүү дээрээ очоод хоёулаа гэрийн зүг гэлдрэв.

	— Аав аа, тэд чамайг айхавтар зодов уу?

	— Яах гэж зодох вэ? Их л аашиллаа.

	— За тэгвэл яагаад гуйваад байгаа юм?

	— Яах вэ дээ, аав нь угийн доголон шүү дээ. Чи харин яагаад мурилзаад байна?

	— Би зүгээр ээ...

	Хүү минь бас зодуулжээ гэж бодоход хамаг бие нь шархиран өвдөх шиг боллоо. Тэр хоёр яг нөгөө бургасныхаа дэргэдүүр өнгөрөв. Тэр хүүгээсээ

	— Энэ ямар мод вэ?

	— Петрийн үед тарьсан мод уу?

	— Үгүй. Энэ бол эмтэй, домтой мод. Шүргэхэд ямар ч өвчин хөнгөрөөд явчихдаг юм.

	Тэр хоёр зам гажин явав. Бургас яаж хүрснээ ч санасангүй. Тэр түүнийг тэврээд үрчгэр хатуу холтсонд нь хошуугаа наагаад амьсгаадан зогсов. Зогсох ч гэж дээ, тулаад л хэвтлээ. Нэг харсан чинь Юра нөгөө талаас нь бас түшчихсэн зогсож байна. Үнэндээ гэхэд гуйвж унахгүйи тулд тулах гэж тэр зогссон юм. Тэгээд л нэг юм дотор онгойж бие нь хөнгөрөв.

	Газар гэртээ хүрч ирэхэд дайсан этгээд тэр хоёроор яаж тоглосныг эх нь анзаарсангүй. Ширээ рүү очиж суухад л хар авлаа. Тэр тэднийг түшиж суулгахад нөгөө хоёр харин ичиж билээ... Тэд тосгоны гол дунд, хавар эртийн нүцгэн бургасны дэргэд зогсож байв. Навчис нь унаагүй мод гоёмсог сайхан. Саглагар мөчрүүд нь хурган үүлс нүүсэн хөхрөн ягаарах тэнгэр өөд сарвайжээ. Тэргэл цагаан саран бас бяцхан цагаан үүл шиг санагдана.

	Алексей Иванович Гагарин каракуль хоовон өндөр малгай, мөн хар каракуль захтай цэмбэн пальто өмсжээ. Өнгөрснийг нэхэн санах мэт нүдээ анин, бургасны хатуу аржгар холтсыг нь алгаараа илбэх авай.


ЮРАГИЙН ДАЙН

	Янз бүрийн хүн байсан болохоор тэр бүх немцийн тухай би ярихгүй гэж Анна Тимофеевна өгүүллээ. Тэр болгоныг тунгаана гэдэг бидэнд амаргүй нь мэдээж. Хэрэв тэд орон гэртээ сууж байсан бол нэг хэрэг. Харин хэн ч нааш ир гээгүй байх нь аа бидэн рүү зүтгэсэн байна биш үү. Тийм болохоор бидний хувьд немц хүн болгон яах аргагүй булаан эзлэгч байлаа. Олныг нь нааш хүчээр хөөн авчирсан, тэд хүсэл зоригоороо нааш ирэх гээгүй юм шиг авч үүнээс болоод бидэнд хөнгөвчлөгдөх нь юу бил ээ? Тэгэхлээр дайн самууны энэ зэвүүн цагт «Хараалт энэ муусайн эзлэгчид үхэж далд орог!» гэсэн ганцхан дүрэм байх шүү дээ. Гэхдээ тэдний хооронд бас аахар шаахар жаал жаахан ялгаа бий л дээ, хэрэв тэр герман цэрэг эрээ цээргүй загналгүй, доромжлон басамжлахгүй, өөрийг чинь хүний ёсоор үзэж байвал чи түүнээс нүүрээ юу гэж нуух вэ?

	Өөрт нь тэсэшгүй ихээр өшиж, хорсож явдгийг маань мэдчих вий гэхээс бид Альбертыг харахаас ч эмээж нүүр буруулдаг байлаа. Хүний сайн муу хоёр талыг эрлэг дайн ил гаргаж өглөө. Альберт бол тэртээ тэргүй яс махнаасаа ялзарсан амьтан байсан болохоор бузар булайг нь илчлэхэд дайн хэрэг байхгүй л байсан байх л даа. Энх цагт ч гэсэн тарган цатгалан махчин бөөс байх байсан.

	Альбертыг манайд хүрч ирснийг би сайн санаж байна. Германчууд Клушинод мундахгүй чихсэн боловч яагаад ч юм манай байшинг эзэлчхээгүй л байлаа. Захад байдаг болохоор санаанд нь таардаггүй байсан байлгүй. Эцсийн удаа байх аа даа, би талх барих санаатай гурил зуурч хоноод үүр цүүрээр пийшингээ галлаж ажилдаа орлоо. Дугуй талх барилаа. Зоя түүнийг цаасанд ороож Юра гадаа үүдний шатан доогуур нууна. Манайх тэндээ нэг нууц газартай байсан юм. Бид талхаа барьж дөнгөж дуусгаад галаа унтраагаад байж байтал булиа том биетэй, ягаан царайтай гучаад насны нөгөө Альберт мотортой дугуйгаа пажигнуулсаар давхиж ирээд үүргэвч, автомат, хорт утааны багаа шалан дээр чулуудчихаад, орон дээр шинелиэ хаяж:

	«Их бин-фельдфебель Альберт Фозен с Мюнхену» (би бол Мюнхен хотоос ирсэн бага дарга Альберт Фозен) гээд танайд «ганц гут унд никст швайнерай» — Танайх цэвэр цэмцгэр юм. Гахай шиг балиар юм алга гэв. Тэгээд ч би энд байх боллоо гэв. Биднийг ганц гялайлгаж байгаа бололтой.

	Хий агаар сорон, салгалан чичирч байснаа мэддэг бүх орос үгээ урсган:

	— Хүүе, ээж ээ! талх, боов, бин өгөөч гэв.

	— Никст, пан, брот (талх байхгүй) хаанаас авах вэ? Чиний камрады (нөхөд) хамаг брот (талх) гурилыг маань хамчихсан гэвэл тэр бээр хамраа шантайлган

	— Худлаа, хэлнээ, худлаа! Орус дандаа худлаа! Талх байна аа!.. хэмээн оросоор муруй хазгай өгүүлнэ.

	— Никст, пан! Никст (байхгүй, ноёнтоон, байхгүй) Итгэхгүй байвал, өөрөө эр! гэв. Тэгээд бид хайрцаг сав байдаг бүхнээ зэрэг онгойлгоод: май өөрөө хар, талхны хэлтэрхий ч байхгүй гэв. Тэр бээр баахан дүвчигнэв. Түүний учрыг ойлгож болно. Германчууд ерөнхийдөө өлсгөлөнд учирч байсан билээ. Тэр дундаа энэ булиа амьтан нүнжиггүй хоолоор бордуулж сурчхаад бусдыгаа бодвол өл даахгүй ингэж муугаа үзэж яваа нь тэр байжээ. Гадаа гүйж гараад, герман өмд, гутал, хөвөнтэй цамц өмссөн, батгандаа баригдсан нэг залууг дуудав. Энэ батгат бол уг нь манай Гжатийн хүн бөгөөд германчуудад хэлмэрч болж гол зогоож явдаг амьтан. Түүнийг орж ирэхэд шинэ талхны хамар цоргим үнэр ханхийн цохижээ.

	— Та нар намайг маанаг юм гэж санаа юу. Германыг та нар маллаж чадна. Харин намайг бол барахгүй. Та нар урьд шөнө юм уу, өчигдөр орой талх барьсан л байна даа гэж омогдов.

	— Бид бариагүй гэж зүтгээ юу? Цэрэг нь өлбөрч үхэх гээд, манайханд байсан жаахан юмыг маань хоггүй болтол нь хамаад явчих чинь билээ.

	Тэр бээр муухай харж зогссоноо:

	— Турсагаа хуулуулах гээгүй л юм бол олон юм битгий донгос гэхээр нь

	— Сайхан юм зөвлөсөнд чинь гялайлаа гэж би хэлэв.

	Тэгтэл нөгөө Альберт шүлсээ савируулан нэг юм орилоод, үүд рүү гараараа зангав.

	— Та нарыг эндээс тонил гэж байна.

	— Төрсөн гэр орноосоо гараад бид чинь хаа очих билээ дээ.

	Альбертад миний хэлсэн үгийг хэлмэрчлэх хэрэг гарсангүй.

	— «Цум тойфель!» гэж орилсон нь «Чөтгөр шулам руу тонил!» гэсэн үг ажээ. Тэгээд — Ин дрек!» «Инбункер», «Ин келлер» мэднэ ээ?.. «Ин бункер! Ин келлер!» гэж ориллоо. Энэ нь тэдний хэлээр зооринд... гэсэн үг юм санжээ. Би өөрийнхөө хэлээр л хэлэх шиг болсон доо, гэтэл учир зүггүй л орилоод байх юм. Орилоод л байх юм. Хэлмэрч нь ам ангайхгүй бол горьгүй боллоо гэж бодсон бололтой:

	— Та нар үүнийг өөрийнхөө гэр орон гэдгийг мартацгаа. Энэ бол миний гэр орон. Бид энд сууна. Эхнэр Амалиягаа хүүхдүүдтэй нь энд авч ирнэ. Та нар, танай хүүхдүүд, ач нар чинь цөмөөр миний зарц болно гэж хэлж байна хэмээн хэлмэрчлээд ер нь хүн байхыг шал тоосон шинжгүй хамраа ухан, шал руу нусаа нийж хог болгов. Ичгүүр сонжуураа ч алджээ. Ингэж байхыг нь бодвол тэр өөрийгөө хүний тооноос гаргасан байх аа? хэмээн Анна Тимофеевна бодлогошронгуй өгүүлэв.

	Хэлмэрч дахиад нэг юм бувтнахад Алексей Иванович тэссэнгүй:

	«За, боль доо, боль!  Амаа хамхи! Бид өөрснөө явъя. Чөлөөтэй ч амьсгаа авч болохгүй нь гэв.

	Гагариных, ногоон талбайн захын нэг зооринд хоргодон германчуудыг хөөгдөн хөөгдтөл тэнд амь зогоож байлаа.

	Харин Амалийн эр нөхөр, Мюнхен хотын Альберт байшинд нь эзэн суугаад саравчийг нь зай хураагуур цэнэглэдэг дархны газар болгожээ. Тэр бүдүүн залхаг Альберт дайн хийхэд нь Гитлерийн вермахтад ийм юмаар тусалж байсан боловч техникийн ажил нь түүний тэнэг сэтгэлийг бүрэн хангаж чадсангүй. Альберт хүнийг доромжилж, дарлаж л байвал бах нь ханадаг байсан бөгөөд өөрийнхөө зай хураагуурыг бодвол тэр бээр уур омгоор тогтмол цэнэглэгдсэн байдаг байв.

	Нэгэн удаа Гагарины хүүхдүүд хийх юмаа олж цөхөхдөө Альбертын зай хураагууртайгаа ноцолддог байсан саравчны нь тушаа газар ухаж байгаад хөлдүү газраас жадны хугархай, хуучин цагийн цутгамал сум, бууны зэвтэй хоолой мэтийг ухаж гаргалаа.

	Тэр хэдийн олзыг сонирхсон Альберт саравчнаас гарч ирээд: Өө, сум! Буу! энэ чинь хориотой зүйл байна!.. гэж хашхирсанд:

	— Хуучин юмнууд... Францчуудаас үлдсэн юм гэж Юра тайлбарлав.

	— Франц гэнэ ээ?.. Юун Франц вэ?

	— Манай Клушиногоор дайраад, Наполеон Москва руу явж байсан юм.

	— Москва руу юу? Бид бас л Москва руу явж байна!

	— Тийм нь ч тийм ээ. Тэгэхдээ эхлээд та нар «нах» дараа нь «цурюк»! гээд хүүхдүүд инээлдэв.

	— Бид «цурюк» (буцах) болохгүй! гээд Альберт уурлан: «ганцхан л дорнод руу!» гэв.

	Дранг нах остэн, дранг нах вэстэн? (ганцхан дорно зүг рүү, тэгээд бас өрнө зүг рүү) гэж хашхиралдаад хүүхдүүд бут үсрэн зугтаалаа.

	Ганцхан Юрагийн дүү Борька л яаж ч чадсангүй. Анх удаа алхаж байгаа тэр амьтан хаашаа ч зугтаах билээ дээ. Талхны зах идэж явсан тэр хүү юу болж байгааг ч мэдэлгүй дэмий л дүйвээнд орж баясан инээв. Альберт түүнийг хорхой мэт шүүрч аваад хүзүүний ороолтоор нь бургасны мөчрөөс дүүжилж орхилоо. Борька талхны захаа унагачхаад байж ядан чангаар орилов. Одоо Альбертийн баясах ээлж болжээ. Тэр бээр модны мөчрөөс сүлд модны тоглоом адил дүүжлэгдэн орь дуу тавьж байснаа сөөнгөтөн, улмаар дуугарч чадахаа больж байгаа тэр нялх амьтныг харан харан ид бахаа ханган саравчны зүг маадайн алхалсаар буцав.

	Юраг нүхэн гэртээ нүд нь бүлтийсээр сандран орж ирэхэд ээж нь нэг л муу юм болж дээ гэж түгшин бодлоо.

	— Ээж! Борькаг дүүжилчихлээ! гэж Юрка арай ядан хэлэв. Ээж нь ч ум хумгүй гүйж гарлаа.

	Борькагийн царай хөхрөхөө болиод амьсгаагаа хураасан юм шиг хамаг бие нь сулбайсан байлаа. Анна Тимофеевна хүүдээ хүрэх гэж оролдсон авч туйлдаж доройтсон янхигар том биетэйдээ болоод үсрэх тэнхэл ч байсангүй, хий л тойрон гүйнэ.

	Энэ үед Альберт хөөр болон ха-ха-ха гэж арзайн хөхөрч байгаад өмд дээрээ хүчил асгачихсан нь Борькагийн зол боллоо. Альбертийг бохирдсон өмдөө цэвэрлэх гэж мунгинаж байх зуур Юра ээжийнхээ мөрөн дээр гараад дүүгээ модноос салгаж авав. Альбертийг нэг юм сэхээ аваад хартал Гагариныхан ул мөргүй алга болж харин цэнэггүй зай ачсан ачааны тэрэг саравч руу нь давхин ирсэн тул Альберт хонзонгоо авахаа ч мартчихжээ.

	Энэ явдлаас хойш хоёр гурав хоног өнгөрсний дараа Юра, Пузан хоёр тосгоны хаяанаас саахалт хэрийн газар замын хажуугаар үргэлжлэн хатсан бут дотор сууж байлаа. Хатсан талх, сонгинын толгойтой хольж идээд, лонх ус уучхаад жаахан байтал ходоод нь ахиад л хоол нэхнэ. Тийн байтал зам харгуй эзгүйрэв. Бүрэнхий болохын хавьд мотоцикл пижигнэх нь сонстов. Нэг хүн тосгон руу лав жаран километрийн хурдтайгаар явж байлаа. Урд дугуйны нь хий гэнэт писхийж гарахад тэр мотоцикльч суудал дээрээ тогтож эс чадан жолоо дээгүүрээ годройтон засмал дээр пидхийн ойчив.

	Зузаан савхин цамц, дуулга хоёр амийг нь аварсан тэр бээр ухасхийн босож бөөрлөлдсөн мотоциклийнхээ зүг хазганан гүйв. Урд дугуйнд нь шигдсэн бүдүүн хадаасыг авч халаасандаа хийгээд хүнгүй газар луу нударга хий зангаад, нүсэр машиныхаа жолоог эргүүлэн тосгон руу одов.

	— Танив уу? хэмээн Юра нөхрөөсөө шивгэнэн асуув.

	— Танилаа! хэлмэрч л байна.

	— Нөгөө новш чинь шүү дээ... эндээс явцгаая! гэтэл:

	— Бол оо юм биш үү? хэмээн асуусан байдалтай Пузан хэлэв.

	— Цуваа наашаа ирж явааг үзэхгүй байна уу?

	Гжатскийн тэнд хөхрөх алсад ачааны тэрэгнүүд өт лүгээ адил мурилзан цувах ажээ.

	— Тийм л байна... нэг л бөөлжис цутгаад байна. Нохойны өөх л гэм болов бололтой хэмээн Пузан гомдол мэдүүлэв.

	— Битгий худлаа хэл!

	— Яалаа гэж! Уушгинд сайн гэж ээж хэлсэн юм.

	— Миний уушги үнэхээр муу! гээд уушги муугаа үзүүлэх гэж хахаж цацан ханиалгав.

	— Чи яагаад түрүүн нь хэлээгүй юм бэ? хэмээн Юрка ч гайхахад:

	— Намайг хэлэхэд чи юу ч гээгүй шүү дээ. Хамгийн гол нь, гэдэс л өвдөөд байна. Дотор аягүйрхээд, горьгүй нь гээд түүнийгээ батлахын тулд ёолж дүрэмдэв.

	— За даа, чи ч бүр лойгоо шив дээ!

	— Би маш муу биетэй хүн! хэмээн шүүрс алдан аяархан өндийгөөд замын хоёр үзүүрийг ширтэв.

	Хэлмэрчийн бараа тасарч, нууц гэрлээ асаасан цуваа Клушиногийн зүг хөврөх нь бүдэг бадаг ялгагдана.

	— Би ингээд явлаа. Очиж эм олж ууя.

	— Яв яв! хэмээн Юра юман чинээд бодсон шинжгүй өгүүлэв.

	Тэр бээр нөхрөө аймхай хэмээх хамгийн хүнд өвчинд баригдсаныг мэдлээ. Пузан Юра руу хялайж харснаа нүхнээс гарч нэг гараараа гэдсээ, нөгөөгөөрөө хавиргаа дарсаар алга болж өгөв. Нэлээд холдоод Юраг одоо далд орсон гэж санаад тосгоны зүг хөл мэдэн харайлгав.

	Юра түүний муу залийг нь мэдсэн боловч сүйд болсон ч үгүй. Тэр бүр өсөх багаасаа дорой хүнд дээрэлхэж сураагүй юм.

	Тэр бээр мушийснаа царайгаа даруй төв болгон жим хөөсөн ангуучин шиг нүд нь сортойн, нугдайн бөхийсөөр замын дагуух суваг даган явлаа. Хөвөнтэй цамцныхаа халааснуудад хадаас, борнойн зэвтэй шүд, шилний хагархай зэрэг ирмэгтэй хурц зүйлс чихээд түүнийгээ зам дээр, үр цацагчийн өргөн далайлтаар атга атгаар нь цацав.

	 

	...

	 

	— Москва орчмын газар том дайн болж байхад манай Юра ч бас аюултай ч гэсэн өөрийнхөө бага дайн хийж байлаа хэмээн Анна Тимофеевна дурслаа. Эцгийг нь адууны жүчээнд шийтгэж байхад тэр ерөөсөө айх эмээхээ мартсан байлаа.

	... нэг удаа Альбертийн дизель хөдөлгүүрт даавуу чихчихсэн байж билээ гэхэд

	— Утааны янданд гэж Алексей Иванович залруулав.

	— Чи бас, хими, техник мэднэ ээ! Ямар ялгаатай юм бэ? Альбертийн эд хэрэгслийг л хэрэгцээгүй болгосон нь чухал юм. Үүнийг хэн тэгснийг Альберт тааварлаж байсан нь мэдээжийн хэрэг тул Юраг Горбатенькая авгайнд нуугдуулж байх хэрэг гарч, Германчуудыг эндээс зайлан зайлтал тэр айл айлд нуугдан сууж ирсэн юм.

	— Манай их буу галлаж эхэлмэгц ноён Альберттай бид салах ёс... хэмээн Алексей Ивановичийг ам нээтэл

	— Миний санаанд арай илүү орно, би ярьсан нь дээр байх аа өвгөн минь, чи хүлээзнэж бай гэж Анна Тимофеевна ам уралдав.

	— Тэг ээ тэг! Манай ээж гуай хүн ч ам ангайлгахгүй ямар яриа болчих оо вэ? гээд Алексей Иванович мушийв.

	— За болоо, болоо!.. Тэр бас сэмхэн арилж өгье гэж санасан нь мэдээж. Гэвч бид «хайртай» зочноо үдэж гаргасан юм. Хүрээд очиход биднийг анзаарсан янзгүй хамаг юмаа хам хум ачиж байлаа. Саравч дотроос хөдөлгүүрээс өөр юм авсангүй. Ачааны тэрэгний тэвш дээр байгаа бүхий л сул зайг манай л эд хогшлоор дүүргэлээ. Ор дэр, ширээний бүтээлэг, цонхны хөшиг, чүү чамай боосон сав суулга, гал тогооны хэрэгсэл, зайгаар ажилладаг хуучин хүлээн авагч тэргүүтнийг ичгүүр сонжуургүй хамж авахад нь би манайх ч бас хэрдээ л тов хийсэн айл байжээ гэдгээ мэдэв...

	— Керосин дэнг хүртэл хамж авахаас зовоогүй шүү гэж Алексей Ивднович дундуур нь үг нэмэрлэв.

	— Альберт гуай, та хаачих нь вэ? Та чинь эхнэр, хүүхдээ авчраад яана гэж байлаа даа. Бид үр, ач нарынхаа хамтаар танд итгэлтэй, үнэнч зүтгэх гэсэн юм сан гэв. 

	Альберт бараг ухаан алджээ.

	— Хальт мауль (хоолны савнууд дуугүй бай!) гээд миний хуучин оёдлын машиныг тэвш өөд зүтгүүлж байв.

	— Аа-яа-яа! Үнхэлцэг чинь хагарчих дөхөв үү! Манай юмыг сайн гамнаж байгаарай, хүч хөдөлмөрөөрөө олсон юм шүү. Бид Мюнхенд чинь очиж авна аа гайгүй.

	Түүний гар нь гар бууныхаа хуйг тэмтрэхэд, Алексей Иванович алман сүх хажууд нь гялалзуулав:

	— Русские швайне! (Орос гахайнууд)

	— Чи ёстой өөрөө гахай! Манайд бузар юм байхгүй. Бид хүний хуучин юмыг эдэлж, хүний халаасанд гар дүрдэггүй улс... 

	Би аягүй том хэрэг хийж мэдмээр байсан авч алсын их бууны сум Клушино дээгүүр даваад энд тэндгүй тэсрэхэд, Альберт тэргэндээ ухасхийн суугаад сүүл хавчин зугтав!..

	— Чи нэг юм мартсан байна хэмээн Алексей Иванович цогтойгоор өгүүлээд: — Би хангинуур сүхээ араас нь явуулчихсан чинь бүхээгийн яг арын шилийг нь бут онов. Тэр алах нь гэж айхдаа өмдөндөө шээс алдсан гэв.

	— Чи яаж мэдээв, битгий залаад бай? гэж Анна Тимофеевна дургүйцэхэд:

	— Тэднийг би ямар мэдэхгүй биш дээ?.. Өмдөндөө яг шээсэн. Нойтон өмдтэйгөө арилаад өгсөн гэж алиархан өгүүлэв.


ДАХИАД СУРГУУЛЬДАА

	Гжатскад Германы эзэгнэл эцэс болов. Анна Тимофеевна Алексей Ивановичийг таван хошуу гялалзуулсан чихтэй малгай, оодон нэхий дээл өмсчихсөн хүрч ирэхэд нь бүрэн бүтэн авч үлдсэн юмаа оруулахаасаа өмнө орон байшингаа ариутган салхи оруулж байлаа.

	— Байлдагч Гагарин цэргийн албан хаахаар явж байна! хэмээн түүнийг сэтгэл хөдлөн илтгэхэд нь:

	— Санасандаа хүрчээ! хэмээн Анна Тимофеевна хөхилэв. 

	Харин хүүхдүүд нь дайчин эцгийнхээ сүр жавхланд сэтгэл нь хөөрөн дуугүй зогсоцгооно:

	Сургууль нээгдлээ. Хуучин сургуулийн байшин сүйрч оргүй болсон болохоор Гагариныхны хөрш лам сууж байсан нэгэн байшинд хичээл шинээр эхлэв.

	Сүм хийд нь дэлбэрч ариун номын эзэн хар лам нь дайсны сүрэгтэй нийлсэнд Клушинчүүд бурхан тэнгэрт сүжиг алджээ. Сургууль хов хоосон газар нээгдсэн болохоор багш эмэгтэй хүүхдүүддээ, сурах бичиг болон хичээлд хэрэг болох бүхий л зүйл олж авахыг даалгалаа.

	— Ксения Герасимовна! энэ бэх! гээд сэвхтэй охин өмнө нь лонхтой шингэн юм тавив.

	— Энэ чинь юу вэ?

	— Манжингийн ханд, ямар их өтгөн гэж санана.

	— Сайн байна, Нина! Аа... чамд юу байна вэ?

	Пузан сумны гучаад хонгио гаргаж ширээн дээр тавиад тоо тоолох юм гэв.

	— Сайн байна! Чамд?

	— Муусайн цаас! гээд бор шувуу шиг бяцхан жаал хаягдал цаас чихсэн хоолны цүнхээ уудлан хананы хуартай цаас, германы зарлиг тушаал гаргаж байсан хуучин цаас гаргаж ирэв.

	— Сайн байна! Чамд хэмээн Юрагаас асуухад

	— Сурах бичгийн оронд... гээд халааснаасаа «Явган цэргийн байлдааны дүрэм» гаргав.

	— Онцгой сайхан унших бичиг байна! гэж багш нь сайшаагаад, — Уншихаа арай төсөөрчхөөгүй биз дээ? Юра Гагарин эхэлж унш гэлээ.

	Юра «Эх о-р-ноо хам-га-а-лах нь х-үн бүр-и-йн ар-иун ү-ү-р-эг... хэмээн үе үеэр нь таслан уншив.

БУЯНКА

	— Алсыг зорьсон хүн хүрэх газраа хүрч, ядарсан усч эрэг дээр гарч сая нэг санаа амардаг шиг гүнээ санаа алдсанаа Анна Тимофеевна:

	— Одоо л нэг гайгүй болж байна хэмээн өгүүлэв. Хэдэн нялхыгаа онцын бэрхшээлгүй бойг нь арилгаж, борвийг нь тэнийлгэлээ. Хэдэн хүүхдийнхээ эцгийг ч тэнхрүүлж авлаа.

	— Бидний яриаг айл хөршийн хувьд, аар саархан хэргээр орж гарч буй улс амьтан тасалчхаад байсан учир Гагариных дайн самууны хөлд хэлмэгдэж байсан тухай сонин зүйл яригдалгүй өнгөрснийг би гэнэт санав.

	Германчууд хөөгдсөний дараа Анна Тимофеевна бага хүүхдүүдтэйгээ дайсны цөлмөж сүйтгэсэн аж ахуй дээр үлдэв. Алексей Иванович цэрэгт мордож, ууган хүү, охин хоёр нь германы шоронд үйл тамаа үзэж байгаад дайн дуусахаар харьж ирсэн бөгөөд арван настай Юра, балчирхан Борька хоёр л ээжтэйгээ хоцорчээ. Эргэн тойрон шатаж түймэрдэгдсэн, хоослон цөлмөгдсөн байв. Гэвч аж төрөх л хэрэгтэй байлаа. Газраа хагал гэж сангийн аж ахуйд сүү нь ширгэсэн үнээ олныг өгчээ. Тэр үнээ нь хоёр алхаад ярдаглан газар лүгхийн хэвтчихнэ. Тэгээд бид өргөж босгодог л байлаа гэж Анна Тимофеевна ярилаа. Өргөж босгоод л газраа хагалж, үрээ суулгаад тачирхан ч билээ ургацаа хураан авч байв. Гурилаа хогийн ургамалтай нь хольж хутгаад амь зуусаар л байлаа. Тэгтэл Алексей Иванович ч цэргийн эмнэлгээс гарч ирээд өрхийнхөө хэсэг газрыг боловсруулж гарлаа. Тэр бээр модоор анжис дархалж, байдаг чадлаараа газраа хагалж байлаа. Анна Тимофеевна өөрөө Юра, Борька хоёртойгоо анжсаа чирээд шан татдаг байв. Алексей Иванович ч дайн дуусахаар аятайхан ажил олдох байх гэж санаад Гжатскад шилжиж ирсэн чинь олигтой ч юм болсонгүй. Алексей Иванович ходоод, ясны өвчинд ороогдоход Анна Тимофеевна ганцаараа өрх гэрээ авч явахад хүрч, гэр орон хийгээд өвчтэй нөхөр, үр хүүхдүүдээ орхин үйлдвэрийн туслах аж ахуйд байдаг чадлаараа зүтгэж байв. Тэгж байтал нь ажлаа орхиж, эр нөхрөө эмчлэн сувилж гэрийнхээ ажилд орж, хүүхдүүдээ асран хүмүүжүүлэх хэрэг гарч, амьдрал ч хөнгөрлөө.

	— Яагаад хөнгөн болдог бил ээ, Анна Тимофеевна?

	— Жигтэй юм! Манайхыг гачигдал зовлонтой гээд нэг охин бяруу өгснөөс л...

	Хөдөөгийн айлд үнээ гэгч ямар их ачтай зүйл болохыг хот газрын хүн тийм амархан мэдэхгүй ээ! Үхэх дөхсөн амь нь хаанаа байгаа нь үл мэдэгдэм тийм туранхай амьтан байлаа. Тэр бяруундаа бид Буянка (ааглуун) гэж нэр өгөв. Анна Тимофеевнагийн өргөн тэжээж, мал болгосон сүржин хочтой Буянка маань их сүүтэй үнээ боллоо. «Хатуу хөхтэй. Саах гэж хуруугаа сарвайтал шувтардаг сан. Тусыг тусаар, ачийг минь ачаар хариулсан даа, хөөрхий минь» гэж Анна Тимофеевна ярив.

	Манай үнээг замын хажуу, шуудуу, ойн зах, цавчим зам, намгийн ирмэг сэлтэд ургасан өвс ногоохон, тэр байтугай дээврийн сүрэл иддэг, идэш голдоггүй, аль тааралдсанаа идэж тослог сайхан сааль сүү өгдөг амьтан гэж айлын авгайчууд гайхан магтдаг байв. Хаа л явна ашиг, шимтэй өвс олоод идчихнэ. Бусад үнээ хоншоороо ч хүргэмгүй, эргэн тойрон хортой өвс, хогийн ургамал дотроос чинь шимтэй, хоргүй өвс олоод л идчихнэ. Ажилсаг ухаантайг нь яана. Намаг, муу ногоон дотроос ч идэх юм олоод амиа хоохойлчихсон байдаг сан.

	Буянка маань манай огторгуйн ирээдүйн нисэгчийг дүүтэй нь хамт тэжээгээд зогсоогүй хувцасладаг байсан юм. Самбайд боосон аарц, өтгөн цэгээн цөцгий, сайхан сүү тэргүүтнийг ваар саванд хийж Анна Тимофеевна зах зээлийн газар аваачин борлуулаад олсон хэдээрээ хөвгүүддээ өмсөж зүүх пальто, хүрэм, өмд, бойтог шаахай тэргүүгэн авдаг байв.

	Буянка хэмээх сүржин нэртэй тэр үнээнийхээ хүнд том дэлэнгийн ачаар харандаа, дөрвөлжин, тууш шугамтай дэвтэр, шугам, зурагтай ном мэтийг ч бас олж авна.

	Юра маань өөрөө үнээгээ хариулдаг байлаа. Тэр бээр тэнд хариул, тэнд болохгүй гэсэн эхийнхээ захиасыг тэр болгон дагадаггүй байв. Тансаг сайхан ногоотой ойн цоорхой байдаг сан.

	Шим тэжээлээр баян ч бараг хуурай болсон намагтай тэр газар шимээсэг барьсан хадуурчид орж болохын аргагүй бэрх газар байсан болохоор хамтралын хадланчид очих нь ховор.

	Юра үнээгээ тийш нь туудаг байжээ. Тэр үгэнд оромтгой, баярламаар ховорхон сайхан сэтгэлтэй жаал байлаа ч үнэнд нийцэм үнэ цэнтэй зүйлийн учрыг олж байж үг дуугүй дагадаг хүүхэд байлаа. Буянка зоригт малчиндаа ижилдэн дасжээ. Тэр хоёрыг бэлчээрт явж байхад аадар цутгавал Буянкийнхаа гэдэс доогуур ороход хоёр түнтгэр бөөр нь хайр найргүй шавхчих хүйтэн дуслаас найдвартай хамгаалдаг байв. Тэр ч бүү хэл бороо аянга, цахилгааны үед түүнийхээ дор атиран суугаад унтчихад нь Буянка түүнийг сэрээчихгүйн тулд хөдлөх ч үгүй зогсоод л байдаг байв.

	Ахыгаа алсан харгис Ромулийг тэжээсэн өлөгчин чоно үеийн үед алдаршсан агаад түүний гантиг, хүрэл, боржин дүрсийг тоолоод баршгүй ээ. Мөн Ромд, Капитолийн дэргэд мөнхийн хотыг үндэслэгчийг тэжээн тэтгэгчийн амьд бэлгэ тэмдэг одоо ч торон дотор аж төрдөг байнам. Манай зууны гайхамшигт хүүг ариун цагаан сүүгээрээ ундалж өсгөсөн хосгүй гавьяа байгуулсан үнээнд ямар хөшөө босголтой юм бэ!..

	 


ТЭНГЭРИЙН ХЯЗГААРГҮЙ УУДАМД

	Огторгуйн гүнд анх удаагаа дүүлэн нисэж явах тэр үедээ Юра цэлмэг хөх тэнгэр, хөвсгөр цагаан үүл, тэр дор нүд алдам униартан харагдах ой тал бүгд өөрт нь хамаатай гэдгийг жинхэнэ ёсоор нь мэдэрчээ. Хязгааргүй огторгуйд анх удаа өөрийнхөө хүчээр нисэж яваа хүнд ийм сэтгэгдэл төрөлгүй ч яах вэ. Урьд нь түүний гарыг Саратовын нисэх клубийн сургагч Мартьянов барьж явлаа. Сургагчтайгаа хамт нисэж явахдаа Юра өөрийгөө бие даан нисэж яваа гэж даанч бодож чаддаггүй байв. Тэр ч байтугай сургагч Мартьянов нь түүнд онгоцоо бүрэн шилжүүлээд зөвхөн л ажиглагчийн үүрэг хүлээж явсан тэр цагт ч Юра ингэж бодож чаддаггүй байв. Юу гэвэл өөрийг нь бусдын хүсэл, зориг жолоодож байлаа. Хүүхэд байхад нь мөн ийм бодол төрөх нь байдаг байв. Ээж нь анх түүнийг голын усанд сэлж сургасан билээ. Ээж нь түүнийг алган дээрээ хэвтүүлэхэд тэр гараа хөдөлгөн хоёр бяцхан хөлөө савчин самрахад ус цалгилан бяцхан биеийг нь умбана. Гэхдээ өөрөө сэлээгүй ээжийнх нь гар урагшлан хөдөлгөж байжээ. Тийнхүү урьдын бүх хамтарсан нислэгийн үеэр бусдын далавчаар нисэж байх мэт өөрт нь санагддаг байжээ. Гэтэл өнөөдөр өөрийнхөө жигүүрээр ниснэ гэдэг юу болохыг мэдэв. Энэ бол үнэхээр их аз жаргал байв.

	Юрий Гагарин Саратовын, бие сульдуулсан хуурай халуун тоосорхог бүгчим зун уруулынхаа омголтож хатсаныг мэдрэн инээмсэглэснээ гэнэт дуу аялав. Эх орны дайны үед «эрдэнэ шиш» хэмээх өхөөрдсөн нэртэй болсон хуучирсан ПО-2 онгоцны бүхээгт суугаад бяцхан талбай дээгүүр тойрон нисэхдээ байдаг тэнхээгээрээ дуулж явсан боловч анхныхаа бие даасан нислэгийг хийж яваа Саратовын нисэх клубийн жирийн нэгэн сурагчийн дууг тэр үед чухам хэн ч сонсох билээ дээ.

	Тэр үед түүний санаанд хэдхэн жилийн дараа гэхэд сансрын хөлгийн бүхээгт суучхаад энэ гараг дээгүүр дүүлэн нисэж явна, чухамдаа түүний дуулсан дуу, сансрын ууган нисгэгч Юрий Гагарин дуулсан гэдгээрээ даян дэлхийд алдарших болно гэсэн бодол орох байсан уу даа.

	...Газардах хэрэгтэй байлаа. Түүнд ердөө л ганцхан тойрог хийхийг зөвшөөрсөн байв. Ирээдүйн тэр нислэгт мөн ганц тойрсны адил нэг л тойрохыг зөвшөөрсөн байлаа. Юра онгоцоо тун ч зөв сайхан буулгав. Юра онгоцноосоо үсрэн гарч, оргилон дэвэрч байсан баяр бахдалаа харуулахгүйг хичээн:

	— Нөхөр сургагчид болох уу, нислэгийн даалгаврыг биелүүллээ гэж илтгэлээ.

	Сургагч нь сайн байна, чамд баяр хүргэе гэв. Өөрөө тэр маш залуу хүн байсан учир үерхлээ гэж хэлэх вий хэмээн эмээн суралцагчдаас нууж байсан тэр сэтгэлээ барьж чадалгүй зоргод нь тавиад урагш алхлан Гагариныг чангаар тэвэрч авав.

	Энгэртээ Зөвлөлт Холбоот Улсын баатрын алтан таван хошуу гялалзуулсан генерал энэхэн зуур тэдэнд дөхөж ирээд 

	— Хамгийн анх гэхэд муугүй л байна хэмээн хэллээ. Гагарин генералыг уг нь Мартьяновт илтгэж байхдаа харжээ. Гэвч нисэх сургуулийн жирийн нэгэн сурагч, Зөвлөлт Холбоот Улсын баатар генерал хоёрын хооронд маш их ялгаа байх шүү дээ. 

	Гэтэл тэр үед ярианы сэжүүр гараад ирлээ.

	— Ингэхэд ямар мэргэжилтэй болох вэ? гэж генерал асуулаа. Гагарин тэвдэж орхив.

	— Энэ жил үйлдвэрийн техникум төгсгөж байгаа. Ган хайлуулагч болно гэж Мартьянов түүний өмнөөс хариуллаа.

	— Сайхан л мэргэжил. Ямар яриа байх вэ. 

	Гэхдээ генералын үгэнд урам хугарсан өнгө сонстов.

	— Ингэхэд хүү минь, чи уг нь нисэхийн тулд л төрсөн хүн шиг байх юм. Дээд зэргийн нисэгч болж болохгүйн учир юу бил ээ? гэхэд Гагарин:

	— Нөхөр генерал аа, би зөвхөн нисэхийг хүсэж байна. Өөр юу ч хүсэхгүй гэж цангинуулан хэллээ.

	— Яана гэнэ ээ, хүү минь? гэж генерал хожим хойно мартчихгүй юм сан гэсэн мэт түүний нүүр лүү эгцлэн ширтсэнээ: — Нэр чинь хэн бэ гэж асуув.

	— Юра гэж хүүхдэрхүү зангаараа хэлчихсэнээ тэр дор нь Юрий Алексеевич гэж залрууллаа.

	— Овог чинь?

	— Гагарин

	— Сайхан л овог нэр байна. Ёстой л ван хэргэмтний овог байна даа гээд генерал инээмсэглэлээ.

	— Үгүй дээ, бид чинь хамтралын л улс байхгүй юу гэж нойрон дундаа мэт хэлбэл энэ үгийг хэн нэг өөр, холын хүн хэлэх шиг болов. 

	Тэрхэн зуур генерал хуруугаа санчгийнхаа буурал үсэнд хүргэн эрт урьдын нэг аялгыг санаж ядсан мэт бодлогоширсноо;

	— Бурхан минь! Би энэ үгийг урьд хаа нэгтээ сонссон санагдах юм. За тийм ээ, яг сонссон юм байна хэмээн тэрүүхэндээ өгүүллээ.

	Гагарин ч генералыг ширтэн, өнгөрсөн өдрүүдээ дурсан бодлоо. Түүний нүдний өмнө дайны өмнөх төрөлх тосгоны нь дүр зураг тэр л янзаараа харагдана.

	 

	...Суурины гудамжнаа гэнэт хар няр гэх аягүй чанга дуу гарсанд галуу, нугас, тахиа, тоорой бут үсрэн, хашааны ноход хайрцагтаа год үсрэн нуугдав. Таван хошуутай хоёр нисэх онгоц байшингийн орой дээрх радиогийн антен утсыг шүргэн алдан өнгөрлөө. Нэг онгоцны нь сүүлнээс өтгөн хар утаа олгойдно. Тэд гэнэт гарч ирсэн шигээ бас гэнэт алга болчихлоо. Гагцхүү моторын хүнгэнэх дуу нь агаарт замхралгүй үлдэв. Тэр хоёр онгоц төмсний талбайн цаана буучих шиг боллоо. Гудамжинд байсан бүх хүн тэр зүг хар эрчээрээ гүйлдэв. Тосгоны цаадах төмсний талбай эцэс төгсгөлгүй үргэлжлэн тэнгэрийн хаяатай нийлэх мэт цэлийнэ. Онгоцнууд бараа сураггүй алга болжээ. Хаа нэгтээ газар утаа суунаглан харагдах боловч тэр нь Смоленскийн хонин сүргийг дорно зүг тууж яваа малчид дүрвэгчдийн түүдэг галын утаа, эсгүүл германчуудын хаясан шатах бөмбөгөнд асаад шатаж дуусаж байгаа барилгын утаа ажээ.

	— Нисээд явчхаж л дээ, янз нь.

	— Бааздаа лав буцсан биз хэмээн тэд өгүүлнэ.

	Сонирхогчид бүгд буцсан боловч Юра ганцаараа үлдлээ. Тэр орчин тойрноо ажиглан төмсний талбайг гатлан ямаан арц ширэнгэ рүү орлоо.

	Түүний цаанах их хотгорт намаг байх бүлгээ. Онгоцнууд тэнд байв. Бүтэн онгоц нь хатуу газар зогсоно. Нөгөөдөх гэмтсэн онгоц нь хүлэрт намагт далд орох шахан шигджээ. Намгийн чийгт гал нь унтарсан тул онгоцноос утаа суунаглаж байв. Юра тэдэнд бүр ойртон очсон боловч нисгэгчид түүнийг анзаарсангүй. Хоёр нисгэгчийн арай ахимагдуу нь залуугийнхаа шархыг боож өгч байлаа. Гол тасрам өвдөж байгаа бололтой. Цаадах нь энэ зовлонгоо нуух гэсэн мэт түүний онгоцыг шатаасан гитлерчүүдийг зүсэн зүйлээр хараана.

	— Тэнхээгээрээ хашхирсан чинь дээр байх шүү гэж ахмад нь уурлана. Нөгөөдөх нь мөн л нөгөө хараал зүхлээ урсгасаар байв.

	— Өвдөж байна уу? гэж ахимагдуу насны нисгэгчээ асуухад цаадах нь шүдээ зуун:

	— Энэ ч юу ч биш ээ. Чи байгаагүй бол би ч эрлэгийн хаанд заларч очсон байлгүй гэв.

	— Дэмий юм битгий яриад бай гэж ахмад нь ууртай хэлээд хөвгүүнийг олж харснаа: — Хүүе! хөвгүүн минь энэ тосгон чинь ямар нэртэй вэ? гэж асуув.

	— Тосгон биш ээ, суурин гэж Юра ичингүйрэн бувтнав.

	— Бас нэлээн дүрэмтэй эр байх нь ээ, аль нь ч байсан яах вэ дээ.

	— Клушино л гэдэг юм.

	Тэр нисгэгч, залуу нөхрийнхөө гарыг сайн гэгч боож өгчхөөд цүнхнээсээ газрын зураг гарган суув. Юрад тэр зургийг харах хүслэн тэсгэлгүй оргилж байсан хэдий боловч ямар ч байсан цэргийн нууцыг хүндэтгэх хэрэгтэй гэж бодсон тул ойртож зүрхэлсэнгүй.

	— За тийм байдаг байж гэж тэр нисгэгч бувтнан өгүүлснээ: — Ингэхэд чиний нэр чинь хэн бэ? хэмээв.

	— Юра... Юрий Алексеевич

	— Өө... тийм үү. Овог чинь?

	— Гагарин

	— Сайхан л нэр байна, ёстой л ван хэргэмтний овог байна даа.

	— Бид ч хамтралын л улс шүү дээ гэж Юра амандаа бувтнав.

	— Тэгвэл бүр л сайн биз. Зөвлөлийн дарга чинь ингэхэд сүрхий эр биз дээ?

	Аж ахуйч сайн хүн гэж томчуудын хэлэлцдэгийг Юра санамагц

	— Тэгэлгүй яах вэ гэж яаран өгүүлэв.

	Хоёр нисгэгч тэсгэлгүй инээд алдлаа. Нэг нь цүнхнээсээ цаас гарган нэгэн зүйлийг яаралтай бичээд:

	— Чи үүнийг түүнд хүргэж чадах уу? гэж асуув.

	Юра шархадсан нисгэгчид дөхөж:

	— Ах аа! Таныг фронт дээр шархтуулсан юм уу? гэж асуув.

	— Өөр хаана байж таарах вэ?

	— Хүүе ах аа! Энэ ах яагаад ингэж доогуур ниссэн юм бэ?

	— Намайг хаацайлсан юм.

	— Яаж хаацайлсан юм?

	— Дайсны галаас хамгаалахгүй юу, дүү минь. Нисэгчид түүнийг харилцан биеэ хаацайлна гэж ярьдаг юм.

	— Ах аа! Онгоцоор нисэхэд одод ойрхон байх уу?

	— Ойрхон байлгүй яах вэ. Бүр алган дээр байгаа юм шиг гээч.

	— Тэнд ер нь хүмүүс амьдардаг юм уу?

	— Энийг ч харин хэлж чадахгүй байх. Одоохондоо одод хүртэл нисэж амжаагүй л явна даа. Цаг ч алга байна. Харж байна уу, дайтаж байна шүү дээ. Одод тоолж байх хооронд германчууд эд бад хийж орхино шүү дээ.

	— Та тэгээд оддыг тоолж үзсэн юм уу?

	— Чи ер нь ямар илүү үгтэй нөхөр вэ. Би тэдний цувааг галаар шүршин дайрсан юм. Тэгж яваад л суманд өртчихгүй юу.

	Арай ахмад нь тэдний энэ сонирхолтой яриаг таслан:

	— Юрий Алексеевич минь сонс, чамд байлдааны цагийн даалгавар өгөх гэж байна гэснээ: — Энэ бичгийг даргадаа аваачаад өг, ойлгов уу? гэв.

	— Та нар нисээд явчихгүй биз? гэж хөвгүүн асуув.

	— Бид энд өвөлжинө өө гэж залуу нь наргиантайгаар өгүүлэв.

	— Бид тулалдах хэрэгтэй, мэдэв үү? гэж ахмад нь их л хэрсүү хэлснээ инээмсэглэн: — За түргэхэн шиг явж үзээрэй, харвасан сум шиг жирийлгэнэ шүү.

	Юра ч тэр даруй амьдралдаа анх удаа байлдааны даалгавар биелүүлэхээр ум хумгүй одов.

	Захиргааны зөвлөлийн дарга, Юрагийн авчирсан бичгийг уншиж үзээд нисгэгчдийн тухай хэнд ч хэлж болохгүй гэжээ. Байлдааны цагийн тушаалыг шүүн үздэггүй болохоор Юра энэ тухай асуусангүй. Ер нь ингэх нь зөв хэрэг гэж үзжээ.

	Орой бүрий болоход ээж нь түүнийг гэрээсээ ч гаргасангүй. Тэр ээждээ нисэгч нар дээр заавал очих учиртай гэдгээ ч тайлбарлаж чадсангүй.

	Үүр хаяарч эхлэх үеэр Юра гэрээсээ годхийн үсрэн гарч тал руу яаран гүйв. Тэр, хяруу гялталзуулсан моддын дундуур, ганга гуу гатлан, халгайд хөлөө түлэн байж тэнхээгээрээ гүйсэн боловч хожимджээ. Тэд аль хэдийн нисэн одсон байлаа. Гагцхүү шатсан сөнөөгч 

	онгоцны сэг намаг дунд ёрдойн харагдаж байв.

	Юра нисэгчдийн суун одсон онгоцны дугуйн мөр, үнс болж үлдсэн түүдэг галын ормыг гунигтайяа харж зогсоно. Дараа нь дов сондуул дээгүүр болгоомжтойхон дэгдсээр намагт шигдсэн онгоц дээр очиж нисэгчийн бүхээгт нь орж суулаа. Суудалд нь тухлан сууж жолооноос нь чанга атгав.

	 

	 

	...Юрий өнөөдрийн энэ үл мартагдах сэтгэгдэл, хүүхэд ахуй цагийн нь тэр өнгөрсөн дурсгалыг дахин сүрхий санагдуулсныг бүх зүрх сэтгэлээсээ мэдэрчээ. Үүнд хоосон тал дундаас Нестеровын «Варфоломейн хөвгүүний зүүд» зургийн малчин хөвгүүнтэй гайхалтай адилхан хөдөөгийн, цайвар үстэй хүү гарч ирснийг генерал санаж байлаа. Генерал тэр үед тийм адилхныг санаж байсан бөгөөд оросын эртний домог тийнхүү амилсанд сэтгэл уярч билээ. Одоо урд нь зогсож буй намхан залууд мөн л нөгөө Нестеровын өнгө будгийн аяс, ухаандаа гэхэд дотоод гэрэлтүүлэг байж байлаа.

	Тэгээд л энэ хөвгүүний байдал генералд өнгөрсөн явдлыг нь санагдуулсан байжээ. Гагарин харин генералыг таньсангүй. Хэдийгээр генерал овор ихтэй хүн байсан боловч санчгийн нь үс тас хар байлаа. Үрчлээ болсон гандаж борлосон царай нь үзтэл залуугийнх биш байв. Тийм болохоор шархадсан цайвар үст нисэгчтэй андуурах ямар ч үндэс байхгүй. Харин нөгөө санаанд үлдэж хоцорсон ахимагдуу насны нисэгчтэй нь генерал хачин адил төстэй хүн байлаа. Тэр нисгэгч бөндгөр толгой, муруйдуу хамар, зөөлөн харцтай, огт өөр дуутай байсан санагдана. Олон жил ч өнгөрчээ. Энэ хугацаанд хүн их л өөр болно шүү дээ. Хатингардуу ч болж, өөрийнхөө тогтсон зан аашинд зохицон хурц харцтай ч болж, эвдэрсэн төвөнхийнх нь дуу хоолой тогтонги, нам, бөглүү болжээ. Тэр хоёр нисэгчийн ахмад нь энэ генерал байх гэж хатуу бодсон Гагарин

	— Нөхөр генерал аа. Нөгөө нөхөр чинь яасан бэ? хэмээн зоримог асуув.

	— Ямар нөхөр? гэж генералыг гайхан асуухад:

	Амьдралын урт удаан замд аль юм мартагдахыг тэр гэхэв дээ.

	— Яагаа вэ, таны нөгөө хамгаалдаг гэж Гагарин сулхан дуугарав.

	— Эрхэм дээдэс минь! Та ингэхэд намайг нэг хүнтэй андуураад байна аа даа гэж генерал уурсангуй дуугарлаа.

	— Үгүй ээ андуураагүй. Нөхөр генерал аа! 

	Гагарин сэтгэл догдолсондоо болоод санаанд хоногшин үлдсэн нөгөө цэргийн ёс журмыг ч бүр мартаж орхиод дайчны дүрийг сандарч тэвдэн тодорхойлон ярьж гарвал генерал тэр бүхнийг сонирхон, гайхаж, гунигтай аятай сонсож гарлаа.

	Гагариныг дуугүй болоход генерал санаа алдан: 

	— Амьдрал гэдэг маань бидний боддогоос илүү сайхан өгөөмөр ч хомс эд шүү дээ. Чиний тэр тосгон чинь ямар нэртэй бил ээ?

	— Клушино гэдэг юм. Одоо ч гэсэн тийм нэртэй.

	— Сая л би саналаа. Тэр цагт Куракино суурины Куракин хэмээх нэртэй «ван» над тусалсан юм... хэмээн генерал өгүүлэв.


 

	САНСАРТ ХҮРЭХ ЗАМ

	Юра Гагарин Саратовын үйлдвэрийн техникумыг төгсгөн хүсэл мөрөөдлийнхөө хамгийн анхны жигүүрээ дэлгэн өндөрлөгөө авлаа. Өндөрлөг. Магадгүй энэ үг хэтэрхий сүржин санагдаж болох юм. Техникум бол зөвхөн л дунд боловсрол олгоно шүү дээ. Өндөрлөг гэхээ больё л доо. Нэг шат л гэе. Цаашид ер нь яах вэ, ажиллаж, мэргэжлийн дагуу нэг бол дээд сургуульд ч орж болох байв. Олонх нөхөд нь өөрсдийн замаа аль эрт сонгон авсан байв. Зарим нь Магниткийн комбинат, Донбассын уурхай, бүр Алс Дорнод руу явж зарим нь дадлагын ажил хийсэн Москвагийн Войковын нэрэмжит завод юм уу, Ленинградын «Вулкан» заводдоо ажиллалаа.

	Юра Гагарин техникумаа онц дүнтэй төгсгөн улаан диплом авсан болохоор түүний өмнө бүх бололцоо нээлттэй байлаа. Нөхдийгөө, чи одоо яах вэ? гэж асуухад зөвхөн л бодлогошронгуй инээмсэглэнэ. Энэ нь Былийнины зурсан, салаа замын уулзвар дээр тулж очсон хэвнэгт баатар мориныхоо амыг хааш эргүүлэхийг мэдэхгүй зогсож байсан шиг биш, харин саяхан сонгож авсан тэр ирээдүйгээ бүр сайн ойлгох гэсэндээ л тэр ажээ. Юра үйлдвэрийн халуун цех, дээд сургууль хоёрын алийг нь ч сонгон авсангүй. Оренбургийн цэргийн нисэх хүчний сургуульд орохоор шийджээ. Цэргийн нисэх хүчний сургуульд ороход нь хэн ч түүнд саад болохгүй гэдгийг тэр мэдэж байлаа. Цэргийн сургууль, мэргэжлийн хувьд сайхан эд, гэхдээ л техникум төгссөн диплом баяр ёслолын байдалтай гардуулах тэр өдөр сэтгэл ийм айхавтар байдаг гэдгийг даанч гадарласангүй. Нөхөд нь түүний гарыг чанга атган баяр хүргэж хөдөлмөрийн их амжилт хүсэн ерөөж байв. Харин энэ бүхэн Юрад хэцүү байв. «Нөхөд минь болиоч. Та нар буруу юм хийж байна. Би бүгдийг мэхэлсэн» гэж хашхирмаар санагдана.

	Тэр өөрийгөө, нөхдийгөө хууран мэхлэгч, арай л урвагч гэж үзэх нь холгүй байлаа.

	Хэчнээн ч жил намайг сургаж, хувцаслаж, мөнгө төгрөгөөр хангаж байр сууц олгон, тэжээж тэтгэв дээ. Мастер багш нар маань намайг мэргэжилтэй болгох сон гэж ямар их мэрийсэн билээ. Энэ бүхэн нь талаар өнгөрөх гэж үү хэмээн шанална.

	Саратовт мастер ирэв гэсэн яриа чих дэлсэв. Өөрийн халамжлан хүмүүжүүлэгч, хайлуулах цехийн мастер, агуу их анд, Люберецийн гар урлалын дунд сургуулийн сурагч агсан өвгөнийг тэгж нэрлэдэг байлаа.

	Чухамдаа тэр хүн л Юра болон түүний нөхдийг үйлдвэрийн халуун цехэд анх оруулж, хөдөөгийн хөвгүүний мятрангуй сэтгэлийг эмээнгүй бахдалаар төөнөж өгч билээ. Мастер Саратовт яах гэж ирсэн, чухамдаа яг төгсөлтийн өдөр ирдгийн учир нь юу юм бол? Техникум төгсөгчдийн дотор Чугунов, Петушков, Гагарин гэсэн гурван сайн шавь нь байлаа. Олон жил хийсэн ажил мэргэжлээ сайн шавь нартаа өвлөн үлдээх гэсэн сайхан санаа нь өвгөн мастерыг Саратов хотод авчирсан хэрэг байх гэж зарим нь бодов. Өвгөн мастер өөртэй нь уулзах гэж байна гэдгийг дуулмагц Гагарин тэсэж чадалгүй нөхдөдөө үнэнээ хэлж орхив.

	Өвгөн мастерыг танихгүй нэг нь уулзаад хэрэггүй ээ. Өөрийнхөөрөө л зүтгэх хэрэгтэй гэж байхад түүний сайн сайхан чанарын тухай сонссон зарим нь:

	— Тийм сайн хүнийг гомдоож болохгүй ээ. Очилгүй яах вэ гэж зөвлөнө.

	Хүний сэтгэлийн хэрэг гэж Петушков хэллээ. Чугунов ч ингэж боджээ. Гагарин ч бас ингэж шийджээ. Гэтэл хүний сэтгэлийг дагах нь заримдаа байдаг, гэвч ингэхийн хэрэггүй, сэтгэл гэдэг зээллэгээр ч авдаг эд биш. Гагарин хожим нь энэ тухай дурсан ярихдаа өвгөн багштайгаа уулзахаас өмнө сэтгэл хөдөлж байсан шиг удаа үгүй гэжээ. Ер нь Юрий Алексеевич сэтгэл хөдөллөө барьж чаддаг хүн байсан бөгөөд сансрын анхны нисгэгч болоход нь ч энэ зан чанар нь тусалсан нь магад аа. Гагарин өөрт нь тэгтлээ сайн байдаг хүнээ өөрийнхөө анхны бие даасан шийдвэрээр гомдоохгүй сэн гэж их боджээ.

	Өвгөн багш чухам одоо яахаа өөрөө л шийдэх болж дээ. 

	Мастер, өөрийг нь түгдчин байж үнэнээ хэлэхийг дуугүй сонсоно.

	— Чи тэгээд надад маш их итгэж байгаа юм шив дээ гэж тэр бодлогошронгуй хэлэв. 

	Гагарин яаж ч чадалгүй дуугүй л зогсоно.

	— Ямар ч л гэсэн өөрөө сайн бодоорой. Саяхан чи цутгах цехийн халуун уур амьсгалгүй бол амьдарч чадахгүй л гэж байсан. Одоо болоход онгоцгүйгээр байж чадахаа больчихдог. Мөн ч их хувирах юм даа. Тэгээд сайн л бодоорой доо гэжээ.

	— Нисэхгүй бол тэр л биз, за яах вэ.

	— За яах вэ гэсэн чинь юу гэж байгаа юм, Юра минь чи гомдож байна уу! Энэ олж сонгосон мэргэжил маань надад мөнхийн баяр бахдал байдаг. Тэгэхэд чи бүр нэг их гашуудчихсан амьтан шиг байж байдаг. Алив хүн олж сонгосон тэр үйл хэрэгтээ л зүтгэсэн шиг зүтгэх ёстой юм. «Дүүлэн» нисэх хувьтай төрсөн бол мөлхөж мацаж явах учиргүй» шүү дээ.

	— Ингэхэд энэ чинь хэний зохиолд байдаг зүйл бил ээ? Нэг л их дуулсан юм шиг санагдаад байна хэмээн Юра баясангуй өгүүлэхэд:

	— Яагаа вэ «Салхич шувууны тухай» Максим Горькийн туурвилд байдаг шүү дээ гэж өвгөн мастер өгүүлэв. Хэдийгээр өвгөн мастер түлхүүрийг нь бага зэрэг будилаантуулах шахсан ч огторгуйд хүрэх зам ийнхүү нээгдсэн билээ.



	




	ХОТЫН ЦЭЦЭРЛЭГТ

	Бүтэн сайн өдөр бүр Оренбург хотын төв цэцэрлэгт бүжгийн талбай нээгддэг байлаа. Вальс, фокстрот, танго бүжгийн аялгуу бүхий пянз чанга яригчаар хангинан байхад, бусад цагт ямагт хоосон байдаг банзан саравчинд цэргийн үлээвэр хөгжим эгшиглэдэг байлаа. Бас тэгээд ямагт «Бороо орох цагт», «Үдэш боллоо», «Дунайн давлагаа», «Рио-рита», «Япон дэнлүү», Утесовын «Зүрх сэтгэл», «Сэргэлэн залуус» киноны марш зэрэг дандаа л хуучирсан пянз тоглуулдаг байв. Шинэ дуунаас ганцхан «Тагтаа» дууг л тавина. Гэвч мэддэг хүмүүс энэ ч бас хуучин юм байгаа юм, урьд нь «Палома» гэсэн өөр нэртэй байсан юм гэж батална. Цэргийн залуу дарга нар болон нисэх хүчний сургуулийн сурагчид олонтоо ирдэг тэр бүжгийн талбайд согтуу танхай залуучууд ойртохоосоо ч эмээдэг байсан болохоор тэндхийн залуу хүүхнүүд бүжигт дуртайяа ирдэг байлаа. Зарим үед танхайрагчид дэг журам алдагдуулах гэж оролдвол нисэгчид сэргийлэх байгууллага, засаг захиргааны улс энэ тэр гэлгүйгээр цэрэг хүний шулуун шударга зангаар тэдэнтэй ил, түс тасхан, түргэн шалмаг, дуусгаж номхотгодог байв. Бүжиглэх үеэр тамхи татах, бусдыг дайрч түлхэх, элдэв бүдүүлэг үгс хэлэхгүй байх зэрэг нарийн дэг журам энд байдаг байлаа. Бас хүүхнүүдэд суудал тавьж өгч, бүжигт урихдаа исгэрч хуруу гараар дохио өгч дууддаггүй байхыг ёсоор нь гүйцэтгэдэг байв. Ер нь энд эелдэг найрсаг зөв төвшин байхын бүх хэлбэрийг харж болно. Бүжгийн талбайн ойролцоо мөхөөлдөс, амтат ус худалдаална. Архи дарсны зүйл эрж сурах явдал огт үзэгдэхгүй. Сүүлдээ энгийн залуус хүртэл энэ байдалд дасаад, харин ч ийм байх нь үнэхээр зөв зүйтэй юм гэж бодоцгоох болсон ажээ.

	Тэр нэг хагас сайн өдрийн орой бүжгийн талбайд энгийн залуус олноор цугларчээ. Бадируун ахлагч нар, их бууны ангийн ичимхий залуу дэслэгчид тэр орой зэвсэгт хүчнийг төлөөлж байв. Яагаад ч юм нисэх хүчнийхний цэнхэр хөвөө бүхий алтан шаргал погон тэр болгон харагдахгүй байв.

	Валя Горячева нэг их эвлэг биш залуустай хэд дахин бүжиглээд найз бүсгүйтэйгээ хамт буцахаар шийдлээ. Валятай хамт явж байгаа цайвар үс, өндөр нуруу, зузаан уруултай бүсгүй ердөө л найз бүсгүй гэдэг нэрээр манай туужид үлдэг.

	Яг тэр хоёрыг явахаар завдан байтал нисэх хүчний сургуулийн дүрэмт хувцастай түрүүчийн погон зүүсэн өндөр нам хоёр сурагч бүжгийн талбайд хүрч ирлээ. Хүүхнүүд тэр хоёрыг тэр дор нь харсан боловч огт анзаараагүй байдал гаргав. Цэргийн сургуулийн хоёр сурагч ч тэр хоёрыг дор нь ажиглажээ. Арай намхавтар нуруутай нь сэтгэл догдлонгуйгаар:

	— Яг дүрээрээ мөн дөө хэмээн өгүүлэв.

	— Энэ хоёрын аль нь юм бэ? Тэр цайвар үстэй нь мөн үү? гэж өндөр нь гайхах сандрахыг хослуулан асуув.

	— Үгүй ээ, нөгөөдөх нь.

	— Ээ бурхан минь, би ч сандарлаа шүү, чи ер нь яасан их азтай эр вэ? гэж өндөр нь хэллээ.

	— Юугаараа азтай гэж!

	— Ямагт сайн найз нөхөдтэй байдагт чинь атаархаж байна. Хэрэв би иймэрхүү дур булаам бүсгүйтэй байсан бол... хэмээн мөрөөдөнгүй өгүүлснээ: — Би чамайг одоохон танилцуулъя хэмээн урагш алхан

	— Хүүхнүүдийн амрыг эрье гэж шалмагхан ёсолж, андыгаа үл мэдэг урагш нь түлхэн:

	— Байлдааны болон улс төрийн онц сурлагатан түрүүч Юрий Гагарин. Анхааралдаа авч хайрлана уу хэмээн инээмсэглэв.

	Гагарин гараа малгайн тушаа өргөн ёсолж, нэрийг нь ч сайн сонсоогүй байж нуруулаг бүсгүйн зөөлөн гарыг атгаснаа Валя Горячева хэмээн өөрийгөө нэрлэсэн намхавтар бүсгүйн гарыг барив.

	— Та ч бяртай гартай хүн юм аа.

	— Эмнэлгийн ажилтнууд бүгд л ийм гартай байдаг юм даа.

	— Та эмч үү?

	— Үгүй ээ, хүн эмнэлгийн дунд сургуульд сурдаг.

	— Сайн л хэрэг байна. Өөрөө танилцчихаад сайн үйлс бүтээж өгсөн нөхрөө мартчихдаг нь тоогүй хэрэг байна даа гэж өндөр залуу нь инээмсэглэн өгүүлэв.

	Анд нөхрийн нь наргиа үг үнэний хувьтай байсан болохоор Гагарин баахан зовсхийв.

	— Танилцана уу, Юрий Дергунов, бүх талаараа онц сурлагатан. Гэм нь бага зэрэг ичимхий хүн дээ гэв.

	— Тийм бололтой гэж Валягийн найз бүсгүй тосон өгүүлэв. 

	Ингээд л тэд танил болцгоолоо. Дараа нь удтал хамт бүжиглэж, мөхөөлдөс худалдан авч, амтат ус ууцгаалаа. Өөрийг нь гойд анхааран үзэж «эргүүлэхэд» Валягийн найз бүсгүй асар их дуртай хүн байжээ. Аяга амтат ус, хайрцаг янжуур авахыг хүртэл энэ бол намайг анхааран үзэж байгаа хэрэг гэж үзнэ. Валягийн найз нь ядаж нэг таван хошуутай ч билээ погоныг илүүтэйд үзэж байлаа. Гэтэл түрүүчийн орлогоор нэг их цэнгэж наргиж барахгүй. Гэлээ гэхэд Юрий Дергунов үзвээс л хувцас өөртэйгөөс л биш хаан хүү мэт ажээ.

	Валяд бол Юрагийн төв байдал их таалагджээ. Валя өөрөө шулуун шударга зантай хүн болохоороо ов мэх гаргах, сүржин сагсуу байдалд тун ч дургүй хүн байв. Энэ сурагчид таалагдаж байгаагаа хүүхэн дороо ойлгов. Түүний элбэрэнгүй зан төрхөд талархаж байлаа. Агаарын бусад олон хөвгүүнийг бодох нь ээ асар их хурд, цахилгаанжсан шуурхай зан төрхгүйг нь олж мэдэв. Дуу шуугүй сурагчтай цуг байхад өөрт нь амар тайван, найдвартай байлаа. Гэтэл Евагийн эмэг дээдсийн үеэс бүсгүйчүүдийг осолтой зан төрх нь эвгүй байдал руу түлхэж ирсэн хойно доо, сониуч зан нь хөдөлж:

	— Та ингэхэд Чичериний гудамжинд юун олон очдог юм бэ? Би таныг тэнд олон дахин харсан гэж Валяг асуухад

	— Заавал хариулах ёстой юм уу? гэж Гагарин инээмсэглэв.

	— Тэнд сэтгэлтэй бүсгүй чинь суудаг байх аа даа гэж Валя илт хардсан байдалтай асуув.

	Гагарин түүний нүд рүү эгц ширтэн

	— Тийм ээ. Тэнд миний сэтгэлтэй бүсгүй суудаг юм гэв.

	— Чухам ямар байшинд тэр вэ, би тэндхийн бүх хүнийг танина гэж Валя сулхан дуугарав.

	Гагарин нэгэн нэр хэлсэнд Валя

	— За ингээд худлаа хэлсэн чинь баригдлаа шүү. Тэр байшинд чинь би суудаг юм гэв. Өөрийнхөө гудамжинд өөртэй нь тааралдаад байдгийн учрыг одоо л оллоо. Гагарин ч үнэнээ хэлэхээс аргагүй боллоо. Валя үнэн сэтгэлээсээ асууж Юра ч бас чин сэтгэлээсээ хариулсан боловч тэр хоёр хоёулаа эвгүй байдалд орчихлоо. Валя хэдийгээр эвгүй байдалд орсноо мэдсэн боловч яаж ч чадалгүй сандарлаа. Даруу зантай ч халдвал хар халзанд нь халдчихдаг бүсгүй ажээ. Өөрийнхөө бодолд нэгэн шударга биш зүйл бийг мэдрэвч яаж ч эс чадах ажээ. Валягийн эвгүй байдалд орсныг найз нь мэдээд зохицуулах арга бодон:

	— Бид хоёр кино үзэхээр яваа юм гэж хэлэв.

	Тэр хоёр бие бие өөдөө харснаа: Дергунов баясгалантай атлаа харамсангуйгаар:

	— Мөнгөтэй сэн бол хамт явмаар л байна. Одоо яая гэхэв гэв.

	— Түрүүч цолтой хүмүүс гэж байгаа хэмээн цаадах нь даажигнав.

	— Жинхэнэ торгон цэрэг шиг л амьдардаг хүмүүс шүү. Хоёр үеийнхээ хөрөнгийг идчихсэн гэж байгаа. Бод л доо, өдөр бүр хайрцаг янжуур, Юра тамхи татдаггүй л дээ. Гэхдээ л мөхөөлдөс харахаараа хэмжээ гэдгийг ч мартана шүү дээ. За тэгээд бүтэн сайн өдөр бүр кино, амтат ус ер нь сонирхол татах юм юу мундах билээ.

	— Сайрхахаа боль доо гэж найз бүсгүй нь уйтгартай дуугарахад

	— Над мөнгө байгаа шүү дээ гэж Валя аяархан хэллээ.

	— Бүсгүй хүний мөнгөөр туйлах гэж үү? Бид ч тэгтлээ ядарчихсан хүмүүс бас биш ээ гэж Дергунов дургүйцэв.

	Гагарин ярианд оролцон:

	— Бид ангидаа эртхэн очих хэрэгтэй. Маргааш сагсан бөмбөгийн тэмцээнтэй гэв.

	— Та оролцох уу? гэж найз бүсгүй нь ёжтой асуухад

	— Оролцолгүй яах вэ. Манай багийн ахлагч байхгүй юу гэж Дергунов бахархан өгүүлэв.

	— За... за ярилцаж ханалаа явъя гэж Валягийн найз бүсгүй захирангуй дуугарч түүнийг сугадан цааш эргэхэд

	— Цэнгэлдэх хүрээлэнд ирээрэй! гэж Гагарин араас нь хашхирлаа.

	Тэд хариу хэлсэнгүй явж одов.

	— Чиний хэтрүүлсэн хошигнолын үр дүн гарч байгаа нь энэ дээ гэж Дергуновт ууртай хэлэв.

	— Бидэнд үнэхээр мөнгө байхгүй юм чинь яах юм бэ?

	— Хүнийг гомдоолгүйгээр өөр ямар нэгэн юм аятайхан хэлж болох байсан шүү дээ.

	— Тийм дээ нээрэн, голын эргээр зугаалж, цэцэрлэгт хүрээлэнгийн сандал дээр сууж энэ тэрийг ярилцъя гэж болох л байх. За яах вэ ээ, нөхөр ёсны минь хүчин зүтгэл дэмий өнгөрөхгүй ээ.

	— Тэр бүсгүй чиний санаанд таарав уу? гэж Гагарин асуув.

	— Цайвар үстэй нь үү? Дэндүү хөөрхөн юм билээ. Над хэтэрхий гоёдно. Түүний тухай ярихгүй нь дээр байх...

	 

	 

	...Маргааш өглөө нь Валя эртлэн босоод найз бүсгүй рүүгээ гүйн очжээ. Найз бүсгүй нь түүнийг их л ёозгүй угтлаа.

	— Цэнгэлдэх хүрээлэнд очих ий? Яаж ийм гэнэн хонгор байж болдог юм бэ? Тэр чалчаа амьтдад чи ингэтлээ их итгэлээ гэж үү?

	— Тэд юу гэж дэмий ярьсан юм бэ?

	— Кинонд дагуулж явахгүйн тулд л тэр байхгүй юу.

	— Шал дэмий юм ярих юм. Тэд мөнгө байхгүй гэдгээ шуудхан хэлсэн шүү дээ.

	— За... за яах вэ. Чи ер нь ингэхэд сагсан бөмбөг тоглож байхыг харсан уу? Тэнд чинь дан өндөр горзгор амьтад тоглодог юм. Чи тэдэнд ч яг таарах газар даа!..

	Валя өөрийнхөө сэтгэлийг ингэтлээ хямарна гэж даанч бодсонгүй.

	Энд онцын юм юу байгаа юм гэж бодогдмоор.

	Үл таних тэр хүн худлаа хэлнэ гэж үү? Нэг бол эвгүй байдлаасаа гарах гэж санаанаасаа «тэмцээн» зохиосон уу. Аль нэг бол зүгээр л наргиа болгосон юм бол уу. Сагсан бөмбөг тоглодог хүн гэхэд арай л итгэмээргүй хүн. Үгүй ер нь ингэхэд ийм элдвийн юм бодох хэрэг байна уу даа. Уулзаа л биз. Тэгээд салаа л биз. Манай гудамжинд ирж очиж л байдаг. Валя ч нэг биш харж л байсан шүү дээ. 

	Валя гомдож бухимдсандаа болоод юу хийж байгаагаа ч эс ухааран ням гарагийн эл хуль гудамжинд гүйн гарч цэнгэлдэх хүрээлэн рүү хар хурдаараа одлоо. Цэнгэлдэх хүрээлэнд үнэхээр нисэхийн болон их буучдын сургуулийн сурагчдын хооронд тэмцээн болж байв. Хүн ч их байлаа. Хөгжөөн дэмжигчдийн хашхирч байгаагаар, нисэгчид хожигдож байгаа юм байна гэж Валя ойлголоо. Дараа нь Гагарины нэрийг сонслоо. Тэр даруй Валя нөгөө талын торонд үсрэн хүрч байгаа Гагариныг олж харлаа.

	— Тэгэхэд над хачин их баяртай мөртөө бас ичмээр ч юм шиг санагдаж билээ. Түүний хэлсэн бүхэнд би тэр дороо л тэгж их итгээд амьдрал туршдаа эцсийн өдрийг нь хүртэл би түүний үгэнд итгэдэг байсан юм гэж Валентина Ивановна дурсан ярьж билээ.

	— Юрий Алексеевич! сагсан бөмбөг сайн тоглодог байсан уу? Уг нь тийм ч их нуруулаг хүн байгаагүй шүү дээ? гэж асуухад

	— Сайн үсэрдэг байсан нь түүнд тус болдог байв. Хэдийгээр тэр намхавтар ч сагсан бөмбөг тоглох их дуртай хүн байсан. Ер нь Гагарин алив саад бэрхшээлийг даван туулж байж зорьсондоо хүрэх талаар гарамгай хүн байсан юм шүү...

	Дашрамд хэлэхэд нисэгчид тэгэхэд хожиж билээ. Тоглолт дуусахаас хэдхэн секундийн өмнө тоо тэнцүү болж, их буучид зөрчил гаргаж торгуулах боллоо. Нисэхийнхэн бүгдээрээ л торгуулийн бөмбөгийг айлын торонд шууд шидэхгүй байгаасай гэж хүсэж байв. Гэвч Юра торгуулийн бөмбөгийг шууд шидэв. Тоглоомын сүүлчийн агшин болж байхад бөмбөгийг айлын торонд шууд шиднэ гэдэг их л хариуцлагатай хэрэг шүү. Ийм үед нэлээн туршлагатай мастерууд ч тэвдэнэ шүү дээ. Гэвч Юра тун их тайван байж зайгаа зөв авангуут үсрэн бөмбөгөө нөгөө талын торонд хийчихлээ. Тэр дороо шүүгчийн шүгэл ч тасхийв. Тэгэхэд тэнд байсан их бууч генерал өөрийнхөө залуусыг хожигдлоо гэж харамсаад «Энэ бол аз таарсан хэрэг» гэхэд Юрагийн дарга нь харин «энэ бол манай Юрагийн төрөлх зан мөн» гэж баяртай өгүүлж байсан билээ.

	 

	 

	...Царс модон шалтай цэвэрхэн тасалгаанд ижилхэн пальтотой хөөрхөн охид орж ирлээ. Гагарины охид. Дөнгөж гаднаас орж ирсэн тэр хоёроос гуравдугаар сарын хүйтэн цэвэр салхи сэвхийнэ.

	— Ээж ээ! Өнөөдөр Виннитийн тухай кино гарах нь байна гэж тод өгүүлэв.

	Хоёулаа эцэгтэйгээ адилхан юм. Ууган охин нь бүр жигтэйхэн адилхан гээч. Тэр охин эцэг шигээ гайхалтай сайхан мишээнэ. Валентина Ивановнаг охидтойгоо ярьж байгааг харах зуур дөнгөж миний саяын сонссон бүхэн аль дивангарын биш, ердөө арван гуравхан жилийн өмнө байсан гэж бодох нь ээ над гайхах сэтгэл төрөв. Юрий Алексеевичийн тэр гайхамшигт амьдрал ямар ч богинохон байв даа. Анхныхаа хайр дурлалтай учирч сайхан охидын эцэг болж Умар туйлд цэргийн албан хааж, сансрын уудамд цойлон нисэж хосгүй их алдар гавьяа хүлээж даян дэлхийд алдаршин, Гжатск нутгийн хөвгүүнд энгэрээ өргөнөөр дэлгэн өгсөн дэлхий дахинтай танилцан, дэвэн дэлхийгээр явлаа. Түүний бүх гоц амьдрал багтсан түүх гэвэл энэ билээ.

	Юрий Гагарины чандар бүхий бумба Кремлийн хананд бий. Хэдийгээр Юрий Гагарин насан өөд болсон ч сая сая хүний сэтгэл зүрхэнд амьдарсаар байна. Хойшид ч гэсэн ийм байх болно. Гэлээ гэхэд Гагарин бидний амьдралд эргэж ирэхгүй гэдгийг дунд зэргийн нуруутай, энхрий ялдам царайтай энэ гоолиг бүсгүй бүхнээс илүү сайн мэднэ. Түүнд орчлон дээд жаргал хайрлаж, бас хамгийн эрхэм юмыг нь үгүй болгон харуусч гашуудахын зовлонг учруулсан юм. Валентина Ивановнаг харахад хүний зүрх сэтгэл гэдэг ямар ч их тэсвэртэй юм бэ? гэж бодогдоно. Гэхдээ тэр амьдрах ёстой болохоор амьдарсаар л байна. Охидоо өсгөн хүмүүжүүлж дэлхийн өнцөг булан бүрээс ирүүлсэн захидалд хариу бичнэ. Валентина Ивановна оддын хотхонд хайр хүндэтгэлээр хүрээлэгдэн байдаг хэдий боловч бусдын хайр халамж хагацан одсоныг нь яахин орлож чадах билээ дээ. Оддын хотхон дээгүүр падан хар тэнгэр хурц сайхан одод гялалзаж байхад түүний сэтгэлд ямар их хүнд байдаг гэж бодно. Валя олон зүйлийг дурсан бодно. Амьдрах хэрэгтэй. Тийм болохоор тэр хүн амьдарч л байна.

	Алс холын умард туйлд сөнөөгч онгоцны сэнс бүхий нэг эгэл даруу булшинд хөгжилтэй залуу зоригт нисэгч Юрий Дергунов бас мөнх нойрсоно. Тэр нэгэн хагас сайн өдөр Оренбург хотын цэцэрлэгт анх танилцсан залуусын хувь тавилан ингэж л хувирсан юм даа.


ОДОД

	Юра маань тун их адтай хүүхэд байж билээ гэж Анна Тимофеевна дурсаж байна. Бүх юмыг сонирхон шалгаана. «Ээж ээ, одод яахаараа ийм гоё сайхан байдаг юм бэ?» гэж хуруугаа хөдөлгөн, зүрх сэтгэл нь өвдөх мэт шалгаана. Яагаад ийм гоё сайхан байдаг юм бэ? гэж бүр цөхрөлтгүй асуудаг сан.

	Фашистуудын түрэмгийллийн үед болсон хэрэг билээ. Нэг удаа би түүнд оддыг урьд ардууд тэнгэрийн нулимс юм уу, шүүдэр хэмээн ярьдаг байсан гэнэлээ гэхэд тэр бээр толгой сэгсэрч: «Бурхан гэж байсан бол энэ олон герман юугаа хийж манай энд байх вэ дээ» гэж билээ. Үнэхээр ч Гагарин од мичдийг бурхдад бус эрдэмт хүний гарт атгуулж өгсөн мөнхийн ачтан билээ.

	Гагарин нисэх хүчний сургуулийн түрүүч цолтой байхдаа нэгэн удаа ээжтэйгээ уулзахаар иржээ. Анна Тимофеевна хүүгийн нь хайрт бүсгүй Чкаловт байдаг гэж сонссон тул энэ тухай шалгаана.

	— Ингэхэд манай ирээдүйн бэр маань ямар хүн бэ? гэхэд хүү нь дэмий л мөрөө хавчин,

	— Ээж минь үгээр тайлбарлана гэдэг болшгүй гэж өгүүлнэ.

	— Хүү минь тун сонин байна шүү дээ.

	— Би танд зургийг нь үзүүлсэн шүү дээ.

	— Ээ хүү минь, зураг гэдэг чинь юу юм бэ? Зургаас харахад энхрий ялдам аятайхан хүүхэн гэдэг нь харагдаад байна л даа, гэхдээ зураг дээр биш яг амьдрал дээрээ ямар хүн бэ гэдэг нь сонин байна шүү дээ.

	— Би үгээрээ ойлгуулж чадахгүй шүү дээ гэж Юра учирлана. 

	Ийнхүү ярилцан зогсох ээж хүү хоёрыг наймдугаар сарын тунгалаг одод ширтэнэ. Гагарин тэргүүнээ өргөн нүд гялбам хурц оддыг ширтэж:

	— Энэ одод мөн гайхалтайяа гэж мөрөөсөн өгүүлнэ. Ээж нь усан болор мэт гялталзах оддыг дахин харснаа хүүгээ ширтэн:

	— Ээж нь чамайг ойлгож байна аа, хүү минь... чиний бүсгүй их сайн хүүхэн байж таарна, гэрлэх нь зөв гэж өгүүлэв.

	 

	 

	...1961 он дөрөвдүгээр сарын домогт нислэгийн үед Гагарины эх дэлхийтэйгээ ярьсан ярианы соронзон бичлэгийн хальс бол ер бусын баримт бичиг төдийгүй, Юрий Гагарины хосгүй сайхан эр зоригтой хөөр баясгалантай, ултай гүнзгий сэтгэлийг илтгэн харуулах нандин дурсгал юм. Гагарин заримдаа энхрий ялдам, заримдаа наргиантай, заримдаа бүр хүүхэд шиг зоримог зан гаргадаг сонин хүн байв. Сансарт явах үедээ тэр Леоновын дууг сонсмогцоо: Цайвар үст минь баяр хүргэе! Цаашаа явлаа. «Баруун талын цонхоор оддыг харж байна. Одод цаашилсаар л байна. Улам бүр холдсоор л байна» гэж хэлсэн түүний дуу хоолой өнөөдөр юутай дотно, юутай итгэмтгий сонсогдоно вэ?

	Герман Титов сансрын нислэгээс буцаж ирээд Гагаринд:

	— Огторгуйд одод гялалздаггүй юм байна шүү дээ гэхэд Гагарин харамсалтайгаар:

	— Герман минь, би дэлхийг ганцхан л тойрсон болохоор сайн ажиглаж амжаагүй гэжээ.

	— Дахиад нисэхдээ сайн хараарай л даа.

	— Тэгэлгүй дээ, бүр тухтай харж авна.

	Гэвч Гагарин сансарт дахин нисэж амжаагүй. Харин тэр өөрөө мөнх тэнгэрийн уудамд үүрд дурсагдах хамгийн хурц тод од болж үлдсэн билээ.

	БИЕИЙН БҮТЦИЙГ СУДЛАХ ХИЧЭЭЛ

	Гудамжаар тарьсан шигүү хуайс мод цонхыг бүрхэн өрөөнд орох гэрлийг халхална. Шалан дээр цацарсан нарны хэсэгхэн туяанд цонхны тавцан дээрх ваарт байгаа цэцгийн навч алтан шаргал өнгөтэй харагдана. Юра тасалгаа дотуур алхлан цонхонд ойртоход түүний гутлын түрий мөн нарны туяанд гялалзан харагдав. Гэтэл гутлын хоншоор нь бүр алс аяны зам туулсан хүнийх шиг бөөн тоос болчихсон байв. Нисэх хүчний сургууль эндээс хоёрхон алхмын газар байдгийг бодвол тэднийг зусланд аваачсан бололтой. Хаашаа? Энэ тухай асууж болохгүй. Асуулаа ч тэр хэлэхгүй. Мэдэж болохгүй, мэдэхийг ч хүсэж болохгүй тийм нэгэн нууц зүйл түүний амьдралд байдаг нь Валяд инээдэмтэй мөртөө гомдолтой санагдана.

	Валя биеийн бүтцийг судлах зузаан сурах бичигтээ анхаарлаа төвлөрүүлж ядан суухад энэ хачин бодол саад болно. Тэр үй олон латин нэрс түүний толгойд замбараагүй эргэлдэнэ. Валя шалгалтдаа унах байх гэхээс үнэхээр сэтгэл зовуурилна. Валя нэрээ хөөдөхгүй гэж их хичээдэг боловч шалгалт болохоор багш нараасаа хачин их эмээдэг тун их зүрхгүй охин байжээ. Бүр нусгай хүүхэд шиг айхыг нь яана аа. Нэгэн хэмийн сулхан тогшлох чимээ гудамжнаас чих дэлсэнэ. Энэ бол байшингийн доод давхарт байрладаг хараагүйчүүд сургуульдаа явж байгаа нь тэр. Гүүрийн засмал зам, явган хүний замын хавтанг тэмтэрсэн таягийн чимээ тог тогхийх тоолон Юрагийн нүд гөлөрчихдөгийг Валя харалгүйгээр мэднэ. Алив нэгэн хүнд тохиолдсон азгүй явдал, өвчний уршиг түүний сэтгэлийг тэсгэлгүй зовоодог байв.

	Гөлийсөн тогтонги хөдөлгөөнгүй нүд, тэмтрүүл таяг сэлт бол тэмцэж үл дийлдэх хорт шударга бус явдал адил эрүүл чийрэг биеийг нь зовоон хилэгнүүлнэ. Үгүй, тэр хичээлээ давтаж чадахгүй. Хүний биеийн бүтцийн тухай ойлгоно гэдэг энгийн хэрэг биш. Бас хажууд нь өөрийнх нь амьдралд нэн дотно, сэтгэлийг нь догдлуулсан тийм нэг нууцлаг зүйл байгаа нь бүр хачин байлаа.

	— Юра! Чи юу бол оо вэ? Чөлөөнийхөө бүх хугацааг энд зогсож өнгөрүүлэхээр ир ээ юу гэж Валя зориуд ширүүн дуугарав.

	— Ээ... Валя минь чи өрөвдөлтэй энэ хэдэн ясаа, үнэхээр нэр ёсоор нь тогтоож чадахгүй байна гэж үү? хэмээн Юра наргиантайхан инээмсэглэнэ.

	— Валя мөчөөгөө өгсөнгүй, нэгдүгээрт яс биш булчин, хоёрдугаарт чамд огт хамаагүй.

	— Ингэж бэлтгэж болдог юм уу? Чи юунд нэг юмыг арав дахин уншдаг юм бэ? Ганцхан удаа анхааралтай унш л даа, бүх юм аяндаа ойлгогдоно шүү дээ.

	— Өөртөө итгэмтгий сүрхий хүн гарах нь ээ. Юра, чи анагаах ухаанаас ер нь юу мэдэх вэ? Энэ бүхнийг тийм амархан юм гэж бодоод байна уу?

	— Үүнийг бид одоохон шалгана гээд тэр шалмаг гэгч хөдөлж Валягаас сурах бичгийг нь авав. Гарын булчин гэснээ тэр ногоон цамцныхаа ханцуйг шууж амандаа нэг юм үглэн борлосон бяртай гараа тэмтэрч гарав. Тэгснээ тэр Валяд сурах бичгийг эргүүлж өгөөд

	— За бэлэн. Булчин ердөө л тавхан төрлийн хөдөлгөөнийг гүйцэтгэнэ. Эргэх дотогш, гадагш эргүүлэх, нугарах, тэнийлгэх. Нугарах булчин гарын дотор талд, тэнийлгэх нь гадна талд байрлана. Эргүүлэх хөдөлгөөнийг удирддаг булчин эргүүлгэн шатыг санагдуулна. Эргэлтийг латинаар ротация гэнэ. Ингээд булчин нь... Гэтэл Валя чихээ дарж

	— Бол оо!.. Бол оо, хангалттай! Чи гайхамшигтай ой ухаантай хүн гэлээ.

	— Боль доо, Валя минь Би үгийг нь биш зүгээр л учир утгыг нь олохыг хичээж байна. Ингэсэн нь дээр шүү дээ. Хоосон цээжлэхээс хортой юм гэж байхгүй. Тийм үү? 

	Валя хэдийгээр хор шар нь хүрч байсан ч гэсэн түүний хурц ухааныг магтаж уурлаж чадалгүй зогсоно. Тэгээд гэнэт бүгдийг цээжилчихсэнээ саналаа. Валя асар их уучлал үзүүлж байгаа юм шиг:

	— За яах вэ, цэцэрлэгт очъё, тэгэх үү? гэв.

	— Үгүй, гэртээ байцгаасан нь дээр биш үү?

	Энэ нь Валяд гайхал төрүүллээ. Юра гэрийн мухар сахиж суух дургүй, үргэлж л гадаа хотоос хол явах дуртай хүн байлаа.

	— Валя би удахгүй анги руугаа явах хэрэгтэй гэж тэр үнэнээ хэлэв.

	— Та нарыг зуны байранд шилжүүлсэн юм уу? хэмээн Валя болгоомжтой асуулаа.

	— Тийм ээ. Бас нэлээд хол. Ямар ч харилцаа холбоо гэж байхгүй.

	— Чи тэгээд яаж энд ирсэн юм бэ?

	— Явган л явахгүй юу?

	— Буцаад бас л явган явах уу?

	— Үгүй гүйчихнэ.

	— Гүйх ээ?

	— Юу болов? Би гүйхдээ тийм ч муугүй шүү гээд Юра инээмсэглэнэ.

	 

	 

	... Нэлээд хожим нь Юра минь надтай уулзахын тулд 35 километр газар гүйж ирдэг байсныг мэдэж билээ гэж Валентина Ивановна өгүүлсэн юм.

	 


ХУРИМЫН ХУНДАГА

	Тэд Горячевынхны байшинд хуримаа хийлээ. Байшин гэсэн сүрлэг нэртэй ердөө цорын ганц том өрөөнд Валягийнхан бүгдээрээ амьдардаг байжээ. Хоолны ширээгээ өрөөнийхөө голд тавьж хөрш айлынхаа ширээг бас авчруулсан боловч төрөл төрөгсөд, Валягийн найз хүүхнүүд, хүргэн хүүгийн анд, залуу нисэгч нар гээд л ирэх зочид хаана нь ч сууж хүрэлцэхээргүй байв. Дотор хаалгаа мултлан авч хоёр модон дээр тавин, цардсан цагаан бүтээлгээр бүтээв. Ширээнээс юугаараа дутах юм? Дергуновын хундага байсхийгээд л унана. Юу гэвэл түүний суудал нь ширээ болгосон хаалганы яг бариул тушаа таарсан хойно арга байж үү дээ. Наргиан цэнгээг дэврээхийн тулд зориуд тэгсэн ч байж магадгүй. Сайн сайхан үг хэлцгээж, байн байн хундага өргөж «Гашуун!» хэмээн хашхирна.

	Валягийн аав гарамгай тогооч болохоор түүний хийсэн хуушуур бүгдэд таалагдаж хуримын цэнгээний хамгийн наргиантай цэг нь боллоо. Гэвч хуримын зочид яваандаа дуу багатай дүнсгэрдүү болцгоолоо. Валя угаас дуу цөөтэй болохоор тэгтлээ их яриа хөөрөө дэгдээж үл чадна. Цоо шинэхэн дарга хувцсандаа бие баригдсан залуухан дэслэгч нар ч удахгүй алс хол салан одоцгоох тэр цагаа бодон бас гуньхарчээ. «Лайка» хэмээх нохой суулгасан хиймэл дагуул огторгуйд хөөргөсөн тухай радиогоор мэдээ нэвтрүүлнэ. Хуушуур авчрахын өмнөхөн залуу нисэгчдийн хооронд сансарт ирээдүйд ямар хүн нисэх тухай маргаан гарлаа. Ихэнх нь ямар нэгэн алдар цуутай эрдэмтэн академичдаас л ниснэ гэнэ.

	Академичид ч ихэнх нь настай хүмүүс байдаг шүү дээ. Сансрын нислэгт эрүүл чийрэг залуу хүн л хэрэгтэй хэмээн ягаан хацарласан залуухан дэслэгч Ильин өгүүлэв.

	— Залуухан академич ч бас бий шүү дээ. За ховор оо. Сансар хүний бие эд эрхтэнд яаж нөлөөлдгийг судлахын тулд эмч хүн л явуулах байх.

	— Усан доогуур хөвөгчийг л явуулна гэж Дергунов дуугарав. 

	Бүгд хөхрөлдөв. Ихэнх нь Дергуновыг урьдынхаараа алиалж байна гэж бодсон боловч тэр үнэнээсээ хэлжээ

	— Усан доогуур хөвөгчид хүний биед үзүүлэх бүх даралтыг тэсвэрлэхдээ гайхалтай хүмүүс гэж тэр нэмж хэлэв.

	— Туршин нисэгчдийг л явуулна гэж Гагарин итгэлтэй хэллээ.

	— Юунаас болж чи тэгж бодоов?

	— Ямар ч л байсан туршин нисэгчийг явуулна.

	— Би өөрийнхөө тухай биш л дээ. Хүнийг сансарт «Лайка» нохой шиг жирийн нэгэн зорчигчоор явуулахгүй нь мэдээж, сансрын нисэгчээс их зүйл шаардана. Сансрын хөлгийг жолоодохоос эхлээд олон төрлийн нарийн ажиллагаа гүйцэтгэх болно. Үүнийг зөвхөн туршин нисэгч л хийж чадна гэж Гагарин нэмж хэллээ.

	— Сонсоход урамтай л сайхан үг байна.

	— За ямар ч гэсэн бид тэр үед бүгд хөгширсөн байна... гэцгээлээ. Яг энэ үеэр хуушуур авчирч, сансрын нислэгийн тухай халуун маргаан ч зогслоо.

	Оренбургийн энэ жирийн байшинд эхэлсэн даруухан хурим Гжатск сууринд ирлээ. Юра, Валя хоёр бүр анхнаасаа хоёр гэртээ хуримаа хийнэ гэж ярилцсан юм байжээ. Биеийн байдлаасаа болоод алс холын аян хийх тэнхээ Алексей Ивановичид байсангүй. Ер тэгээд бүх гэрийнхнийгээ Оренбургт аваачих бэлэн мөнгө ч байсангүй. Юрагийн аав ээж, ах дүү, хамаатан садан нь Валяг хачин их хөөр баяртай угтацгаалаа.

	Анна Тимофеевна бэрээ тэврэн зовлон жаргалаа хамт л хуваалцаж яваарай гэж энхрийлэн үнслээ. Тийнхүү тэд хуримын ширээнийхээ ард суун дуу хуур болоход мөн л ирээдүйн сансрын нислэгийн тухай яриа дахин үүсэв.

	— Юра! Сансрын талаар нисэгчид ер нь юу бодож байх шиг байна? Хүн нисэх тэр цаг ер нь хол уу? гэж Валентин ах нь асуулаа.

	— Янз бүрээр л ярих юм. Миний бодоход удахгүй л байх.

	— Та нар тэнд юу л ярилцаад байна даа? гэж Алексей Иванович ярианд оролцов.

	— Удахгүй сансарт хүн ниснэ гэж Юра ярьж байна.

	— Хаашаа гэнэ ээ, тодруулаад яриач

	— Огторгуйн уудамд одонд ойрхон очно гэсэн үг...

	— Ингээд л хэлчихвэл бол оо биз дээ гэж тэр хөмсгөө ууртай хөдөлгөснөө, — Их л чөлөөтэй болох нь дээ. Хаа хамаагүй тэгж «зугаалах» хүн тийм олон байх бол уу даа гэтэл ширээний ард сууж байсан олон хүн нэгэн дохио хүлээн байсан найрал хөгжимчид аятай олон өнгө авиа гарган нирхийтэл инээлдлээ. 

	Өвгөн Гагарин мөчөөгөө өгсөнгүй

	— Тийм тэнэг ч бишгүйдээ л нэг олдоно доо гэж өөрөө өөртөө хэлэх мэт сулхан дуугарлаа.

	Бүгд л хөхрөлдөв. Юрий бүгдээс чанга хөхөрнө. Алексей Ивановичид энэ бүхэн гэнэт уйтгартай санагдлаа. Тэр хүүгийнхээ царай өөд ширтэнэ. Харин түүний царайд Гжатскийн, ер нь эндэхийн харж дассан, сэтгэлд нь бүр ижил дасал болсон бүхэн нь тодрох бус, огт нь бидний мэдэхгүй тэр алс ертөнцийн аймшигт харанхуй шөнийн нууцлаг сонин зүйл тодрох мэт санагджээ. Үл мэдэх ертөнцийн харанхуй шөнийн дүр төрх, энэ бүхэн түүний хүүгийн баяр баясгалантай царайд яагаад ингэж тодорно вэ?

	— За нөхөд минь, ярьж ханалаа гэж Алексей Иванович хачин зөөлхөн хоолойгоор хэлснээ: — Одоо ингээд ярьж суух ч яах вэ дээ. Одонд хүрэх тэр хүнд ер нь орчлон ямар санагдах бол. Хөгшин бид тэр цагийн сайхныг үзэх бол уу даа. За ямар ч л гэсэн алс огторгуйд очих тэр азтай хүний сайн сайхан эрүүл энхийн төлөө хундагаа өргөе гэв.

	 


ДЕРГУНОВЫН АМЬДРАЛЫН СҮҮЛЧИЙН ӨДӨР

	Хуш модтой намхан толгод, гөлгөр үхэр чулуугаар дүүрсэн, шөнө нь хагас жил өдөр нь хагас жил үргэлжилдэг манай хойд туйлын захад тэд хүнд бэрхшээлтэй ч гэсэн сайхан алба ажлаа онц гарамгай хааж байлаа. Энэ догшин газрын тэнгэр өнгөрсөн дайны аймшиггүй чин зоригт баатрууд — Курзанков, Хлобыстов, Сафонов нарыг санагалздаг бол уу гэж бодогдмоор. Гэлээ ч цулгүй хоосон тэнгэр юу ч хэлэхгүй, дурсахгүй. Харин домог болсон амьдралаар амьдарсан баатруудын алба хааж амьдарч байсан газар ирснээ залуу нисэгчид гоц сайн мэдэж байлаа.

	Хойд туйлын зэвхий цайсан үргэлжийн манантай тас харанхуйд тэд нислэг хийж сурчээ. Харин нар гарч хязгааргүй уудамд гэрлээ цацруулахад тэдний нислэгийн өвөрмөц мөр зурайн тод харагдана. Бусдыг магтахдаа тун ч дургүй, нисэх хүчний салбар ангийн орлогч Вдовин анх түрүүн энэ тухай ярьсан юм. Юу гэвэл тэр үед Юра Дергунов хуучин хашир нисэгчдийн нэгтэй бэлтгэл «тулалдаанд» гайхмаар сайхан «тулалдаж» алдар гавьяатай өрсөлдөгчийнхөө их туршлага, нэр хүндийг өршөөлгүй ширүүн няцаажээ.

	— Энэ үнэхээр Дергунов гэж үү? хэмээн Алексей Ильин эргэлзэхэд 

	— Нөхрийнхөө мөрийг танихгүй байна уу? гэж Вдовин асуув.

	— Өө, өө! Юра маань өөрийн гэсэн мөртэй хүн байх нь

	— Бүүр содон гээч! Хар л даа.

	Вдовин эргэн залуу нисэгчид рүү хандан

	— Та бүхний хэнд ч өөрсдийн мөр бий. Тэр мөр бат итгэлгүй, тод биш ч байж болно, гэхдээ л бий гэв. Нээрэн л хүн бүхэнд мөр байсан юм даа.

	Дараа нь Дергунов газардаж Вдовины магтаалын үгийг нөхдөөсөө сэтгэл хангалуун инээн сонсож, үдийн хоолоо зооглоод янжуур тамхи амтархан татаж, мотоциклоо асаав. Түүнд тосгоны шуудан орох хэрэг байсан юм. Алёша Ильин хамт явахаар болов.

	Дергунов мотоциклоо асааж Ильин ард нь суунгуут хөх утаа татуулан хар хурдаараа давхин засмал замд оров. Дергунов туйлд очмогцоо л богино хугацаанд эрэлхэг зориг, авхаалж самбаа, тэвчээр, содон сайхан уран нислэгээрээ бусдаасаа шалгарсан юм. Гэвч тэр удаад замын эгц хажуугаас гарч ирсэн ачааны машин түүнийг мөргөх тэрхэн агшинд нислэгийн гайхамшигт ур чадвар, илэн далангүй, хөгжилтэй ааш зан, эрэлхэг чанар нь ч түүнд тус болсонгүй. Ильин азаар замын хажуугийн хөвд дээр шидэгдсэн байлаа. Харин Дергунов тэр дороо нам үхсэн байв.

	Түүнийг тосгоны оршуулгын газар оршуулсан юм. Асгартлаа уйлсан эр хүний царай, эвгүй хяхраа дуу, эвлүүлж ядсан үгс энэ бүхэн зүрх шимшрэм, бас аймаар байв. Гагарин уйлсан ч үгүй дуугарсан ч үгүй. Тэгээд хоёр өдөр ажилдаа ч явсангүй. Унтсан ч үгүй. Дуугаа хурааж гунигтай байлаа. Гурав дахь шөнө тэр бүдэг хөшигтэй цонхны дэргэд очоод шөнийн харанхуй руу харан ганцаараа ярьж эхлэв.

	— Энэ аймшигтай... Тэр юу ч хийж чадсангүй. Юу ч! ...Бид ч юу ч хийж чадсангүй... Бид одоо үхэх ёсгүй. Бидний дараа юу ч үлдэхгүй... Зөвхөн ойр дотнынхонд маань бүдэг бадагхан дуртгал үлдэнэ... Тэгж болохгүй... Би энэ тухай бодож чадахгүй байна ..хийх юм өгөөч, хамгийн бага ч бай хамаагүй, гэж тэр амандаа ярина.

	«Тэр үхлийн тухай» ярьж байна гэдгийг Валя тааварлалаа. Өөрийгөө ямар ч байсан эмнэлгийн ажилтан хүн гэдгээ саналаа.

	Гагарин тайвшруулах эм хийсэн аягыг болгоомжтой авч тосгуур луу юүлчхээд унтлаа. Өглөө нь тэр гимнастикаа хийгээд ажилдаа явлаа.

	Аймшигт гуравдугаар сарын нэгэн өдөр ямар ч удирдлагагүй болсон онгоц доош чулуу мэт шидэгдэн Москва орчмын ойд хормын төдийд ойртон очиж гачуур моддын оройг тас дайран ойчиж байх тэр мөчид Гагарин өөрийнхөө энэ үгийг санасан бол уу? Тийм ээ, тэр юм хийсэн. Бага ч үгүй хийсэн. Юу ч атугай олонд нэр гараагүй Дергуновыг бодвол тэрхэн үед хийх ёстой юмаа хийсэн дээ гэж сэтгэл нь арай өег байсан бол уу? Үүнийг бид яахин мэдэх билээ дээ.


АНИРГҮЙ ОРЧИНД

	Ирээдүйн сансрын нисэгч дуугүй өрөөнд ороход түүний араас хүнд гэгч төмөр хаалга хаагдлаа. Тэр нь сансрын хөлгийн тасалгааг санагдуулна. Үүнд: түшлэгт сандал, удирдах самбар, биеийн байдлыг хянах боломж бүхий зурагтай өрөө, нөөц хүнс, хөлгийн бүртгэл сэтгүүл бүгд байлаа. Туршигч операторт хандаж болох боловч хариуг үл сонсоно. Сансрын хөлөгт бол арай дээр. Тэнд хоёр талын харилцаа холбоотой. Нэг хүний өрөөнд чамайг хэдий хугацаатай байлгах нь тодорхой биш. Чи заавал тэвчих хэрэгтэй. Чи гав ганцаараа. Тэнд цаг бий. Гэсэн ч тун удахгүй чи хугацаа, орон зайг мэдрэх ямар ч чадваргүй болно. Энэ нь тэгээд удаан үргэлжилнэ гээч. Ирээдүйн сансрын нисгэгч дуугүй өрөөнд сахлаа гөлийтөл хусаад орсон ч гарахдаа сахал нь ургачихсан гарч ирнэ. Энэ бүгд бас ч их сонин. Тэр бээр жинхэнэ байснаасаа бага хугацаанд байсан юм шиг санагдах нь хэдий хачин ч үнэндээ л тийм.

	Ерөнхий зохион бүтээгч С. Королев сансарт нисэх анхны нисэгчийг сонгон олох нь асар их учир холбогдолтой зүйл гэж үзэж байлаа. Бүгдийг, бараг бүх зүйлийг урьдчилан харж болно. Харин газрын татах хүчнээс салах тэр үед хүний сэтгэл зүй яаж хувирахыг урьдчилан харж болохгүй. Ганцаардахын үед дэлхий маань нарны аймгийн төв биш гарцаагүй жижиг ертөнцийн нэг болно. Амьдралаас бүрэн тусгаарлагдах нь сансрын анхны нисэгчийн зайлшгүй туулах хувь тавилан юм. Харин сансрын хоёр дахь нисгэгч энэ бүхнийг үзэхгүй. Учир нь түүнтэй хамт анхны нисгэгч байх болно. Хүн сансарт хүрч болох юм аа гэдгийг сансрын анхны нисгэгч энэ ертөнцөд бүгдэд энэ дэлхийн бүх хүнд үүрд батлан үзүүлэх ёстой байлаа. Аниргүй орчинд дасах тэр байдлыг шалгах дуугүй өрөөний туршилтыг ерөнхий зохион бүтээгч Королев онцгой анхааралтай ажиглаж байсан нь мэдээжийн хэрэг. Тэр ээлжит хугацааг өнгөрөөсөн «сахалт» нисгэгчдээс

	— Та тэнд юуны тухай бодов? гэж шуналтайгаар асуулаа. Хариуд нь тэд голдуу

	— Өөрийнхөө бүх амьдралыг эргэн саналаа гэж. 

	Тийм дээ, ганцаардмал байдал зөвхөн өнгөрснийг эргэн санагдуулалгүй яах вэ. Гэтэл туршигчдын дундаас хамгийн өндөр үнэлэлт авсан тэр хүн бүр гэнэхэн хүүхэд шиг инээвхийлэн

	— Би юуны тухай бодов? гэвэл ирээдүйн тухай, нөхөр ерөнхий зохион бүтээгч ээ! Ирээдүйн тухай л бодсон гэлээ.

	Королев ганцаардлын аймшигт «зовлон» давж туулсан тэр залуугийн нүднээс шантаршгүй зориг олж харлаа.

	— Чөтгөр ав, нөхөр Гагарин таны ирээдүйд зөвхөн атаархаж л болно!

	«Минийхэд бас» хэмээн ерөнхий зохион бүтээгч бодонгоо анх түрүүнд энэ хөгжилтэй залууг ниснэ гэдэгт гэнэтхэн итгэлээ.

	Ерөнхий зохион бүтээгч тэгэхэд алдаагүй нь одоо уншигч та бүхэнд тодорхой. Королев Гагарины байгуулсан гавьяанд хязгааргүй бахархаж түүний амжилтад өөрийнхөөсөө илүү баярлаж байв. Биеэ барьж чаддаг үг дуу цөөтэй Королевын учиргүй хөөрөн баяссаныг нь харан гайхсан анд нөхдийнх нь нэг нэг удаа:

	— Сергей Павловыч сансрын өөр нисгэгч даалгаврыг Гагаринаас муу гүйцэтгэх байсан гэж үү дээ? гэж асуухад

	— Огт үгүй! гэж Королев хариулснаа, — Хэн нь ч цагаа болохоор Гагаринаас ч илүү ниснэ. Харин нислэгийнхээ дараа орчлон ертөнц хүн төрөлхтөн рүү харан Гагарин шиг тэгж сайхнаар инээмсэглэх хүн орчлонд олон гэж үү? Энэ бол бидний төсөөлөн бодож чадахаас ч илүү амин чухал зүйл... шүү хэмээн хариулсан гэдэг.

БААТАР МААНЬ ЮУНЫ ТУХАЙ БОДОЖ ЯВАВ?

	Юрий Гагарин өөрийн түүхэн нислэгийнхээ дараа энэ дэлхийн хамгийн хайртай хүн болсон юм. Түүнийг орчлонгийн бүх улс, үндэстэн, хаад, ерөнхийлөгчид, цэргийн болон энгийн, нэрд гарсан гараагүй бүх хүн харахыг хүсэж байлаа. Гагарин, хаан гэж болгоомжлолгүй ер нь хэнийг ч ялгаж үзэхгүй, уулзахыг хүссэн болгонтой дуртайяа уулздаг байв. Хаан болж төрсөн нь буруутай гэж үү? Гэхдээ Гагарин өөрийнхөө амьдралын хамгийн сайхан үеийг санагдуулагч нисэх хүчний сургуулийн сурагчид руу очих нэн их дуртай байлаа.

	Нэгэн удаа цэргийн нисэх хүчний сургууль дээр уулзалт боллоо. Албан ёсны уулзалт дуусчхаад байтал уулзалт яриа төгсгөлгүй үргэлжлэн ёслолын танхимаас нисэх сургуулийн ард байдаг тачир цэцэрлэгт шилжлээ. 

	Сурагчдын нэг нь босож сандарсандаа болоод ээрч

	— Нөхөр хошууч... тэгэхэд... та юуны тухай бодсон бэ? гэж асуулаа.

	— Хэзээ «тэгэхэд гэж» хэзээ? хэмээн Гагарин инээмсэглэн асууснаа, тойрон суугчдын нэгэн зэрэг нирхийн инээлдэхэд хэн нэгийгээ асуулт тавихад бусад нь ийм байдаг хэвшлээс боллоо гэдгийг ойлгов.

	Гагарин бүр нисэх хүчний сургуульд байхаасаа Юра Дергуновын тоглоом наадам хийж, аргыг нь олж хэлсэн үг болгонд инээдэг байсан боловч тэр инээдэм бол түүний зан чанарын илэрхийллийг хамаарсан өөр инээдэм байсан юм. Гагарин тэр сурагчийг анхааралтай ажиглахад: борлоогүй том нүүр, унжуу хамар, түгшүүртэй бөгөөд өрөвдөлтэй нүд, бүдүүн майга хөл харагдлаа.

	Ямар Аполлон, Цецерон биш дээ. Гэлээ ч хэдэн үг эвлүүлээд хэлчхэж чаддаггүй яасан ч юм бэ дээ гэж бодогдмоор.

	— Ер нь би танаас онгоцноос буугаад алхаж явахдаа юу бодсон бэ гэдгийг л асуух гэсэн юм.

	Сурагчид дахин нирхийтэл хөхрөлдөв. 

	Харин Гагарин тэдний зүг маш хэрсүү хянуур харахад инээдэм зогслоо.

	— Та Внуковын онгоцны буудал дээр, засгийн газарт рапорт өгснийг хэлж байна уу?

	— Тийм, тийм гэж сурагч тэсгэлгүй баярлан халааснаасаа охин хүний гар хүрсэн эмжээртэй үрчгэр нусны алчуур гарган хөлстэй духаа арчлаа. Тэр сурагчийн гэнэн асуулт залуучуудын сэтгэл санаан дахь мэдэх сэн гэж мэрийн байсан тэр нарийн нандин зүйлийг хөндсөн завшаантай тохиолдол болж бүгд анхаарлаа төвлөрүүлэв. 

	Тэр дурсгалт дөрөвдүгээр сарын өдөр үнэхээр Гагарин нисэх онгоцноос буугаад Внуковын буудал дээр, улаан хивсэн дээгүүр бүх хүн төрөлхтний нүдний өмнө алхалж билээ. Энэ бол баатрын амьдралд ховор тохиолдсон дээдийн дээд оргил, үлгэрийн гайхамшиг байсан. Баатар өөрийнхөө амьдралын хамгийн дээд оргил болсон энэ баярт хурамд юуны тухай бодож байв аа? 

	Гагарин өөрийнхөө өөдөөс харан сууж байгаа залуусын санаа сэтгэл тэд юуг хүсэн хүлээж байгааг амархан гадарлаж байв. Мэдээж хэрэг, тэд алдар гавьяа, ер бусын нислэгийн тухай мөрөөдөцгөөж, ямар нэг сайн сайхан үйлсийг хүлээж байгаа. Баатар маань гараг, орчлон, ертөнц, мөнхийн тухай бодох байсан. Тэд одоо хамгийн үнэтэй бүхнийг... Тэнгэр, од, хамаг сайн сайхныг эрхэндээ оруулж хүн төрөлхтний төлөө гавьяа байгуулахын мөрөөдөлд автаж байсан нь магад. Гагарин дуугүй болж, тэд нэг хэсэг нам гүм сууцгаалаа. Гагарины бодол санаа яг тэрхэн мөчид, тэр өдрийн дулаахан орой, залуусын итгэмгий харц, тачирхан цэцэрлэгээс алс хол бүр өөр орчинд байлаа.

	 

	 

	...Тэр нэгэн удаа түүнийг дуугүй өрөөнд ганцаарыг нь тийм их удаагаагүй ч өөрт нь ховор тохиолддог толгой эргэж өвдөх, бөөлжис хутгах, өөрийн мэдэлгүй болох, хөл бадайрахыг Юра мэдэрсэн юм. Тэнд нэг юм нь эвдэрч, агаар дутагдсан юм болов уу? ...Гэвч Королев туршигчдынхаа биеийн байдлыг асуухад бүгд л нэг хүн шиг «маш сайн» гэж зоримог хариулцгаасан.

	—      «Даалгавар биелүүлэхэд бэлэн үү? гэхэд мөн л «бэлэн» гэцгээсэн. Ганцхан Гагаринд аз дутлаа гэж үү дээ? «Нөхөр Гагарин таны биеийн байдал ямар байна? гэхэд «Маш сайн»... байна гэж хэлэхийг хүссэн ч тэр Королевт худлаа хэлж чадаагүй. «Гэсэн ч нэг л сайнгүй байна» гэсэн дараагийн өгүүлбэр золгон сонсогджээ.

	— Даалгаврыг биелүүлэхэд бэлэн үү?

	— Юу л чадахаа хийнэ, гэхдээ дараагийн удаад нь дээр байх. 

	Түүний энэ шударга байдал хамгийн дээд үнэлэлтийг авсан юм. Тэр өрөөнд зориуд хүнд нөхцөл бий болгож тэдгээрийн хэр зэрэг үнэнчийг л шалгаж байсан юм байжээ. Үнэний шалгуурыг чи нэг удаа өгөөд үүрд хэмээн бодож болохгүй. Хүн бүх амьдралынхаа туршид их ч бага ч энэ шалгалтыг дандаа өгч байдаг. Хүний ёс суртахууны хүмүүжилд ямар ч согог байж болох шүү дээ.

	— Ингэхэд анд минь хэмээн Гагарин монхор хамарт сурагчид хандан, — Тэр үед, нисэх буудал дээр... хивсэн дээгүүр алхаж явахад миний шаахайны үдээс алдуурчихсан юм. Тэгээд би түүн дээрээ л гишгэчихгүй юм сан гэж бодож явлаа. Бод доо сансарт нисчхээд байхад зүгээр байсан мөртөө яг тэнд үдээс алдуурчихдаг ямар шившиг байх вэ дээ... 

	Гагарин ийнхүү өгүүлсэн билээ.

	 

	 

	...Шөнө нь тэр сурагч огт унтаж чадсангүй. Орон дээрээ эргэн хөрвөж нэг юм ганцаараа ярьж амандаа бувтнан ихэд санаа алдана.

	— Чөтгөр ав гэж! Чи чимээгүй болооч дээ гэж хөрш нь тэсэж чадалгүй хэлэв.

	— Чи сонс! гэж нөгөө сурагч гомдсон шинжгүй хэлээд орон дээрээ босож суугаад, — Би Гагарин шиг нисэж чадах л байсан шүү дээ гэв.

	— Юу...? Чи... Гагарин шиг байж чадах байсан гэж үү?

	— Харин чи ч шаахайныхаа үдээсний тухай л бодож чадах байсан байх даа. 

	Хөрш нь хамраа дэр лүүгээ шигтгэн хэвтэв. Тэр харанхуйд уйлж байгаа юм шиг санагдана. Сурагч өөрийнхөө үнэнхүү бодлыг эвтэйхэн гарган хэлж ойлгуулж чадаагүйгээ мэдээд гомдсон ч үгүй. Тэр Гагарины гавьяаг сэтгэл санаандаа мянгантаа дүрслэн бодоод: Хэрэв намайг сансарт явуулсан бол би осолдохгүй байсан гэдгийг сайн мэдэж байв. Сандрах ч үгүй байсан. Айж нүүр цайрах ч үгүй. Хэрэгцээтэй бол сансарт дуу ч дуулах л байсан. Гэвч тэр өөрийгөө дэлхийн анхаарлын төвд байгаагаар төсөөлөн бодох үед бүх зүрх сэтгэл, бодол санаа нь сүү гашлахтай адил эргэчих нь тэр. Тэр өөрийгөө сансрын нисэх буудал дээр, огторгуйн хөлөг дотор байгаагаар төсөөлөн бодсон боловч Гагарины ихэд болгоомжтой, итгэлтэй, баяр баясгалантай, хөнгөн шалмаг алхалсан тэр алдарт улаан хивсэн дээр өөрийгөө харсангүй. Бүх хүн төрөлхтний нүдний өмнө тэгж алхахын тулд тун их юм хийх хэрэгтэй. Тэгвэл тэр сурагч үргэлж дэмий юм бодно. Охид, хөл бөмбөг, кино, амьдралын аар саархан зүйлийн тухай, өгч амжаагүй шалгалт, шүүлэг, тамхи, гутлын хар тос яаж аргацаан олох тухай, сахлаа ургуулбал гоё байх бол уу гэх зэрэг аар саархан зүйл л түүний толгойд эргэлдэнэ.

	Ийм мэтийн элдэв зүйл бодсоноо санамагц тэр өөрийнхөө гавьяа байгуулах боломжид эргэлзэж эхлэв. Ийм өчүүхэн зүйл бодож байгаа хүн тэгээд хүн төрөлхтний тусын тулд хосгүй гавьяа байгуулж чадах уу даа. Гэтэл гавьяа байгуулахгүй юм бол амьдрах хэрэг байна уу?..

	Гэвч энэ гэнэн хонгор залууд хүн төрөлхтний тусын тулд хосгүй гавьяа байгуулсан Гагарин, өөртөө итгэх итгэлийг нь эргүүлэн өглөө. Тэр сурагч олон хоногийн эцэст анх удаа амгалан тавтай нойрслоо.


ХУЛД ЗАГАС

	Хулд загасаар элбэг уулын нэгэн цэнгүүн сайхан горхины хөвөөнд орших амралтын бяцхан газар Юрий Гагарин ирж амардаг байв. Тэр бээр загасчилж ирэнгүүтээ шүршүүрт биеэ угаагаад сахлаа хуслаа. Нойтон үсээ сойзоор толийтол дарж самнасан байх агаад эрүү хацар нь сэргэж, цэмцийсэн авч цаанаа л нэг уйтгарт дарагдсан харагдав.

	Нүүрэнд нь аяндаа тодордог дур булаам мишээл, мэлмийд нь тусах элэгсэг цог жавхлан тэргүүтэн нь ч түүний сэтгэлийг хөндсөн гуниглалыг дарж чадсангүй.

	Нам гүм хөндий байдлыг би эс тэвчин 

	— Юрий Алексеевич, та яагаа вэ? гэж шууд асуув.

	— Яагаа ч үгүй... гэснээ Гагарин өвдгөө учиртай илэв.

	— Сэтгэл тань тавгүйдээд байгаа юм аа даа?

	— Онц юм ч болоогүй гээд Юрий Алексеевич инээвхийлэв.

	Сэтгэлийнх нь дотор өөдгүй мөр гаргасан нэгэн явдлыг санаж ядан бусад нөхдөдөө ойлгуулах гэж байгааг нь би мэдрэв. Үнэхээр ч тийм байлаа. Зочдын багавтархан саруул өрөөн дотуураа хэд алхсанаа нар тусаж байгаа цонх өөд нэг хараад санаа алдан миний өмнө ирж зогсон:

	— Та Ивановыг таньдаг уу? гэв.

	Тэрээр уг нь өөр нэр хэлсэн юм. Би тэр нэрийг тогтоогоогүй юм. Энэ нь чухал биш.

	— Ямар зүг байх вэ? Сайн залуу байгаа юм!

	— Би ч бас тэгж санадаг... Бид хоёр загасанд хамт явсан юм. Яагаад ч юм бэ бүү мэд, надад сайн газар таарсных уу, аль азын тэнгэр тэтгэснийх үү, миний дэгээнд дараа дараагаар орж байхад Ивановын маань дэгээг шинших ч үгүй байв. Бид хуучин гүүрнээс цааш явж загасчилсан юм. Тэнд жижиг загастай. Том том хулд ч бас дэгээнд орж л байлаа. Тэр голын ус хачин тунгалаг. Бүр ёроолд нь урсгал сөрөөд бэлчиж яваа загас хүртэл тодхон харагдана. Би Ивановыг өрөвдөөд хоёулаа байраа сольё гэв. Сольсон дороо би ч иймийг барилаа гээд Юрий Алексеевич гараа алдалснаа, жаахан ойртуулаад, — Лут амьтан! гэв.

	— Уурга минь дундуураа гулзайгаад байхаар нь би, үнэнийг хэлэхэд гаргахгүй нь дээ л гэж бодож байлаа. Тэгтэл ашгүй бөөр нь цайраад нуруу нь харлаад л гараад ирэх нь тэр! ...Иванов маань аанай л хоосон хэвээрээ! Дахиад л байраа солилоо. Тэгтэл харин нэг овоо хулд уургалав шүү. Мань нөхрийн цөс нь хөөрч, онгирч, намайг гүйцнэ гээд «хамгийн гол нь, хамгийн гол нь онгоц минь...» хэмээн дуу хуур ч болох бил үү. Дараа нь орсон нэг томоохон хулд хуйвыг нь таслаад баахан ажил удав. Уурга хуйваа янзлаад шидсэн чинь өөш усанд хүрэхтэй зэрэг л хав хийтэл нэг загас шүүрээд авав. Татаадах сан нь багавтар хулд орчихсон байв. Гучин сантиметр хүрэхгүйг нь буцаагаад усанд тавьчхаарай гэж бидэнд захисан билээ.

	Тэгээд ч бидэнд эргэлзээ төрвөл хэмжээд үз гэж шугам өгөв. Би нүдэн баримжаандаа муугүй болохоор түүний барьсан хулдыг хараад л хэмжээнээсээ хоёр см-ээр дутуу юм байна даа л гэж бодож зогслоо. Иванов ч шугамаа аваад болгоомжлон хэмжив. Яг миний нүдэн барагцаагаар боллоо. Загасаа дэгээнээс мултлах гэж гараа нэг норгосноо олзоо харуусч байгаа бололтой. Намайг нэг хялайж хараад аанай л шугамаа авлаа. Санаа алдаад бас нэг удаа хэмжив. Тэгэхээр нь би дотроо: «Хүний сайхан сэтгэл гаргаад чи наадахаа тавьчхаач!» гээд байлаа. Баян дэлхий маань ганц загасаар дутаад байх нь үгүй мэт санагдавч сайтар эргэцүүлэн бодвоос энэ бас тийм хэрэг бус билээ. Хүний мөсгүй загнасан нэгэн жаахан зүйлээс л амьдралд үлэмж муу юм үүсэх нь буй. Иванов сая нэг ёсондоо ёс суртахууны шалгалт өгөв. Иванов тарчилж байлаа. Тэр өөрөө мэдээгүй болохоос биш түүний өмнөөс би ч бас тарчилж байлаа. Тэр загасаа дахин бас хэмжээд шугамаа толгойлоод харахад нь дурдсан хэмжээндээ яг байв. Тэр биеэ хуурч хэмжээнд нь хүргэсэн болгоод загасаа хувин руу хийв. Иванов огторгуйн нисгэгч байж чадахгүй хүн юм байна аа гэж би бодож билээ.


БАГЫН АНД

	Чацархаг биетэй, гучин дөрвөн наснаасаа илүү овортой харагдах бадируун эрүүтэй нэгэн хүн Гагариныг сүүлчийнх нь замд үдэж өгч байлаа. Талийгаач, тэр хүн хоёр насаар чацуу боловч Гагаринд балчир ахуй цагаас нь ямар нэгэн ул мөр үлдсэн байхад, энэ хүн буурь суусан, тохитой томоотойн шинж илтгэх ажээ.

	Тэр бээр гашуудлын жагсаалд түүний ойр дотно хүмүүсийн эгнээнд орж, багын нь найз нарын дотор багтаж зөв талд нь явж байв. Тэд айл аймаг аж төрж, нэгэн гудамжинд өсөж торнин, сургуульдаа цуг явж, дайсны ширүүн гарт ав адил тарчилж, чөлөөлөгдөөд «явган цэргийн байлдааны дүрэм»-ээр бичиг үсэгт суралцах гэж нэгэн ширээнд сууж, сумны поозоор тоо тоолж явжээ. Тэд бэрх цагт сурч боловсрох өөр ном байсангүй.

	1961 оны 4 дүгээр сарын 12-ны дурсгалт тэр өдөр буурал хорвоон хүн ардын дундаас Гагарин хүү анх удаа огторгуйн уудамд цойлон нисэхэд түүний багын найз нэг ч их гайхсангүй. Сонин гаргаж дэлгээд эхнэртээ: «Энэ ч олигтой юм болохгүй ээ» гэж хэлэв. Юрий Гагарины хувьд энэ үгийг тэр бээр анх удаа хэлж байгаа нь бус.

	Тэр хоёр эрт салж, Юрий долоогоо дүүргэлгүй Москвад очоод Люберецкийн хөдөө аж ахуйн машины үйлдвэрийн дэргэдэх уран дархны сургуульд орж, нөгөөдөх нь Гжатсктаа сурахаар хоцорчээ. Тэр бээр тайван бөгөөд бат нот алхаагаар өгсөж яваа хүн. Аравдугаар анги, техникийн дээд сургууль төгсөөд үйлдвэрийн тасагт жаахан ажиллаж байснаа үйлдвэрийн удирдах газар, дараа нь Москвад дуудагдан удирдах ажлын өндөрлөг өөд зугуухан өгсөж байв.

	Гагарины амьдрал өөр замаар явжээ. Уран дархны сургууль дүүргэж хэв цутгагчийн мэргэжил эзэмшин тавдугаар зэрэг авснаа гэнэт хаяад Саратовт очиж үйлдвэрийн дунд сургуульд сурав. Диплом өвөртөлсөн боловч ажиллахыг бодолгүй дахиад л сургуульд орох болж Оренбургийн цэргийн нисэгчийн сургуулийн сурагч болов. Газар багадаад сэтгэлийг нь тэнгэр огторгуй эзэмджээ!

	Гагариныг амралтаар нь ирэхэд тэр бээр Гжатскад уулзав. Анд нь инженер болоод эхнэр авсан байлаа. Харин Гагарин түрүүчийн шинэ погооноор гоёлоо болгож явлаа. Шүдний сойз, халимгийн сам хоёроос нь ондоо гэх юм түүнд байсангүй. «Цагаан өмднөөс нь аваад шинель нь хүртэл, дэрний уут, гар нүүрний алчуур, гутал, малгай хүртэл өөрийнх нь биш. Сангийн орон дээр унтана, сангийн бэхээр цаасан дээр бичнэ, номын сангийн ном уншиж, сангийн савангаар савандаж, цэргийн халуун усанд орно. Мөнгөний гачигдлаас болоод хайртай хүүхнээ ч бүжиг шийнд аваад явчхаж чадахгүй хэмээн анд нь Юрагийн тухай гашуунаар бодно.

	Юра дараа нь сургуулиа төгсөж, дэслэгч цолтой боллоо. Эхнэр авлаа. Ингээд овоо болж байтал дахиад л бүх юм өөрөөр эргэлээ. Тэр бээр цагаан баавгайд ойрхон байдаг хойд туйл руу явлаа. Залуу гэргий нь хүн эмнэлгийн техникумаа хаячхаж эс чадсан боловч түүнд нь торсонгүй. Юрий Гагарин туйлын хүрээний чанад хүнд агаад осолтой ажил руу тэмүүлэн одов. Ахиад юм болгон сайн сайхан боллоо. Эхнэр нь сургуулиа төгсөөд хойноос нь ертөнцийн хаяанд очиж, түдэлгүй охинтой болов. Энэ хэвээрээ урт насалж удаан жаргаж болох байтал тэр бээр дөнгөж хөл дээрээ зогсож байсан аж амьдралаа орхин дахиад сурахаар одлоо.

	Тэгэхэд түүний юун сургуульд хаашаа явж буйг нь хэн ч мэдсэнгүй бөгөөд туршин нисэгч л болох юм байх гэж бодоцгоож байжээ.

	Харин тэр юунд сурч чухам ямар их гавьяатай үйлсэд тэмүүлэн байсныг нь 1961 оны 4 дүгээр сарын 12-нд ертөнц мэдсэн юм.

	— Үгүй ээ, унаган багынх нь анд Гжатскийн хөвүүний цол хэргэм ахиж, төрийн дээд шагналаар шагнуулж, алдар суу нь дуурьсахад ч өчүүхэн атугай ч атаархах сэтгэл гаргаагүй юм. Тэр бээр өөрийнхөө амьдралын зарчимд туйлбар алдсангүй. Түүний бодлоор Гагарины алдар хүнд тэр байтугай өөрийгөө хүндэтгэх бодлыг нь улам ч ихэсгэв. Тэр бээр албан тасалгааныхаа өргөн цонхоор Москвагийн сүрлэг барилгын дээврийг ширтэн зогсохдоо зарим хүнд хар ажил болсон газар дэлхий оногдлоо л биз, нөгөөд нь од мичид мяралзсан огторгуй заяагаа л биз гэж бодно. Тэртэй тэргүй энэ өөдтэй юм болохгүй дээ гэсэн жихүүн бодол сэтгэлийнх нь мухарт анивчиж байлаа.

	Амьдрал өөрөө тэдний далд маргааныг тасаллаа. Юра томоожсонгүй. Үнэхээр томоожсонгүй. Хоёр охин нь өслөө. Тэр бээр хурандаа, түдэлгүй нүд ирмэхийн зуур генерал ч болох байлаа. Яагаад түүнийг огторгуй ахиад дуудав аа?

	Эх дэлхийдээ амар мэнд сууж байж болоогүй юм болов уу. Болсонгүй ээ!

	Ажлаа хийж дуусаад туулсан урт удаан бөгөөд ашигтай амьдралаа эргэж тайван харахад өтлөх насан... гэж үгүй буюу. Багын нь андын харцанд нулимс мэлмэрч, уруул нь үл мэдэг дуулдахуйц: «Аяа Юрка, Юрка би чамд өөдтэй юм болохгүй гэж хэлдэг байж билээ!» хэмээн шивнэв. Амьдралын хамаг сайхан дуусаагүй. Харин үхэшгүй мөнхийн алдар суу эхэлж байна гэдгийг тэр бээр ухаарахын сөхөөгүй ажээ.


ГЭРЭЛ ЗУРАГ

	Хурандаа генерал төмөр авдрыг илбэдэхэд нүсэр зузаан хаалга нь жингүйдэх орчинд байгаа юм шиг дуу шуу ч үгүй сэвхийтэл нээгдэв. Түүний түргэн шалмаг хөдөлгөөн нь далавчных нь гоёмсог булбарай хээ будгийг гэмтээчих вий гэхээс нэн болгоомжлон нэг цэцгэн дээрээс нөгөөд эрвээхэй сэлгэн суулгах гэж байгаа юм шиг тийм нямбай ажээ. Тэр бээр миний өмнө дэвтэр гэх нь ээ дэвтэр бус, өврийн дэвтэр гэх нь ээ өврийн дэвтэр биш нэг тийм саарал хавтастай жижиг ном тавив. Түүнийг сөхөж үзвэл тогтвор муутайхан бичсэн хэдэн муруй мөр байв. «Дэлхийн сүүдэрт орлоо...» үүнийг Юрий Гагарины хөлгийн тэмдэглэл хөтөлдөг дэвтэр нь гэж санахад зүрх минь хүчтэй дэлсэв.

	Сүүлийн хэдэн огторгуйн нисэгчдийн нэгний хөтөлж байсан математикийн тэмдэг, тооны төвөгтэй диаграммууд, тооцоо, бүдүүвч бүхий хөлгийн тэмдэглэлийн дэвтэр болох нэгэн зузаан дэвтрийг хурандаа генерал ширээн дээр тавилаа. Манай гарагийн элч нараас огторгуйн уудамд бүтээж явсан тэрхүү гайхамшигт үйл явдалтай цуг дэлхий тойрсон цорын ганц даруухан эргүүлэг лүгээ адил эдгээр дэвтрийг өөр хооронд нь ил харьцуулдаг нь эгээ л зөв. «Дэлхийн сүүдэрт орлоо» гэсэн тэр эвгүй муруй бичгийг дэлхийн таталтын хүчийг анх туулж, бидний төрхөм манай гарагийг хөндлөнгөөс нэн түрүүн харсан тэр гайхамшигт хүн бичиж үлдээсэн гэхээс сэтгэл зүрх улам хүчтэй хөдөлнөм. Түүний байгуулсан гавьяа анхны дурлал шиг үл мартагдам бөгөөд хүн төрөлхтний зүрх сэтгэлд мөнхрөн үлдэх хувьтай билээ.

	Сүйрлийн дараа ...-тай хамт олдсон юм гэж хурандаа генерал надад түлэгдсэн аравт, тавт, гуравтын дэвсгэрүүд гаргаж үзүүлэв.

	Энэ бүхнийг Юрий Гагарины нэр бүхий хоолны талонтой хамт модны мөчрөөс дүүжлээстэй байсныг олсон юм гэлээ. Үүнийг олох тэр мөчийг хүртэл бид Юрий Гагарин амьд үлдсэн гэж итгэсээр байсан юм даа. Бас баахан залуусын дунд авхуулсан нэгэн хүний зургийг нандигнан хадгалсан түрийвч олдсон юм хэмээн генерал өгүүлэв. Сурагч оюутнууд, цэргийн сургуулийн сурагчид сургууль төгсгөхөөрөө дурсгалын зургаа ийнхүү авхуулдаг билээ. Чухамдаа тиймэрхүү зургаас өөрийгөө ч олж таних нь бэрх байдаг. Чухамдаа ямар хүний зургийг сансрын ууган нисэгч ингэтлээ их нандигнан хадгалж байгаа вэ?

	Сайн ажиглаж харах юм бол бид тэр олон залуусын дунд суугаа хүнийг ерөнхий зохион бүтээгч Королев байна гэж танина. Сергей Павлович Гагаринд дүүлэх жигүүр өгчээ. Тэр хоёр хоёулаа хосгүй гайхамшгийг бүтээсэн юм.

	Тэр хоёр хүнийг холбож байсан дотоод сэтгэлийн хэлхээ холбоо юутай их ариун сайхан хүнлэг сэтгэл сэтгэлгээ байсан гэж санана. Энэ тухай үгээр хэлэхэд үнэхээр хэцүү дээ. Юрий Гагарин туйлын их энгийн даруу хүн байсан болохоороо түүхэнд мөнхийн гавьяа байгуулсан тэр хүнээс зургийг нь зүрх гарган гуйж чадалгүй сониноос хайчлан авч зүрхэн тушаагаа үүрд хадгалсан нь тэр байжээ.

	Энэ нь сэтгэл хачин уярам, их утга учиртай, бэлгэ дэмбэрэлтэй ажээ. Өөр юу гэж хэлэх билээ. Түүний өөдөөс, хар, бор, цагаан царайтай, гонзгор, бөндгөр, цулцгар нүүртэй, хөгшин, залуу янз бүрийн хүн ширтэн харж байлаа.

	Орчин үеийн бүх хүн ардын анхаарал харц түүн рүү хандаж, эрин зууныхаа хайрт хүн нь байх завшаан түүнд олдсон юм.

	Ерөнхий зохион бүтээгч Королев шиг түүнийг бүр сэтгэл зүрхэнд нь хүртэл нэвт шувт харсан хүн ховорхон байсан билээ. Хэрэв Гагарин цэргийн нисэгч бололгүй шинжлэх ухаанд өөрийгөө бүрэн дүүрэн зориулсан бол олон том нээлт хийх гарамгай эрдэмтэн болох байсан гэж тэр хэлсэн юм. Королев Гагарин хоёр бол нэгэн биеийн уураг тархи гар хоёр байсан гэсэн яриа ч байдаг.

	Королевын тухай удаан хугацаанд хүн төрөлхтөн юу ч мэдэхгүй явсан билээ. Манай энэ эрин үед иймэрхүү олон гайхамшигт хүмүүс амьдралынхаа сүүлчийн өдрийг хүртэл хэнд ч мэдэгдэхгүй энгийн төв амьдралаар амьдарсаар билээ.

	Одоо бид Сергей Павлович Королевыг хосгүй гүн сэтгэгч төдийгүй, бас ажил үйлсийг өрнүүлж чаддаг, зорьсон хэрэгтээ хүрч чаддаг тийм гайхамшигтай хүн байсан гэдгийг мэдэж байна. Тавьсан зорилгодоо тооцоотой, гуйвалтгүй заавал хүрдэг хүн байлаа.

	Юрий Гагариныг сүүлчийн замд нь үдэхдээ бид бусдын санаа бодлыг биелүүлэн гүйцэтгэгч үйл ажиллагааны хүн баатар зоригтныг төдийгүй нэгэн цагт Пушкиний тухай хэлсэнчлэн, «Орос орны хамгаас ухаалаг хөвгүүнийг оршуулж байна гэж сэтгэл зүрх өвдөн байсан билээ.


СҮҮЛЧИЙН АГШИН

	Юрий Гагарин яаж амь үрэгдсэнийг чухамдаа хэн ч тодорхой мэдэхгүй. Харин Москва мужийн захаас Дубовой нуур дээгүүр Рязанийн зүг харж байсан мужийн Еремино тосгоны тариачин Иван Николаевич Чубарин л бүхнийг тов тодорхой мэдэх хүний нэг ажээ. Чухамдаа л гэвэл бүгдийг мэдэх хүн гэж итгэх ба тэр итгэлээрээ ярилцагчаа бас үнэмшүүлдэг хүн.

	Иван Николаевич Чубарин бол нисэх хүчний тухай төсөөлөл ч үгүй хүн бөгөөд насан туршдаа хүлэр шатаах газар багахан тушаалын ажил хийж яваад тэтгэвэрт гарч төрөлх тосгондоо буцаж ирээд авга ахынхаа үлдээсэн зэгсэн сайн байшин саравчаа тордож аж амьдралаа төвхнүүлж явсан хүн билээ. Түүний авга ахын нь ганц охин Настя нь сансрын нисэгчдийн хоолны газар зөөгчөөр ажилладаг байжээ. Хотод байшинтай болохоор байшингаа ганц бие ахдаа өгчхөөд хөдөө суухаар шийдсэн байв. Харин мэргэжлээ солих дургүй, гэтэл хөдөөд тогоочийн хэрэгцээгүй билээ.

	Хурандаа Серегинийг эс тооцох юм бол Юрий Гагариныг хамгийн сүүлчийн удаа харж түүнтэй ярилцсан цорын ганц хүн бол Настя юм. Иван Николаевич ч тийм болохоор зарим мэдээг Настягаас олж мэджээ.

	— Нисэгчийн өвч бүрэн хувцсаа өмссөн Серегин, Гагарин хоёрыг онгоцондоо дөхөж очихын үеэр цардсан цагаан тоорцог, хормогч бүхий бүсгүй гүйж хүрээд Юрий Алексеевич! Та өдрийнхөө хоолны талоныг орхичихсон байна гэж түүнд хөх өнгийн талон өглөө. Гуравдугаар сарын тунгалаг сайхан өглөө байлаа. Гэхдээ л эрүүл агаарт хайлаагүй цасны хүйтэн жавар сэнгэнэн, сэгсгэр үүрэн дээр гуаглалдах хэрээнүүд дулаан газраасаа умар зүг дэндүү яарч ирсэндээ өөрсдийгөө зүхэн гуаглалдана.

	— Даарчихна даа. Ингэж явж болдог юм уу гэж Юрий Алексеевич хэлэхэд Настя:

	— Гайгүй ээ. Харин энэ талон чинь таны нэртэй юм байна шүү дээ гэж инээмсэглэв. Гагарин дээр нь «Ю. А. Гагарин» гэж томоор бичсэн хөх талоныг авлаа. Энэ бяцхан хуудас тэр бүсгүйд л нууц баримт бичиг мэт санагдсаныг Гагарин сайн ойлгож байв.

	Болгоомжтой л байгаарай! Гал тогоо руу маань «хорлон сүйтгэгчид» сэм оруузай гэж Юрий Алексеевичийг наргиан болгон хэлэхэд бүсгүй хөхөрлөө. Гагарин түүний итгэмтгий эелдэг ялдам, баясгалантай царай өөд харлаа.

	— Үдийн хоол ч гайхалтай байна биз дээ? Хуушуур хийх үү?

	— Би ерөнхий тогоочдоо хэлнэ ээ, тэр танд хүссэн бүхнийг чинь хийж өгнө.

	— За тэгвэл би хурдхан шиг эргэж ирнэ ээ. Харин нэмэр өгүүлэхийг л хичээгээрэй дээ хэмээн Юрий Алексеевич инээмсэглэлээ.

	— Та идэж барах юм уу?

	— Баралгүй яах вэ. Намайг ямар идэмхий хүн болохыг минь хадам эцгээс минь асуугаарай л даа. Хадам аав минь хуушуур хийхдээ гарамгай хүн шүү дээ гэж Юрий Алексеевич улам ч хошигнов.

	— Нөхөр хурандаа! Бүхнийг гүйцэтгэе гэж Настя баясгалантай хэллээ.

	Гагарин хурдан алхлан хурандаа Серегинийг гүйцэж очлоо.

	— Бас л нэгэн санамсаргүй ялалт хийлээ гэж түүний наргиантайхан хэлэхийг Настя сонсжээ.

	Настяд тэрхэн мөчид хачин их уйтгартай санагдлаа. Настя нисэх буудлын захад зогсож тэр хоёрыг онгоцондоо суугаад агаарт сум адил хөөрөн төдхөн удалгүй цэг мэт жижгэрэн хязгааргүй уудам огторгуйд алга болохыг харсаар хоцров.

	Үүнээс хойших үйл явдлыг Настягийн авга ах Иван Николаевич хүүрнэсэн юм.

	 

	 

	...Тэд нислэгээ дуусаад буудал руугаа буцаж явав. Гэтэл гэнэт моторт нь гаднын нэгэн юм орж орхилоо.

	— Нэгэн юм гэнэ ээ? гэж намайг асуухад

	— Хэрэв чи надаас илүү мэдэж байгаа бол өөрөө ярь би сонсъё. Нэг бол тэсвэртэй сонс! Хүний яриаг битгий таслаад бай гэж өвгөн ундууцав.

	— Өөр юм гэж юу болж таарах вэ, нисдэг таваг байх уу? Гэтэл энэ бол шинжлэх ухааны баталгаатай үнэн зүйл биш. Нэг бол цаг агаарын судалгаанд зориулсан бөмбөлөг байсан уу. Аль нэг газар хагарсан тийм бөмбөлөг санамсаргүй тохиолдлоор моторт орсон ч байж болзошгүй. Онгоц өндрөө алдан доош харван орлоо. Дор нь өтгөн ой нэлийнэ. Серегин ахлагчийн үүрэг хүлээсэн болохоор:

	— Шүхрээ бэлтгэ гэж тушаалаа. Шүхэр гэхээр нарны хаалт шиг юм бүү бодоорой. Энэ бол нэгэн товч дарахад л нисэгчийг суудалтай нь авч таягдан хаях хэрэгсэл юм. 

	Юрий Алексеевич Гагарин цэргийн хүний ёсоор яв цав ажиллан:

	— Шүхрээ задлахад бэлтгэ гэж захирамжийг давтлаа. Серегин

	— За одоо товчоо дараарай гэж захирахад Гагарин ч товчоо дарлаа. Гэтэл оньс гацжээ. Товчийг байн байн дарах боловч ямар ч ажиллагаагүй байлаа. Онгоцны дарга Серегин аюулаас амьд гарахгүй нь гэдгээ ч ойлголоо. Гэтэл сансрын ууган нисгэгч Юрий Гагарин өөрийнхөө суудал дээр суугаад шүхэр задлах товчоо мөн л дарсаар байх ажээ.

	— Та яагаад тушаал биелүүлэхгүй байна аа! гэхэд Юра

	— Би ганцаараа үсрэхгүй ээ. Энэ тушаал хоёуланд маань хамаатай гэж эрсхэн хэлэв.

	— За энэ яриагаа орхи. Би дарга чинь байна. Ямар ч байсан тушаалыг гүйцэтгэ.

	— Дарга аа! Би таны энэ тушаалыг биелүүлж чадашгүй нь. Ямар ч л байсан хоёулаа хамт байна.

	Иван Николаевич бүр өрөвдмөөр хачин харагдана.

	Иван Николаевич анивчин, шуухитнаж, түүнийг өрөвдөн ганьхарна. Би тэгэхэд нь:

	— Иван Николаевич гуай минь! Агаарт... бүх юм агшнаар л хэмжигдэнэ шүү дээ. Тэд тэр үед тийм удаан ярилцаж чадах байсан гэж үү хэмээн асуухад:

	— Ээ..! Хот газрын боловсролтой хүн гэж байгаа... тэгээд бас ийм зүйл мэдэхгүй байдаг. Тэнд чинь бүх зүйл огт өөр хэм хурдтай байдаг юм шүү. Цус хүртэл судсаар ердийнхөөс хурдан гүйж тархи толгой төсөөлшгүй хурднаар сэтгэнэ. Тэд чи бид хоёр шиг ингэж суучхаад ярилцаагүй нь лавтай шүү дээ. Сэтгэлгээ... Тэдний сэтгэхүй гэдэг нь сансрын хурдаар л хэмжигдэнэ шүү дээ гэлээ.

	Иван Николаевич намайг зөв зүйтэй зэмлэжээ. Харьцангуйн онолын тухай ийм энгийн төсөөллийг бодох сэхээ үнэндээ надад байсангүй.

	Би түүний өндөр итгэлийн хэмжээнд хүртэл дээшилж чадсангүй.

	Хурандаа Серегин, Юрий Алексеевичид ямар ч л байсан үсрэх хэрэгтэй, та бол хүн төрөлхтөн, энэ ертөнцөд учир холбогдолтой хүн гэж удтал тайлбарлан байсны нарийн утга учрыг сэтгэл оюундаа тунгаан бодлоо. Хэрэв алс од гарагаас хүмүүс ирвэл биднээс холхи оддын зүг хүн төрөлхтний хамгийн анхны алхмыг хийсэн сансрын ууган нисгэгчийг та нар хайрлан хамгаалж ариглан байж чадсангүй юу гэж зэмлэнгүй асуух байх даа. Тэр байтугай, Серегин хэрэв Гагарин амь үрэгдэх юм бол энэ ертөнцийн бүх хүүхэд хамгийн хайртай хүнээ алдаж өнчрөх болно гэдгийг ч чи ойлгооч гэж хүртэл түүнд хэлж амжжээ. Гэвч Юрий Гагарин аврагдах хувьтай бол хоёулаа л аврагдана, үхэх бол хоёулаа л хамт дуусна гэж хатуу эсэргүүцсээр байжээ.

	Иван Николаевичийн сэтгэл хямарч ярьж ч чадахаа больсон тул хурандаа Серегин хамгийн сүүлчийн удаагаа яаж гуйж цөхөж байсныг нь би мэдсэнгүй.

	Өвгөн өтөлж хөгширсөн нүүрээ том хүрэн алгаараа арчихад нь энэ бүхэн надад яагаад ийм их танил байдаг билээ. Би бас яг ийм зүйлийг ажигласан хэрэг үү гэж бодогдон 

	гайхлаа. Тэгснээ Буниний хүрэлзгэнэ цасан шуурганд өөрийнх нь өвөр дээр хөлдөж үхсэн «Хайрт хүү Максим Ильич»-ийн тухай ингэж ярьдгийг саналаа. Тэгснээ би олон жилийн амьдрал туулсан энэ ганц бие өвгөн бас төрсөн хүү мэт хайрлаж явсан тэр давтагдашгүй хүнээ амьдралаас тун ч их харамсалтайгаар одсон тухай харамсан гашуудаж, ярих дурсах бүрдээ элэг зүрх нь эмтрэн өвддөгийг ойлгов.


ГАГАРИНЫ ИНЭЭМСЭГЛЭЛ БУЮУ ГЕРМАН ТИТОВТОЙ ӨНГӨРӨӨСӨН НЭГЭН ӨДРИЙН ТУХАЙ ӨГҮҮЛЭХ НЬ

	Герман Степанович Титов бол миний амьдралд тохиолдсон ховорхон сайхан хүмүүсийн нэг яах аргагүй мөн билээ. Тийм их авьяас билигтэй хүмүүс байх юм даа! Гайхамшигтай нисэгч, тамирчин энэ хүн шүлэг, зохиол бичиж хөгжим сонирхож, бас ч зүгээргүй дуулж бүжиглэнэ. Сэтгэж бодох, бусдын оюун санааг ойлгож зүрх сэтгэлийн догдлолоо жолоодохдоо ямар гайхалтай гэж санана. Ю. Гагарин, В. Лебедев нарын бичсэн «Сэтгэл зүй ба сансар» гэсэн номд Г. Титовийг түргэн зантай хүн гэж бичсэн байдаг. Түүний тэрхүү зан төрх бол гайхалтай хүнлэг, хүний бүх л сайн чанарыг бүрэн илтгэн харуулна. Дашрамд хэлэхэд Юрий Гагарин өөрөө яах аргагүй хурц түргэн зантай хүн байлаа. Би оддын хотхонд Титовтой хамт нэгэн өдрийг өнгөрөөж билээ. Цаг хугацаа гэдэг тухайн байдлаасаа болоод нэг бол гэрэл адил хурдан өнгөрч нэг бол дуусашгүй үргэлжлэх мэт санагддаг билээ.

	Одоо бодоход оддын хотхонд болж өнгөрсөн тэр бүхэн нэг л өдөр болсон гэдэгт итгэхэд бэрх санагддаг юм. Герман Степановичийн царс модон шал нь толь мэт гялалзсан цэвэр цэмцгэр, гоёмсог тасалгаанд өнгөрөөсөн тэр өдөр олон жилийн амьдралтай тэнцэх хугацаа мэт санагдана.

	Тэр үед Мосфильмийн захиргаа Юрий Гагарины тухай уран сайхны бүрэн хэмжээний кино хийх зоримог санал гаргаж зохиолыг нь бичих үүрэг надад оногдсон байсан тул энэ тухай зөвлөн ярилцахаар би тэднийд ирсэн хэрэг байлаа.

	— Та нар тэгээд ямар зүйл сонирхож байгаа юм бэ? гэж Титов биднээс асуулаа.

	— Ер нь л бүх зүйл бидэнд сонин байна гэж би хариу хэлэв.

	— За тийм бол үүнийг сонс л доо гээд Герман дуу хураагч залгалаа. 

	Эхлээд эрэгтэй улсын хачин баргисан хоолой дуулдлаа. Тэгснээ нам гүм боллоо. Гэтэл нарийхан дуутай нэгэн хүн, гэрийн эзэнтэй салах ёс гүйцэтгэж үг хэллээ.

	— Өчигдөр намайг үдэх үеэр энэ бичлэгийг хийсэн юм. Гагарины оронд Николаев томилогдож, би Андрияны ажлыг авсан юм. Албан тушаал ахиж л байна гэж инээмсэглэн аядсанаа бид бүгдээрээ, хүүхдүүд маань хүртэл дуу хоолойгоо хальсанд бичүүлсэн юм. Өтөлсөн цагт өнөөгийн дурсгал болно гэж Герман Степанович хэллээ.

	Наргиан наадмын өнгө авиа бүрэн шингэсэн тэр соронзон бичлэгийн хальсыг би их сонирхож чагнасан билээ. Тэд хөгжилтэй дуу дууллаа. Гэтэл хэн нэгэн хүн наргиа хошин үг ярив.

	Миний ойлгосноор бол тэр оройн наргианд оролцогчдоос гагцхүү сансрын нисгэгчдийн хамгийн хөгжилтэй нь болох Алексей Леонов энэ айлд нэг биш удаа зочлон ирж байжээ. Бусад нь сансарт хараахан нисээгүй ч төгс бэлтгэгдсэн залуу нисгэгчид байлаа. Тэгснээ дахиад л дуу хөгжим хангинан, наргиан хошин яриа үргэлжлэв. Энэ дуу хөгжөөн наргиан дундаас сансарт нисэх ээлж минь хэзээ л болдог бол доо гэж хэн нэг нь санаа алдах нь дуулдлаа. Миний жолоодох хөлөг одоохондоо баригдаж л байна... 

	Гэтэл нөгөө нэг нь за боль доо хэмээн өчив.

	Чиний хөлөг онгоцны төсөл бэлэн болж байвал л бол оо доо. Харин миний хөлөг тун удахгүй сансар огторгуйд дүүлэн одно доо гэж бас нэг нь хэллээ. Ер нь энэ бүхэн бол онцлог сэдэв болохоор би одоохондоо дэлгэрэнгүй ярьж чадахгүй нь.

	Дараа нь Титов тэмдэглэлийн дэвтрийн хуудаснаас заримыг нь уншиж өглөө. Тэнд бүх зүйлийн тухай бичжээ. Сансрын нислэгийн тухай зүйл гол сэдэв байх нь мэдээж шүү дээ. Герман Титов зарим нэг дотно хүмүүсийнхээ зан чанарын тухай уншсан ном, үзсэн кино жүжгийн тухай, бас олон улсын байдлын тухай ч бичсэн байв.

	Ялангуяа сансрын ууган нисгэгч Гагарины тухай тун ч сонирхолтой зүйлс тэнд байлаа. Ер нь Гагарины тухай тийм товч тодорхой сонин сайхан зүйлийг Герман Титовоос өөр хүнээс олно гэдэг хэцүү дээ. Тэр миний нүдний өмнө Юрий Гагарины олон талт баялаг амьдралын хамаг сайхныг нээн өгсөн юм.

	Хүн төрөлхтний түүхэнд анх удаа огторгуйн уудамд цойлон гарсан тэр гайхамшигт хүнийг харах сан гэж бүх дэлхийн хүмүүс хүсэж байлаа. Гэлээ ч Юрий Гагаринд аялал жуулчлалаас илүү их сонирхол татсан чухал ажил үйлс гэж байлаа.

	Юрий Гагарин амар бус мэргэжлийнхээ амт шимтэд улам орж шинэ шинэ техник эзэмшин бүр алсад нисэн одох сон, үйл явдлаар дүүрэн энэ орчлонд хүмүүсийг нэгэн зорилго үйлс бүтээхийн төлөө тэмцдэг болгохын тулд бүхнийг хийх сэн гэж мөрөөддөг байлаа.

	Одоо өөрийнх нь үг ямар жинтэй болох, хүмүүс өөрт нь хэрхэн их итгэж буй, дэлхийд тулгамдсан хурц асуудал хэчнээн их болох, хурц ширүүн зөрөлдөөн, муудалцаан их буй зэргийг сайтар мэдэн хүн ардыг нэгтгэхийн тулд бололцоотой бүхнийг хийх хэрэгтэй гэдгийг ойлгож байлаа.

	Амь үрэгдсэн гайхамшигт нөхрийнхөө тухай Герман Титов юутай дотно сэтгэлээр бичнэ вэ! Үнэндээ Герман Титов ингэж бичих учиртай ч хүн. Ийм эрх мэдэл түүнд байх ёстой. Тэр Юрий Гагаринтай албан бус байдалд уулзахдаа зүгээр л овог нэрээр нь дууддаг байжээ.

	Зуны дунд ид наймдугаар сарын үед намрын үнэр ханхлахын адил үүрд хагацан салсны гуниг үл мэдэг нэвт шингэсэн гүнээ хүндэтгэх, ер бус хүндлэн биширсэн үгс тэнд бий.

	Сансрын анхны нислэг болох тэр өглөө Юрий Гагарин тэр хоёр нэгэн өрөөнд зэрэг сэрж, зэрэг босон бие бие өөдөө эргэн харц мөргөлджээ. Хоёр биеийнхээ хөдөлгөөнт тоглоомын хүүхэлдэй шиг ижил буйг харсан Титов:

	— Чи бид хоёр ах дүү хоёр торгон цэрэг шиг байх шив дээ хэмээн инээжээ.

	— Чамайг их аянд үлдээлээ дээ. Хоёр дахь нислэг илүү хэцүү байх болно гэж Гагарин түүнтэй салах ёс гүйцэтгэхдээ хэллээ. 

	Энэ үгийг Юрий Гагарин бүр үнэн сэтгэлээсээ хэлжээ. Энэ үг яг оносон гэдгээ Гагарин өөрөө мэдсэнгүй. Үнэхээр ч Герман Титов хоёр дахь удаагийн нислэгт явж сансрын аяны хүнд бэрх ачааллыг ёстой жинхэнэ ёсоор нь амссан бөгөөд Юрий Гагарин ердөө л ганцхан тойрог хийсэн болохоороо тэр бүхнийг нарийн анзаарч амжаагүй ажээ.

	Тэр ижил адилхан хөдөлгөөн Байконуурын сансрын буудал дээр очсон хойноо л сая тасалджээ. Тэр хоёр тэнд сансрын нисэгчийн өвч бүрэн хувцастай хүрч очжээ. Тэгээд Гагарин нисэж, Титов нь хоцорчээ.

	Бидний уулзалтын төгсгөл тайзны зохиолчийн хувьд над гайхалтай сайхан болж шувтрав.

	— Герман Степанович! Та ингэхэд Юрий Гагарины тухай уран сайхны кино хийх асуудлыг маань дэмжиж байна уу? гэж бид асуулаа.

	— Гагарины инээмсэглэлийн тухай ерөнхий зохион бүтээгч Королевын хэлсэн үгийг та нар сайн мэдэж байгаа байх. Үнэхээр хэн нь ч гэсэн Гагаринаас дутуугүй л нисэх байсан. Харин хүн ард, ертөнц өөд Гагарин шиг инээмсэглэх хүн байсан гэж үү! Королев ингэж л хэлсэн юм. Энэ нь ердийн нэг наргиа үг үү? Биш ээ! Энэ бол үнэнээсээ хэлсэн үг!

	Гагарины инээмсэглэлийн тухайд маргаж болохгүй ч гэсэн Королевын энэ үгийг яг үгчлэн ойлгож болохгүй л дээ. Гагарин шиг инээх хүн ховор. Монна Лиза бүсгүй хүний сэтгэлийн гүнээс учир жоготой инээдэг бол Гагарин илэн далангүй, баясгалантай, эелдэг ялдам инээмсэглэх учир хариу инээмсэглэхгүй байхын аргагүй.

	Гагариныг домогт нислэгээсээ буцаж ирээд хэзээ ч үл мартагдах инээмсэглэлээрээ мишээхэд нь хүн төрөлхтөн бүх сэтгэл зүрхнээсээ хариу инээмсэглэн угтсан юм.

	Ер нь бидний амьдралын талаар хөрөнгөтний суртал нэвтрүүлэг чухам ямаршуу ухуулга хийдгийг та нар юу андах билээ. Гэтэл жинхэнэ ардынхаа дунд төрж манай нийгмийн хамаг сайн сайхан дунд өсөн торниж мөн манай үзэл санаагаар бүрэн төгс хүмүүжсэн тэр гайхамшигт сайхан хүн маань бидний бодит байдал ямар их давуутай болохыг энэ ертөнцөд нотлон харуулж өглөө. Тийм ээ, ямар ч нотолгоо үүнд хэрэг байгаагүй. Гагцхүү түүний гайхамшигт инээмсэглэл энэ бүхнийг бүрэн төгс илтгэн харуулж чадах байсан юм. Түүний инээмсэглэлд хүний гэрэлт ертөнц, бид бүхний сэтгэл зүрх, хайр тэр аяараа багтаж байлаа.

	Юрий Гагариныг цаг бусын үхлээр нас барж түүний, энэ орчлонг баясгасан инээмсэглэл алга болоход баян, хоосон, сүсэгтэй сүсэггүй, хар цагаан бүх хүн уйлан хайлан харууссан билээ. Ингэхэд та нар Гагарины тухай уран сайхны кино хийнэ гэв үү? Уг нь бахархууштай сайхан хэрэг байна. Нөхөд минь!

	Энэ ертөнцийн хүмүүс Юрий Гагариныг даан ч сайн мэдэх бөгөөд үй олон сая хүн 

	түүнийг сэтгэл зүрхэндээ дурсан хадгалсаар явна.

	Тийм болохоор тун хэцүү. Та бүхний сонгон олох тэр жүжигчин чинь үнэхээр Гагарин шиг инээмсэглэсэн, бусдын хайр хүслийг дээд зэргээр булаасан тийм хүн байж чадах уу? гэдэг бол ноцтой асуудал. Тийм болохоор та бүхний бодож санасан кино бусдын сэтгэл зүрхэнд хүрч чадахгүйд хүрнэ. Харин Гагарины тухай дорвитой сайхан баримтат кино хийнэ гэвэл өөр хэрэг л дээ. Яагаад вэ гэвэл Гагарин өөрөө өөрийнхөө дүрд тоглох учраас хүмүүс Гагарины жинхэнэ инээмсэглэлийг олж харах учраас тэр кино олон талаараа бусдад хайрлагдах болно. Хэрэв та нөхөд Гагарины жинхэнэ инээмсэглэлийг олж чадах юм бол кино хийх тухай татгалзах юм юу байх билээ. Харин түүний жинхэнэ инээмсэглэлийг олоогүй цагт зөвхөн би ч биш миний бүх нөхөд, сансрын нисэгчид бүгдээрээ та нарын энэ саналыг хүлээн зөвшөөрөхгүй.

	Манайд маргашгүй авьяастай жүжигчид олон байвч Гагарины инээмсэглэл давтагдашгүй юм.

	Юрий Гагарины богинохон боловч ер бусын бүх амьдралыг харуулсан уран сайхны киног ийм учир шалтгааны үүднээс хийгээгүй юм.

	Гагарин, ерөөс Гагарины тухай гэвэл нэг кино гарсан юм. Түүний хүүхэд ахуй насны тухай кино гарсан юм. Хэдийгээр бид Гагарины инээмсэглэл бүхий жүжигчин олоогүй ч Гагарины уруул, харц инээмсэглэлийг бидэнд санагдуулсан тийм нэг хүүхдийг Москвагийн нэгэн сургуулиас олсон бөгөөд тэгээд ч бид Юрий Гагарины хүүхэд ахуй цагийн тухай уран сайхны кино бүтээсэн билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

